
የበረን
ዳ ታይልስ

ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

ችግሮችን  ... ወደ ገጽ 4 ዞሯል

ጀርመን ... ወደ ገጽ 4 ዞሯል

ገጽ 

2

በጋዜጣው ሪፖርተር

አዲስ አበባ፡-10ኛው ጣና ፎረም ችግሮችን መቋቋም የምትችል ጠንካራ 
አፍሪካን መገንባት በሚያስችሉ ነጥቦች ላይ የምንመክርበት ይሆናል ሲሉ 
ጠቅላይ ሚኒስትር ዐቢይ አሕመድ ገለጹ።

ጠቅላይ ሚኒስትር ዐቢይ አሕመድ 10ኛው ጣና ፎረም ትናንት 
በባህርዳር ከተማ ሲከፈት እንደገለጹት፤ ፎረሙ በአፍሪካ የውሃ ሃብት፣ 
የኃይል ምንጮች ሌሎች መሠረታዊ የሆኑ የጸጥታ ጉዳዮችን በማንሳት 
የሚዳሰሱበት ነው። ፎረሙ በአፍሪካ ለሰላምና ደህንነት ስጋት በሆኑ 
ጉዳዮች ላይ ለመወያየትም ጠቀሜታ አለው።

አፍሪካ የበርካታ ተፈጥሯዊ ሃብት መገኛ ብትሆንም ለድርቅና ረሀብ 
ብሎም ለተለያዩ የሰላም እጦት ችግሮች የተጋለጠች አህጉር መሆኗን 
የገለጹት ጠቅላይ ሚኒስትር ዐቢይ፤እነዚህን ችግሮች በዘላቂነት ለመፍታት 
በሁሉም መስክ አቅዶ መሥራትና መተባበር እንደሚያስፈልግ ተናግረዋል።

“አፍሪካን መገንባት ማለት የድንገቴ ክስተቶችን መቋቋም ብቻ ሳይሆን 
በትኩረት ማቀድ እና ሀገር በቀል አፍሪካ መር መፍትሔዎችን ማዘጋጀት 
ነው” ያሉት ጠቅላይ ሚኒስትሩ፤አፍሪካ ለአየር ንብረት መበከል አበርክቶዋ 
አነስተኛ ቢሆንም ለአየር ንብረት ለውጥ ግን ተጋላጭ መሆኗን ጠቅሰዋል፡፡ 
በዚህ ረገድ ከሦስት አፍሪካውያን አንዱ ለውሃ ችግር ተጋላጭ መሆኑን ነው 
በንግግራቸው ያነሱት፡፡

ኢትዮጵያ የፀሐይና ንፋስ ኃይልን ጨምሮ በታዳሽ ኃይል ላይ 
የምታደርገውን ልማት እንደምትቀጥልም አንስተዋል።

ኢትዮጵያ የኤሌክትሪክ ኃይል እጥረቷን ለመቅረፍ ብቻ ሳይሆን ያላትን

ችግሮችን 
መቋቋም 

የምትችል ጠንካራ 
አፍሪካን መገንባት 

ይገባል 

ሞገስ ተስፋ

አዲስ አበባ፡- 15ኛው ብሔራዊ የሰንደቅ ዓላማ ቀን 
በኅብረ ብሔራዊነት ውስጥ አንድነትን በሚያጎለበት 
መልኩ እንደሚከበር የሕዝብ ተወካዮች ምክር ቤት 
ጽሕፈት ቤት ዋና ጸሐፊ  ምስራቅ መኮንን(ዶ/ር) 
ገለጹ።  15ኛው የሰንደቅ ዓላማ ቀን ‹‹ ሰንደቅ ዓላማችን 
የብዝኃነታችን መገለጫ የሉዓላዊነታችን ምሰሶ ነው›› 
በሚል መሪ ቃል  ነገ ሰኞ ይከበራል። 

የሕዝብ ተወካዮች ምክር ቤት ጽሕፈት ቤት ዋና 
ጸሐፊ ምስራቅ መኮንን(ዶ/ር) ለኢትዮጵያ ፕሬስ ድርጅት 
እንደገለጹት፤ የብሔራዊ የሰንደቅ ዓላማ ቀን በተሻሻለው 
የሰንደቅ ዓላማ አዋጅ ቁጥር 863/2006 አንቀጽ 2 
መሠረት በየዓመቱ ጥቅምት ወር በገባ በመጀመሪያው 
ሳምንት ሰኞ እንደሚከበር ተደንግጓል። ከብሔራዊ

በኅብረ ብሔራዊነት ውስጥ አንድነትን በሚያጎለብት መልኩ ይከበራል 
ውብሸት ሰንደቁ

አዲስ አበባ፡- በኢትዮጵያ የሰሜኑ ክፍል 
ጦርነት መቋጫ እንዲያገኝ በአፍሪካ ኅብረት መሪነት 
የሚካሄደውን ድርድር እንደምትደግፍ ጀርመን 
አስታወቀች፡፡

በሰሜኑ የሀገሪቱ ክፍል የሰብዓዊ መብት ረገጣ 
ያካሄዱና ቀውስ የፈጠሩ አካላት በሕግ እንዲጠየቁ 
ከኢትዮጵያ ጋር ተባብራ እንደምትሠራም ሀገሪቷ 
ገልፃለች፡፡

በኢትዮጵያ የጀርመን አምባሳደር ስቴፈን ሃወር፣ 
በኢትዮጵያና ጀርመን መካከል ዘመን ዘለልና ምዕተ 
ዓመትን ያስቆጠረ ዲፕሎማሲያዊ ግንኙነት መኖሩን 
ገልጸው፤ እ.ኤ.አ በ2019 ደግሞ የጀርመን መንግሥት 
ኢትዮጵያን በፖለቲካዊ እና በኢኮኖሚያዊ ለውጦች

ጀርመን፣ በሰሜኑ የሀገሪቱ 
ክፍል ሰላም ለማውረድ 

በአፍሪካ ኅብረት 
የሚካሄደውን ድርድር 

ትደግፋለች

ብሔራዊ  ... ወደ ገጽ 4 ዞሯል

በኦሮሚያ ክልል በስንዴ 
ምርታማነት የተመዘገበው ውጤት 
ለአፋር ክልል ተሞክሮ ይሆናል

አዲስ አበባ፡- የኦሮሚያ ክልል በስንዴ ምርታማነት 
ላይ እያስመዘገበ ያለው ውጤት የአፋር ክልል እንደ 
መልካም ተሞክሮ የሚወስደውና የሀገሪቱን የአጭር 
እና ረጅም ጊዜ ፍላጎት የሚያሳካ መሆኑን የአፋር ክልል 
የግብርና ባለሙያዎች ተናገሩ።  ትናንት በአርሲ ዞን ሄጦሳ 
ወረዳ በክላስተር የተዘራ የስንዴ ማሳ ተጎብኝቷል።

የአፋር ክልል እንስሳት እርሻና ተፈጥሮ ሃብት ልማት 
ቢሮ እጽዋት ፕሮቴክሽን ቡድን መሪ አቶ ያሲን ዓሊያሲን 
በጉብኝቱ ወቅት እንዳሉት፤ ሰው በለፋው ልክ መለወጥ 
እንደሚችል በተግባር የኦሮሚያ ክልል አርሲ ዞን ሄጦሳ 
ወረዳ የተከናወነው ሥራ አመላካች ነው። በአሁኑ ወቅት 
አፋር ክልልም በመስኖ በመጠቀም ስንዴ እያመረተ 
ሲሆን በቀጣይ ኢትዮጵያ የስንዴ ምርትን ወደ ውጭ 
ለመላክ በምታደርገው ጥረት ትልቅ ተስፋ የሚሰጥ 
መሆኑን አስረድተዋል።

ቀደም ሲል አፋር ክልል በርካታ ተረጂዎች 
መኖራቸውን የጠቆሙት አቶ ያሲን፤ ይህ ያለፈው ሥርዓት 
የወለደው በመሆኑ በቀጣይ ይህ ታሪክ መሆን አለበት፤ 
ሲሆን አፋር መርዳት እንጂ መረዳት የለበትም ብለዋል። 
ይህ ፍላጎት ብቻ ሳይሆን በቅርቡ እውን እንደሚሆንና 
ኢትዮጵያም እንደሀገር አፍሪካውያንን የምትረዳ ሀገር 
እንደምትሆን የተጀመሩ ሥራዎች አመላካች መሆናቸውን 
አብራርተዋል። 

በጉብኝቱ ላይ ከተገኙት ሌላኛው በአፋር ክልል 
አሚባራ ወረዳ የግብርና ኤክስቴንሽን ዳይሬክተር አቶ 
ኢብራሂም መሐመድ እንዳሉት፤ ከኦሮሚያ ክልል ሄጦሳ 
ወረዳ  በክላስተር ከተዘራው ስንዴ አሁናዊ ሁኔታ እና 
በቀጣይም ይገኛል ተብሎ ከሚታሰበው ምርት አኳያ 
ብዙ የተለፋበትና እንደ ሀገርም የሚያኮራ ሥራ ስለመሆኑ 
ጠቁመዋል። በአፋር ክልል የተጀመረው የቆላ ስንዴ 
ልማትም ተስፋ ሰጪ መሆኑንና በቀጣይ በኦሮሚያ 
ክልል ሄጦሳ ወረዳ ከሚስተዋለው የተቀላጠፈ አሰራር 
አኳያ አቻ የሚሆን ወይንም ብልጫ ያለው የስንዴ 

በኦሮሚያ ክልል በስንዴ ምርታማነት የተመዘገበው 
ውጤት ለአፋር ክልል ተሞክሮ ይሆናል

ፋንታነሽ ክንዴ 

አዲስ አበባ፡- የአማራ ልማት ማህበር 
(አልማ) በሚቀጥሉት ሦስት ዓመታት ከአባላት፣ 
ከዲያስፖራዎችና አጋር አካላት 20 ነጥብ 5 ቢሊዮን ብር 
በመሰብሰብ በአማራ ክልል ማኅበራዊ ዘርፍ ትርጉም 
ያለው የልማት ሥራ ለማከናወን ማቀዱን አስታወቀ።

የአማራ ልማት ማኅበር (አልማ) ምክትል ዋና 
ሥራ አስፈጻሚና የአዲስ አበባ ጽሕፈት ቤት ኃላፊ 
አቶ ሀሚድ አሕመድ ለኢትዮጵያ ፕሬስ ድርጅት 
እንደገለጹት፤ አልማ ከ2015 እስከ 2017 የሚቆይ የሦስት 
ዓመት ስትራቴጂክ የልማት እቅድ አዘጋጅቶ ወደ ሥራ 
ገብቷል።በዚህ እቅድም ከፍተኛ ሀብት ማሰባሰብ፣ 
አባላትን ማንቀሳቀስ፣ የታቀደበትና በክልሉ ማኅበራዊ 
ዘርፍ ትርጉም ያለው ለውጥ ለማምጣት እየተንቀሳቀሰ 
ነው። በዚህም ከአባላት፣ ከዲያስፖራዎችና አጋር 
አካላት 20 ነጥብ 5 ቢሊዮን ብር በመሰብሰብ በአማራ 
ክልል ማኅበራዊ ዘርፍ ትርጉም ያለው የልማት ሥራ 
ለማከናወን ማቀዱን ገልጸዋል።

አልማ በትምህርት፣ ጤናና ሥራ እድል ፈጠራ ላይ 
ትኩረት አድርጎ እንደሚሠራ ያስታወሱት አቶ ሐሚድ፤ 
ከሦስት ዓመት በፊት ማኅበሩ እቅድ አዘጋጅቶ ሲንቀሳቀስ 
16 በመቶ የክልሉ ትምህርት ቤቶች ብቻ ደረጃ ያሟሉ 
መሆናቸውን በመለየቱ ደረጃቸውን የጠበቁ ትምህርት 
ቤቶችን ቁጥር ወደ 50 በመቶ ለማድረስ እየሠራ 
ቆይቷል። አሁንም በወረራው በርካታ ትምህርት ቤቶች 
በመውደማቸው የመልሶ ግንባታ ሥራዎችን በማከናወን 
ይህን እቅድ ለማሳካት እንደሚሠራ ገልጸዋል።

በተጨማሪ ጉዳት የደረሰባቸውን የጤናና የቴክኒክ 
ሙያ ተቋማትን መልሶ ለመገንባትና ደረጃቸውን 
ለማሻሻል በትኩረት እንደሚሠራ ጠቅሰው፤ በአዲሱ 
ስትራቴጂካዊ እቅድ አንዱ የትኩረት አቅጣጫ የቅድመ 
አንደኛ ደረጃ ትምህርት ቤቶችን ማስፋፋት መሆኑንም 
አስታውቀዋል።

አልማ በክልሉ የተፈጸመውን ወረራ ተከትሎ 
በደረሰው ጉዳት አስቸኳይ እርዳታ ለሚያስፈልጋቸው 
ዜጎች የምግብ፣ አልባሳትና የንጽሕና መጠበቂያ 
ቁሳቁሶች ሲያደርስ መቆቱን ገልጸው፤ በክልሉ በርካታ 
አካባቢዎች በወረራው በመጎዳታቸው በርካታ 
ሕዝብ በመጠለያ ጣቢያዎች ስለሚገኝ የተጀመረውን 
የስነልቦና ስብራት መጠገን፣ የወደሙ ተቋማትን መልሶ 
መገንባትና መጠገን ሥራ በቀጣይነትም በተጠናከረ 
መልኩ እንደሚቀጥል ጠቁመዋል።

ማኅበሩ ባለፉት ሦስት ዓመታት ወደ 3 ነጥብ 5 
ቢሊዮን ብር ከአባላቱ፣ ከዲያስፖራዎችና አጋር አካላት 
በማሰባሰብ በአማራ ክልል በርካታ ፕሮጀክቶችን 
ፈጽሟል። የዲያስፖራውና አልማ ትብብር ከጊዜ 
ወደ ጊዜ እያደገ መጥቷል ያሉት ኃላፊው፤ ባለፉት 
ሦስት ዓመታት ከዲያስፖራው ብቻ 146 ሚሊዮን 
ብር የሚያወጣ ሀብት መሰብሰብ ተችሏል ብለዋል። 
ከዕለት ደራሽ የእርዳታ ሥራዎች ባለፈም ዲያስፖራው 
በዘላቂ ልማት ሥራዎች ላይ እየተሳተፈ መሆኑንም 
አመልክተዋል። በሚቀጥሉት ዓመታት ለመሰብሰበ 
ከታቀደው አጠቃላይ ሀብትም 4 ቢሊዮን ብር 
የሚደርስ ሀብት ከዲያስፖራው ለማግኘት መታቀዱንም 
አስረድተዋል።

የአማራ ልማት ማኅበር በ1984 ዓ.ም የተቋቋመ 
ሲሆን፣ ላለፉት 30 ዓመታትም ከፍተኛ ሀብት 
ከኅብረተሰቡ በማሰባሰብ የተለያዩ ልማት ሥራዎችን 
ሲያከናውን መቆየቱን ከማኅበሩ ያገኘነው መረጃ 
ያመለክታል።

አልማ በሚቀጥሉት ሦስት 
ዓመታት ከ20 ቢሊዮን 
ብር በላይ ለመሰብሰብ 

አቅዷል

ውብሸት ሰንደቁ

አዲስ አበባ፡- በኢትዮጵያ የተጀመረው በቴክኖሎጂ 
የተደገፈ የበይነ መረብ ትምህርት (ስማርት ኤጁኬሽን) ዓለም 
አቀፍ ደረጃውን የጠበቀ የሰው ኃይል ለማፍራት የሚያስችል 
መሆኑ ተገለጸ፡፡

በትምህርት ሚኒስቴር የሶፍትዌር ዴቨሎፐር የሆኑት 
አቶ አለምሁሉ አወቀልኝ ለኢትዮጵያ ፕሬስ ድርጅት 
እንደገለጹት፤ ስማርት ኤጁኬሽንን ተደራሽ ለማድረግ 
እንዲቻል በትምህርት ሚኒስቴር ሰርቨር ላይ ከመጀመሪያ 
ደረጃ እስከ 12ኛ ክፍል ድረስ ያሉ መጽሕፍት፣ የመምህራን 
የቪዲዮ ገለፃዎች እና ጠለቅ ያሉ ማብራሪያዎች ተጭነዋል፡
፡በዚህም በኢትዮጵያ በየትኛውም ጫፍ ያሉ ተማሪዎች 
ተመሳሳይ የትምህርት ተደራሽነት እንዲኖራቸው 
ከማስቻሉም በላይ ተማሪዎች ጊዜና ቦታ ሳይገድባቸው 
የፈለጉትን ትምህርት እንዲያገኙ ያስችላል፡፡ 

በተጨማሪም ጥራት ያላቸው መምህራንን በሁሉም 
የሀገሪቱ ክፍሎች ተደራሽ ስለሚያደርግ በድምር ውጤቱ 
ዓለም አቀፍ ደረጃውን የጠበቀ የሰው ኃይል ማፍራት 
ያስችላል ያሉት አቶ ዓለምሁሉ፤ የተማሪዎችን ክህሎት 
ለማዳበር የሚረዱ አማራጭ ሥርዓቶች(ፕላት ፎርሞችም) 
ተደራሽ እንዲሆኑ መካተታቸውን አብራርተዋል፡፡

በተለይ በእንግሊዝኛ ቋንቋ ረገድ የሚታዩ የክህሎት 
ክፍተቶችን ለመሙላት ራሱን የቻለ ድረ ገፅ የተከፈተ 
መሆኑን እና በሌላ በኩል ደግሞ ለሳይንስ ትምህርቶች የቤተ 
ሙከራዎችን በምስለ እንቅስቃሴ (ሲሙሌሽን) የታገዘ ፕላት 
ፎርም ለተማሪዎች ተደራሽ እንዲሆን እየተደረገ መሆኑንም 
ተናግረዋል፡፡

የበይነ መረብ ትምህርት(ስማርት ኤጁኬሽን) ዲጂታል 
ቴክኖሎጂን በመጠቀም ዘመኑ የደረሰበት የመማር 
ማስተማር ዘዴን መዘርጋት ነው ያሉት አቶ ዓለምሁሉ፤ 
በዚህ ሥርዓት አንድ ተማሪ ጊዜና ቦታ ሳይገድበው ለመማር 
ምቹ ሁኔታ የሚፈጥር እና በመመህራንም በኩል እጥረት 

ምርት ለማግኘትና በበለጠ ለመሥራት መነሳሳትን 
እንደፈጠራባቸው ጠቁመዋል።

የሄጦሳ ወረዳ ግብርና ጽህፈት ቤት ምክትል ኃላፊ 
አቶ ዘሪሁን መኮንን በበኩላቸው፤  የጉብኝቱ ዋና ዓላማ 
የስንዴ ምርታማነት ላይ እየተገኘ ያለው ውጤትና 
በዚህ ላይ የተገኘውን ተሞክሮ ለሌሎች ስንዴ አምራች 
አካባቢዎች ማካፈል ነው። 

ከ30 ዓመት በፊት በሄክታር 12 ኩንታል ብቻ 
ስንዴ ይገኝ እንደነበር ያስታወሱት አቶ ዘሪሁን፤ በአሁኑ 
ወቅት በሄክታር እስከ 51 ኩንታል ስንዴ ማግኘት 
መቻሉን ጠቁመዋል። በግለሰብ ደረጃ ደግሞ ከ75 እስከ 
80 ኩንታል ስንዴ እያመረቱ መሆኑን ጠቁመዋል። 
ለምርታማነት መጨመርም ቴክኖሎጂን በአግባቡ 
መጠቀም፣ የአፋር ማዳበሪያ በወቅቱ በማቅረብና አርሶ 
አደሮች ተጠቃሚ እንዲሆኑ በማድረግ፣ የግብርና 
ቴክኖሎጂዎችን በመጠቀም፣ ፀረ ተባይና ጸረ -አረም 
በወቅቱ በመርጨትና ምርጥ ተሞክሮዎችን ከሌሎች 

አካባቢዎችም በመቅሰም የተገኘ መሆኑን አረጋግጠዋል። 
በቀጣይም ምርታማነትን ለመጨመር የሚያስችሉ 
የቴክኖሎጂ ውጤቶች ትኩረት የተሰጣቸው መሆንና 
የክልሉ መንግሥትም አስፈላጊውን ድጋፍ እያደረገ 
መሆኑንም አቶ ዘሪሁን አብራርተዋል።

በኢትዮጵያ ግብርና ምርምር ኢንስቲትዩት የአረም 
ሳይንስ ከፍተኛ ተመራማሪ ዶክተር ዘውዴ ካሳሁን 
በበኩላቸው፤ ለምርታማነት የሚያግዙ ሙሉ ፓኬጆችን 
አሟጠው የተጠቀሙ አርሶ አደሮች በከፍተኛ ደረጃ 
ውጤታማ መሆናቸውን እና በአርሲ ዞን ሄጦሳ ወረዳ 
የተሠሩ የኤክስቴንሽን ሥራዎችም አመርቂ ውጤት 
መገኘቱን አስረድተዋል። በቀጣይም ምርታማነትን 
ለመጨመር ከአርሶ አደሮች ጋር በመቀራራብ 
በስፋት መሥራት እንደሚገባም ጠቁመዋል። ምርጥ 
ተሞክሮዎችን ከአንዱ የኢትዮጵያ ክፍል ወደ ሌላኛው 
አካባቢ ማስፋትና ማስተዋወቅ እንደ ሀገርም የተቀናጀ 
አሠራር መዘርጋት አስፈላጊ መሆኑንም ጠቁመዋል።

በቴክኖሎጂ የተደገፈ የትምህርት አሰጣጥ ዓለም አቀፍ 
ደረጃውን የጠበቀ የሰው ኃይል ለማፍራት ያስችላል

ባለባቸው የትምህርት ዓይነቶችም ሆነ በሌሎች ዘርፎች ብቁ 
መምህራንን በየትኛውም ቦታ ሆኖ ለማግኘት የሚያስችል 
ዲጂታል ሥርዓት መሆኑን አብራርተዋል፡፡

እንደ አቶ ዓለምሁሉ ገለፃ፤ የበይነ መረብ 
ትምህርት(ስማርት ኤጁኬሽን) ጥራት ያለው የትምህርት 
ተደራሽነትን የሚያረጋግጥ ነው፡፡ ቴክኖሎጂው ሀገር ውስጥም 
ከሀገር ውጪ የሚኖር ማንኛውም ትምህርት የሚፈልግ ዜጋ 
ወይም ስለሚሰጡ ትምህርቶች መረጃ እንዲኖረው የሚፈልግ 
አካል በቀን ውስጥ ለ24 ሰዓት በሳምንት ለሰባት ቀናት 
ሳይቋረጥ መረጃ ማግኘት የሚችልበት ሥርዓት ነው፡፡

ከመጀመሪያ ደረጃ ትምህርት ቤት ጀምሮ እስከ 12ኛ 
ክፍል ድረስ ያሉ ትምህርቶችን በኦንላይን ለማግኘት 
የሚያስችል ሥርዓት መዘርጋት መቻሉ ለተማሪዎችም 
ሆነ ለትምህርት ተቋማት ምቹ ዕድልን የሚፈጥር መሆኑን 
ባለሙያው አብራርተዋል፡፡

ሙሉ የተማሪዎች መጽሕፍትም ካለምንም ችግር 
በኦንላይን ማግኘት የሚያስችል ሥርዓት ተፈጥሯል ያሉት 
አቶ ዓለምሁሉ፤ በእያንዳንዱ መጽሐፍት ደግሞ በተከፋፈለ 

መልኩ የቀረበ የአንድ ውስን ርዕሰ ጉዳይ ላይ በተለያዩ 
አስተማሪዎች የተዘጋጀ በቪዲዮ የታገዘ ትምህርት አለ 
ብለዋል፡፡

ተማሪዎች በስማርት ቴሌቪዥኖች፣ በተንቀሳቃሽ 
ስልኮች፣ በላፕቶፕና በኮምፒውተሮች በመጠቀም 
በማንኛውም ጊዜ እና የትም ቦታ ሆነው ትምህርቱን 
መከታተል የሚችሉበት ሁኔታ ተፈጥሯል ሲሉም ገልፀዋል፡፡

ተማሪዎች ድረገፆችን ለመጠቀም የኢንተርኔት 
ክፍያ መክፈል አለመቻል ተግዳሮት ሊሆን እንደሚችል 
በማሰብም በነፃ እንዲጠቀሙ ለማስቻል ከሚመለከታቸው 
አካላት ጋር ውይይት እየተካሄደ መሆኑንም አቶ ዓለምሁሉ 
አብራርተዋል፡፡

በሌላ በኩል የኢንተርኔት ተደራሽነት እንደልብ 
ባልሆነባቸው አካባቢዎች ያሉ ችግሮችን ለመፍታት እየተሠራ 
ነውም ብለዋል፡፡ በዚህም ትምህርት ቤቶችን እርስ በእርስ 
በማስተሳሰር እና ለትስስር በማይመች ሁኔታ የሚገኙትን 
ደግሞ ሳተላይት በመጠቀም ተደራሽ ለማድረግ እየተሠራ 
ነው ሲሉ ገልፀዋል፡፡

አቶ ሀሚድ አሕመድ

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ
 

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ከአለበል

የሀገር አንድነት የሚወሰነውም የሚጠበቀውም 
በህዝቦች ስምምነት ነው፡፡ እንደ ኢትዮጵያ ባሉ  
የተሰባጠረ ህዝብ በያዙ ሀገራት ውስጥ የህዝቦች 
አንድነት ወሳኝ ነገር ነው፡፡ ሀገርን በኢኮኖሚም ሆነ 
በሌሎች ልማቶች ለማሳደግ የህዝቦች መተማመንና 
አብሮ የመኖር ፍላጎት አስፈላጊ ነው፡፡ ከቅርብ አመታት 
ወዲህ ግን በህዝቦች መካከል ቅራኔ ለመፍጠር ያሰቡ 
እንደ አሸባሪዎቹ ትህነግ እና ሸኔ ያሉ አካላት በተደራጀ 
መልኩ እየተንቀሳቀሱ ይገኛሉ፡፡ በዚህም ከፍተኛ የሆነ 
ኪሳራ ደርሷል፡፡ ሀገሪቱ ከገባችበት ሁኔታ እንድትወጣ 
ለማስቻል ሀገራዊ ምክክር ኮሚሽን እንዲቋቋም 
ተደርጓል፡፡ 

ሀገራዊ ምክክሩ ስር የሰደዱ ሀገራዊ አለመግባባቶችን፣ 
ግጭቶችን ለመፍታት ጥቅም ላይ የሚውል አንድ 
አይነት የግጭት መፍቻ ዘዴ ነው፡፡ በሌላ በኩል ደግሞ 
ድርድር የተለያየ ጥቅምና ፍላጎት የሚወክሉ አካላት 
በሰጥቶ መቀበል መርህ ልዩነቶቻቸውን የሚፈቱበት 
ዘዴ ነው፡፡ ሌላው ዘዴ እርቅ  ሲሆን የደረሰ በደል 
ላይ ጥልቅ ውይይት ማድረግና በመተማመን ይቅር 
በመባባል ስምምነትን ማስፈኛ ዘዴ ነው፡፡ በመጨረሻም 
የማስማማት የግጭት መፍቻ ዘዴ በሶስተኛ ወገን 
አማካኝነት ልዩነትን ለማስወገድ ጥቅም ላይ የሚውል 
ነው፡፡ ከግጭት መፍቻ ዘዴዎች መካከል አንዱ የሆነውን 
ሀገራዊ ምክክር  ለማድረግ እንዲቻል የህዝብ ተወካዮች 
ምክር ቤት የኢትዮጵያ ሀገራዊ የምክክር ኮሚሽን 
ማቋቋያ አዋጅ ቁጥር 1265/2014 አውጥቷል፡፡  

የሀገራዊ ምክክር ጥቅም በዋናነት ግጭትን 
ለማስወገድ፣ የፖለቲካና ዴሞክራሲ ሽግግርን ለማሳለጥ 
የሚጠቅም ነው፡፡ በተለይም ግጭቶችን ለመከላከል፣ 
ለማስተዳደር   እና ለመፍታት አይነተኛ መሳሪያ ሆኖ 
ያገለግላል፡፡ በአለም አቀፍ ደረጃም በበርካታ ሀገራት 
በተለያዩ ጊዜያት በተለያየ መነሻ ምክንያቶች ሀገራዊ 
ምክክሮችን አካሂደዋል፡፡ የተወሰኑት የተሳካላቸው 
ሲሆን፤ የተወሰኑት የሚፈለገውን ግብ ሳያሳኩ ቀርቷል፡፡

ሀገራዊ ምክክር ከሚያልፍባቸው ሂደቶች ውስጥ 
መነሻ፣ ዝግጅት፣ ምክክር እና ትግበራ ናቸው፡፡ 
በኢትዮጵያም የኮሚሽኑ የዝግጅት ምእራፍ ተጠናቆ ወደ 
ተግባር የተገባ ሲሆን፤ ከዚህ አንፃር አዋጁ ያካተተው 
ጉዳይ የኮሚሽኑን ተግባርና ሀላፊነት በሚመለከት 

በገለልተኛነት እና በነፃነት መስራት ይጠበቅበታል፡፡ 
የምክክር አጀንዳዎችን፣ አወያዮች አመራረጥን፣ የምክክር 
ስነ ስርአትን፣ የተወያዮች አመራረጥን እና ሌሎች መሰል 
ጉዳዮችን በነፃነትና በገለልተኝነት በራሱ እንደሚወስን 
ይጠበቃል፡፡ ምክክር የሚደረግባቸው ደረጃዎች፣ 
ሂደቶች፣ አካባቢዎችን መወሰን እና ምክክሩንም 
በአመቻችነት መምራት አለበት፡፡  

በዚህ ረገድ ሀገራዊ የምክክር ኮሚሽኑ ስራውን 
ሲጀምር ከክልል አስተዳደሮችና ከፖለቲካ ፓርቲዎች 
ጋር ውይይት አድርጓል፡፡ በውይይቱም ግብዓት 
ከመሰብሰብ በተጨማሪ ለክልሎችና ለፖለቲካ ፓርቲዎች 
ኃላፊነቶችን ሰጥቷል፡፡  ኮሚሽኑ ከክልል አመራር እና 
ባለድርሻ አካላት ጋር ውይይት አድርጓል። በመድረኮቹ  
ኮሚሽኑ የያዘው ዓላማ ኢትዮጵያውያንን የጋራ አሸናፊ 
የሚያደርግ መሆኑ የተጠቀሰ ሲሆን፤  ሁሉንም ህዝቦች  
ባሳተፈ መልኩ በማካሄድ በጋራ ጉዳዮች ላይ  በመግባባት  
በራሳቸው  ጉዳይ  መክረው መፍትሔ እንዲያስቀምጡ 
የሚያግዝ እንደሆነም ተመልክቷል፡፡ ለዚህ ደግሞ 
የክልል መንግስታት ሁለንተናዊ ድጋፍ አስፈላጊ ነው፡፡

የሀገራዊ ምክክር ኮሚሽኑ ኢትዮጵያን ካለችበት 
ችግር ያወጣል ተብሎ ተስፋ የተጣለበት መሆኑን 
በየመድረኮቹ የተጠቀሰ ሲሆን፤  ኮሚሽኑ ውጤታማ 
እንዲሆን ሁሉም የበኩሉን ሊወጣ ይገባል፡፡ በተለይ 
በክልሎች አካባቢ የሚታየውን የእርስ በርስ አለመግባባት 
በመፍታት ሀገራዊ አንድነት እንዲፈጠር ሊተጉ፤ 
የኮሚሽኑን አላማ ከግብ እንዲደርስ የሚጠበቅባቸውን 
ሊያበረክቱ ይገባል፡፡ ምክንያቱም ክልሎች እርስበርስ 
የመደጋገፍና አብሮ የመስራት ሁኔታዎች ባሳደጉ ቁጥር 
በውስጣቸው የሚኖሩ ህዝቦች ተግባብተው ለአንድ 
አላማ መቆም ይችላሉ፡፡

ሌላው መታየት ያለበት ጉዳይ በህዝቦች መካከል 
መቃቃርን የፈጠሩ ትርክቶችን የማስተካከል ስራ ነው፡፡ 
በተለይ በተፎካካሪ ፓርቲዎች ውስጥ ያለው የእርስበርስ 
ጤናማ ያልሆነ ፉክክር የተሳሳቱ ትርክቶች እንዲወጡ 
በር ከፍቷል፡፡ እነዚህ ትርክቶች በህዝቡ ዘንድ መቃቃርን 
ከመፍጠር ባለፈ ጥላቻን አምጥቷል፡፡ ይህ ጥላቻ ታድያ 
የእርስበርስ ግጭቶች እንዲበዙ አድርጓል፡፡ የፖለቲካ 
ፓርቲዎች ለሀገራዊ ምክክር መድረኩ መሳካትና ለውጥ 
ለማምጣት ያላቸው ሚና ከፍ ያለ ነው፡፡ በተለይ 
የተዘሩ የጥላቻ ትርክቶች እንዲሻሩ ተግተው መስራት 
ይጠበቅባቸዋል፡፡ የምክክር መድረኮችም በሚዘጋጁበት 

ወቅትም የነቃ ተሳትፎ በማድረግና ገንቢ ሃሳቦችን 
በመሰንዘር መድረኩ ውጤታማ እንዲሆን የማድረግ 
ኃላፊነት አለባቸው፡፡

በውይይቶቹ የሚሳተፉት አካላት ገንቢ የሆኑ ሀሳቦችን 
በመያዝ እና አንድነትን የሚያመጡ ጉዳዮችን በማንሳት  
ውይይቶች ላይ መሳተፍ አለበት፡፡ የምክክር መድረኮቹ 
የህዝብ ለህዝብ ግንኙነቶችን የሚያጠናክሩ በመሆናቸው 
ተገቢውን ውጤት ለማምጣት እገዛ ያደርጋሉ፡፡ ለአብነት 
ያክል ሀገሪቱ ያለፈችባቸውን መንገዶች በመገምገም 
በቀጣይ እንደ ህዝብ ሊተኮርባቸው የሚገቡ ሁነቶች ላይ 
የጋራ መግባባት እገዛ ያደርጋል፡፡ 

ዜጎች በምክክሩ  ለሀገር እድገትና ተጠቃሚነት 
ፋይዳ በሌላቸው ጉዳዮች ላይ ጊዜያቸውን ከማባከን 
ይልቅ በኢትዮጵያ   መጻኢ ተስፋ ላይ ማተኮር 
አለባቸው፡፡ ብሔራዊ ምክክሩ የኢትዮጵያን የቀደመ 
ጠንካራ አንድነት ለመመለስ ፋይዳው የጎላ በመሆኑ 
ሁሉም ራሱን ለውይይት ዝግጁ ማድረግ አለበት፡፡ 
በተለይ ላለፉት 27 ዓመታት በብሔር ተኮር የፖለቲካ 
እሳቤ ሲፈጸም የነበረው ሴራ በዜጎች መካከል ልዩነቶች 
እንዲሰፉ ምክንያት ሆኖ ቆይቷል። በዚህም የማህበረሰቡ 
የመተባበር፣ የመከባበርና ተቻችሎ የመኖር እሴቶች 
በተለያየ መንገድ ተሸርሽረው የነበረ ሲሆን፤ ይሄን 
መመለስ የምክክሩ አንደኛው አላማ መሆን አለበት።

በርካታ የሚያግባቡና አንድ የሚያደርጉን ነገሮች 
እያሉ ባለፉት ዓመታት ልዩነቶች በሚያጎሉ ጥቃቅን 
አጀንዳዎች ላይ   የእኔነት ስሜት ላይ እንድናተኩር 
ተደርጓል። ይህ ሴራ የሀገሪቱ ሀብት በውስን አካላት 
እጅ እንዲወድቅና ለዝርፊያ እንዲዳረግ ምቹ አጋጣሚ 
ከመፍጠር ባለፈ ሥራ አጥነትና መሰል ችግሮችን 
አበራክቷል። በኢትዮጵያዊያን የጋራ ተጋድሎ የመጣው 
ለውጥም በተፈለገው ልክ እንዲሄድና በህዝቦች መካከል 
የነበረው ጠንካራ አንድነት እንዲመለስ ሀገራዊ ምክክሩ 
ወሳኝ መሳሪያ ሆኖ ማገልገል አለበት።  ለውጡን 
በጠንካራ መሰረት ላይ በማቆም የተፈለገውን ሀገራዊ 
መግባባትና አንድነት ለማምጣት የመንግስትና ህዝብ 
መተማመን ወሳኝ ነው። ጠንካራ ሀገር ለመገንባት ሰሚ 
ያጡ የህዝብ ቅራኔዎችና አለመግባባቶችን በነባሩ እሴቶች 
መሰረት መለየት ይገባል፡፡  ለዚህም ኮሚሽኑ የጀመረውን 
ሁሉን አቀፍ የተግባር እንቅስቃሴ አጠናክሮ በመቀጠል 
ውጤታማ የሆነ የውይይት መድረኮችን እንደሚያዘጋጅ 
ይጠበቃል፡፡

ከሀገራዊ ምክክር መድረኮች ውጤታማ ውይይቶች ይጠበቃሉ

ለአፍሪካዊ ችግር አፍሪካዊ መፍትሔን ማምጣት ላይ ትኩረት ያደረገው እና ለአፍሪካ ሰላምና ደህንነት ችግሮች የተለያዩ 
የመፍትሔ ሃሳቦችን ማፍለቅ፣ እንዲሁም ለተግባራዊነታቸው አቅጣጫ ማስቀመጥን ታላሚ አድርጎ የተመሠረተው ጣና ፎረም፤ 
በዚሁ እሳቤና ዓላማው ላይ እንዳተኮረ ዘንድሮ አስረኛውን ጉባኤ እያከናወነ ይገኛል፡፡ ታዲያ ይህ ፎረም ዘንድሮ ሃሳቡ ብቻ 
አልነበረም ገዝፎ የቀረበው፤ ከዓመት ዓመት የሚያነሳቸው ጉዳዮች እና የመድረኩ ተሳታፊዎችም በቁጥርም እንጂ፡፡

የንግግር፣ የምክክርና የእውቀት ሽግግር እንዲሆን ታስቦ የተጀመረው ጣና ፎረም፤ እንደታሰበውም በርካታ የአፍሪካ 
መሪዎች፣ ተመራማሪዎችና ሌሎችም የሚመለከታቸው አካላት በጋራ ቁጭ ብለው የሚነጋገሩበት፣ በጥናት ላይ በተመሠረቱ 
የመፍትሔ ሃሳቦች ላይ የሚመክሩበት፣ ከጥናቶቹና ከጋራ መነጋገራቸው የተገኙ እውቀትንና አሠራሮችን የሚለዋወጡበት፤ 
በጥቅሉ ለአህጉረ አፍሪካ ሰላምና ደህንነት እውን መሆን የተደመረ አቅም የሚያፈልቁበት መድረክ እየሆነ መጥቷል፡፡ አስረኛው 
የጣና ፎረምም አገራት ልምድና ተሞክሮዎቻቸውን የተለዋወጡበት፤ በተገኙ ልምዶችም እንደ አህጉር ለማስቀጠል የሚያስችሉ 
የምክክር፣ የንግግርና ሽግግር ሂደቶችን በተግባር ያሳየ ሆኗል፡፡

ለምሳሌ፣ ኢትዮጵያ እንደ አገር አጠቃላይ በማኅበራዊ፣ ኢኮኖሚያዊና ፖለቲካዊ ዘርፎች እያከናወነቻቸው ያሉ የብልጽግናዋ 
ጉዞ ስኬታማ ተግባራትን በጠቅላይ ሚኒስትር ዶክተር ዐቢይ አሕመድ አማካኝነት ለሀገራት ልምድ ይሆን ዘንድ በመድረኩ 
ባደረጉት ንግግር ላይ ጠቅሰዋል፡፡ በዚህም ኢትዮጵያ ወደ ብልጽግናዋ ለምታደርገው ጉዞም ሆነ ለሰላምና ደህንነቷን እውን መሆን 
እንቅፋት የሚሆኑባት ጉዳዮች ላይ አተኩራ እየሠራች ወደ ዋናው መዳረሻዋ በግስጋሴ ላይ ትገኛለች፡፡ ከእነዚህ ሥራዎች መካከል 
ደግሞ የአረንጓዴ ልማት አንዱ ሲሆን፤ ይሄ ሥራ ከሀገር አልፎ የምስራቅ አፍሪካ ቀጠናን በሚያስተሳስር እንዲሁም አፍሪካውያንን 
ወደ ላቀ መነቃቃት የሚመራ ተግባር እየተከናወነበት ያለ ነው፡፡

ለአብነት፣ የአረንጓዴ አሻራ ንቅናቄው በአራት ዓመታት ውስጥ ከ20 ቢሊዮን ችግኝ በላይ መትከል የተቻለበት ሲሆን፤ 
ይሄንኑ ሥራ በጎረቤትና ቀጣናው ሀገራት የማስፋት እንቅስቃሴም ተጀምሯል፡፡ ይሄም እንደ ሀገር፣ እንደ አህጉር ብሎም እንደ 
ዓለም ትልቅ ምሳሌ የሚሆንና አድናቆት ሊቸረው የሚገባም ነው፡፡ ከዚህ በተጓዳኝ ኢትዮጵያ ያሏትን ሃብቶች በመጠቀም የኃይል 

ወደ ከፍታ እየተራመደ ያለው ጣና ፎረም!

ፍላጎቷን ከታዳሽ ኃይል ለማሟላት የምታደርገው ጥረት አንዱ ሲሆን፤ የዓባይ ግድብ ደግሞ የዚህ አብይ ማሳያ ነው፡፡ ይሄ 
ተግባር ኢትዮጵያ የራሷን ብቻ ሳይሆን በተመሳሳይ የጎረቤትና የቀጣናውን አገራት ተጠቃሚ በሚያደርግ መልኩ የተነፈችውና 
እየተገበረችው ያለ ፕሮጀክት ሲሆን፤ ዓባይ ወንዝ ድንበር ተሻጋሪ ከመሆኑ ጋር በተያያዘም ከተፋሰሱ ሀገራት ጋር ግጭትና ቅራኔን 
በማይፈጥር መልኩ በፍትሐዊነትና በጋራ ተጠቃሚነት መርህ እየተጓዘ ያለ ነው፡፡

የግብርና ልማት ሥራው በተለይ በመስኖ ስንዴ ልማት የሚከናወነው ተግባርም፣ ኢትዮጵያ በምግብ ራሷን ከመቻል ከፍ ያለ 
ውጤት እየተመዘገበበት ያለ ሲሆን፤ በአምራች ኢንዱስትሪው፣ በመሠረተ ልማትና አገልግሎት እንዲሁም ቱሪዝምን በመሳሰሉ 
ኢትዮጵያ እምቅ አቅም ባላት ዘርፎች ላይ የሚሠሩ ሥራዎችም በተመሳሳይ ውጤት እያስገኙ ያሉ ናቸው፡፡ 

እነዚህንና ሌሎች ውጤታማ ተግባራትን እያከናወነች ያለችው ኢትዮጵያ እነዚህ ብቻቸውን የሚፈለገውን ግብ የሚያስገኙ 
ባለመሆናቸው በመረጃና ደህንነት እንዲሁም ሳይንስና ቴክኖሎጂ ዘርፎች ላይ በትኩረት እየሠራች ስለመሆኑም የተነሳ ሲሆን፤ 
በተለይ በዚህ ዘመን አገራት ምንም እንኳን የልማትና ሰላም ሂደታቸው መልካም ቢሆንም በሳይንስና ቴክኖሎጂ ያልታገዘ 
የመረጃና ደህንነት ሥራዎች ላይ ብልጫ ከተወሰደባቸው የሚፈልጉትን ሀገራዊ ሰላምና ደህንነት ማረጋገጥ እንደሚከብዳቸው 
ተመልክቷል፡፡ በዚህ ረገድ ኢትዮጵያ ለአፍሪካ ምሳሌ ሊሆን የሚችል ተግባራት እያከናወነች ትገኛለች፡፡

በአስረኛው የጣና ፎረም ከተነሱ ጉዳዮች መካከል አንዱ፣ የተረጋጋ ሰላምና ደህንነት አለ ማለት ግጭት ጠፍቷል ማለት 
እንዳልሆነ የተጠቆመበት ጉዳይ ሲሆን፤ የጣና ፎረም ዋነኛ ምክንያትም ለእነዚህ ግጭቶችና ለሚፈጠሩ የሰላምና ደህንነት 
እንቅፋቶች አፍሪካውያን በራሳቸው የመፍትሔ አመንጪ ሊሆኑ እንደሚገባ ተመላክቷል፡፡ በዚህ ረገድ በመድረኩ የቀረበው 
የኢትዮጵያ ተሞክሮና እሳቤ የውስጥን ችግር በውስጥ አቅም፤ የአህጉርንም ችግር በአህጉሪቷ ሀገራትና ምሑራን እንዲሁም 
የፖለቲካ ኃይሎች መነጋገርና መግባባት ላይ ተመሥርቶ እልባት ሊያገኝ እንደሚገባው ያመላከተ ነው፡፡ ለዚህ ተግባር አጋዥ 
እንዲሁም ሀገራት በአፍሪካ ኅብረት የአጀንዳ 2063 ላይ የተቀመጡ ግቦችን ሊያሳኩ የሚችሉበትን አቅም አቀናጅተውና 
ተናብበው መሥራት ይኖርባቸዋል፡፡

ከሁሉም በላይ በፓን አፍሪካኒዝም መንፈስ ከመነጣጠል ይልቅ በመነጋገርና በመተባበር፣ ከውጪ ጠባቂነት ይልቅ የራስን 
አቅም ለይቶ በመጠቀምና ችግሮችን መሻገር ላይ ማተኮር የተገባ ነው፡፡ ለዚህ ደግሞ ሥራዎች ሁሉ ሳይንስና ቴክኖሎጂን መሠረት 
አድርገው መከናወን፤ የአፍሪካ ችግር መፍትሔው በራሷ አፍሪካ ውስጥ መኖሩን ማመን የተገባ ነው፡፡

 አስረኛው የጣና ፎረም ተሳታፊዎችም፣ ከተሳታፊዎች የሚነሱ ሃሳቦችና ጉዳዮችም ይሄንኑ የሚያስረዱ ናቸው፡፡ ይሄ ደግሞ 
ፎረሙ ከጊዜ ወደ ጊዜ አፍሪካዊ ወንድማማችነትና ኅብረትን ብቻ ሳይሆን፤ ይሄን ኅብረትና ወንድማማችነት በማጽናት ሂደት 
ውስጥ የድርሻቸውን ለማበርከት የሚተጉ መሪዎችን ጨምሮ በተሳታፊም፣ በጉዳይም ከፍ እያለ የመምጣቱ አንዱ ማሳያ ነው!

ዜና

ከ1ኛው ገጽ የዞረ

ኃይል በአግባቡ በመጠቀም ለሌሎች የአፍሪካ ሃገራት 
ለመላክ እየሠራች መሆኗንም ጠቁመዋል።

በተለይ ኢትዮጵያ በኃይል ዘርፍ ከውሃ፣ ከንፋስና 
ከከርሰ ምድር እንፋሎት በርካታ ኤሌክትሪክ ኃይል 
በማመንጨት ለጎረቤት ሀገራት ጭምር የኃይል ምንጭ 
እያቋደሰች ትገኛለችም ብለዋል።

በኢትዮጵያ በዝናብ ላይ የተመሠረተ ግብርናችንን 
ወደ ገበያ መር የመስኖ ልማት በማሸጋገር ሀገሪቱን 
በምግብ ራሷን እንድትችል እየሠራን እንገኛለንም 
ብለዋል፡፡

በጀመርነው የአረንጓዴ አሻራ መርሐ-ግብር እኤአ 
በ2029 የደን ልማት ዘርፉን እቅድ ለማሳካት ጥረት 
እየተደረገ መሆኑን በንግግራቸው ጠቅሰዋል።

ጠቅላይ ሚኒስትሩ ከ10ኛው ጣና ፎረም ጎን ለጎን 
ከሱዳን ሉዓላዊ የሽግግር ምክር ቤት ፕሬዚዳንት ሌተናል 
ጄነራል አብደል ፈታህ አል ቡርሃን ጋር መክረዋል።

በፎረሙ ላይ የተገኙት የሱዳን ሽግግር መንግሥት 
ሉዓላዊ ምክር ቤት ሊቀ መንበር ጄኔራል አብዱልፈታ 
አልቡርሃን በበኩላቸው ኮቪድ 19፣ የአየር ንብረት 
ለውጥ እና የምግብ እጥረት የሰላምና ደህንነት ተግዳሮት 
ሆነው መቀጠላቸውን ተናግረዋል።

10ኛው ጣና ከፍተኛ የሰላም እና የደኅንነት ፎረም 
ሲጀመር በበይነ መረብ የታገዘ መልዕክት ያስተላለፉት 
የአፍሪካ ኅብረት ኮሚሽን ሊቀመንበር ሙሳ ፋቂ 
ማሕማት በበኩላቸው፤ አፍሪካ ከሌላው ዓለም በተለየ 
የግጭት መፈልፈያ አህጉር ሆናለች ብለዋል።  

ለአፍሪካ አማራጭ የሰላም እና የደኅንነት መፍትሔ 
ያስፈልጋል ያሉት ሊቀመንበሩ ፤አህጉራዊ እና ቀጣናዊ 

መፍትሔ ለማምጣት እየተሠራ ነው ብለዋል።  
የአፍሪካ ኅብረት በአህጉሪቷ ውስጥ ካሉ ቀጣናዊ 

የምጣኔ ሃብት ድርጅቶች ጋር የሰላም እና የደኅንነት 
ችግሮችን ለይቶ ለመከላከል እየሠራ እንደሆነም 
አንስተዋል።

አፍሪካ የሰላም እና ደኅንነት ስጋቶቿን በራሷ 
አቅም ለመፍታት የምጣኔ ሃብት አቅሟን ማጠናከር 
ይኖርባታል ያሉት ሊቀመንበር ሙሳ ፋቂ፤ በድጋፍ እና 
እርዳታ ላይ የተመሠረተ የግጭት አፈታት ሥርዓት 
ሊያበቃ ይገባል ብለዋል። 

በአህጉሪቷ ያለው አሁናዊ የሰላም እና ደህንነት 
ሁኔታ አሳሳቢ ነው ያሉት የኮሚሽኑ ሊቀመንበር 
"የሚቀጥለው ትውልድ ከግጭት እና ጦርነት ነጻ የሆነ 
አካባቢ መውረስ አለበት" ነው ያሉት።

ኢትዮጵያ የሰው ዘር መገኛ ቀዳሚ ምድር ናት፤ 
ወደ ኢትዮጵያ ስመጣም ወደ ትውልድ አካባቢዬ 
እንደምመጣ እቆጥረዋለሁ ያሉት ደግሞ የኡጋንዳ 
ምክትል ፕሬዚዳንት ጀሲካ ሮዛ ናቸው። ኡጋንዳ 
አህጉራዊ መፍትሔ ለሚያስፈልገው የሰላም እና የጸጥታ 
ችግር የፖሊሲ አማራጭ የሚሆኑ የመፍትሔ ሃሳቦችን 
ለመቀበል እና ለመተግበር የፎረሙን አስፈላጊነት 
ታምንበታለች ብለዋል ። 

በዓለም አቀፍ ደረጃ በተለይም ደግሞ በአፍሪካ 
ጽንፍ የወጣ አክራሪነት ለግጭት መንስኤ እና ምክንያት 
ሲሆን እያየን ነው ያሉት ምክትል ፕሬዚዳንቷ፤ 
ይህንንም ተከትሎ በየሀገራቱ አማጺያን እና የሽብር 
ቡድኖች እየተበራከቱ መጥተዋል ብለዋል። እነዚህ 
መሣሪያ የታጠቁ እና የተደራጁ የሽብር ቡድኖች እና 

አማጺያን የአሕጉሪቷ ዜጎች የሰላም እና የደኅንነት ሰጋት 
በመሆናቸው አማራጭ የሰላም መፍትሔ ያሻቸዋል፤ 
ፎረሙ ለዚህ ያግዛል ነው ያሉት።  

አፍሪካ በባሕል የከበረች እና እምቅ የተፈጥሮ ሃብት 
ያላት አህጉር ብትሆንም ይህንን ሃብቷን ሕዝቦቿን 
በሚጠቅም መልኩ በመጠቀም በኩል ግን ውስንነቶች 
አሉ። እነዚህ ውስንነቶች ለግጭት እና ለሰላም እጦት 
ምክንያት ሳይሆኑ መፍታት ይጠበቃል ያሉት ምክትል 
ፕሬዚዳንቷ ጀሲካ ሮዛ፤ ለመሰል እርምጃዎች ደግሞ 
ምክክሩ እና ውይይቱ አማራጭ ሃሳብ ያቀርባል ነው 
ያሉት። 

"የጣና ፎረምን ዓርማ ስመለከት ልክ እንደቀድሞ 
አባቶቻችን ዛፍ ስር ተቀምጠን ስለአህጉሪቷ ሰላም 
የምንመክር ይመስለኛል" ያሉት ደግሞ የሶማሊያ 
ጠቅላይ ሚኒስትር ሃምዛ አብዲ ባሬ ናቸው። 
ሽብርተኝነት እና ጽንፈኝነት የአህጉሪቷ የሰላም እና 
የደኅንነት ስጋት ሁነዋል ያሉት ጠቅላይ ሚኒስትሩ፤ 
ችግሩን ለመሻገር ትብብርን እና በጋራ መቆምን 
ይጠይቃል ብለዋል። 

ጠቅላይ ሚኒስትር ሃምዛ ባሬ በንግግራቸው 
አልሸባብ የሶማሊያ እና የምሥራቅ አፍሪካ የሰላም 
እና የደኅንነት ችግር እየሆነ መጥቷል ብለዋል። ወቅቱ 
ችግሩን በሰላማዊ መንገድ መፍታት፣ ፖለቲካዊ 
መፍትሔ መስጠት እና የንግግር አማራጮችን 
መጠቀምን ይጠይቃልም ብለዋል።

በአፍሪካ አህጉር የሰላምና ደህንነት ጉዳዮች ላይ 
ትኩረት ያደረገውን 10ኛው የጣና ከፍተኛ የደህንነት 
ፎረምን የባህርዳር ከተማ እያስተናገደች ነው። 

ሰንደቅ ዓላማ በዓል አከባበር ጋር በተያያዘ ሁለቱም 
አዋጆች ማለትም አዋጅ ቁጥር. 654/2001ና የተሻሻለው 
አዋጅ ቁጥር 863/2006ዓ.ም በኢፌዴሪ ሕገ-መንግሥት 
አንቀፅ 3 የተቀመጠውን የብሔራዊ ሰንደቅ ዓላማ 
ትርጓሜ መሠረት በማድረግ የወጡ ናቸው። አዋጆቹ 
የብሔራዊ ሰንደቅ ዓላማ ሲሰቀልና ሲወርድ ሊሰጠው 
ስለሚገባ አክብሮት ስለሚኖረው የአወጣጥ ሥነ ሥርዓት፣ 
ስለሰንደቅ ዓላማ ምንነትና ትርጓሜ የሚብራሩ ናቸው። 

እንደ ምስራቅ(ዶ/ር) ገለጻ፤ የብሔራዊ ሰንደቅ 
ዓላማ ቀን ላለፉት 14 ዓመታት እንደየወቅታዊ ሁኔታው 
የተለያዩ መሪ ቃሎችን በመሰየም ሲከበር ቆይቷል። 

ሰንደቅ ዓላማ በትልቅ መስዋዕትነት የተገኘ የሉዓላዊነት 
መገለጫ በመሆኑ ለኢትዮጵያውያን ትልቅ ትርጉም 
ያለው ነው። የሰንደቅ ዓላማ ቀን  በተለያዩ የመንግሥት 
ተቋማት፣ ትምህርት ቤቶች፣ በዓለም ላይ ባሉ የኢትዮጵያ 
ኤምባሲዎችና ሌሎች ተቋማት ጭምር በድምቀት 
ይከበራል። 

በኢዲሲቷ ኢትዮጵያ ሰንደቅ ዓላማ ለወጣቶች 
ያለው ትርጉም በወጣቶች ዘንድ ግንዛቤ እንዲኖራቸው 
ለማስቻል በተለያዩ የፓናል ውይይቶች እንደሚከበር 
የገለጹት ዋና ጸሐፊዋ፤ አደናቃፊ ሀሳቦች በሚታረሙበትና 
ሀገራዊ የአንድነት እሴቶቻችን ከፍ በሚያደርጉ ጉዳዮችን 

በማጉላት እንደሚከበርም ገልጸዋል። 
ማንኛውም ኢትዮጵያዊ ዜጋ ለሰንደቅ ዓላማ 

የሚገባውን ክብር መስጠትና የማክበር ኃላፊነትና ግዴታ 
አለበት። የብሔራዊ ሰንደቅ ዓላማ ቀን በዓል ሁሉም ዜጎች 
እንደ ብሔራዊ በዓል የሚጓጉለትና እሴቶቹን በዕለት 
ተዕለት እንቅስቃሴ እንዲጠብቁት በየዓመቱ ትርጉም 
ባለው ሁኔታ ሀገራዊ አንድነትንና ብሔራዊ መግባባትን 
በሚያጠናክሩ ሁነቶች እያጀቡና እያደመቁ ማክበር 
ያስፈልጋል ብለዋል።

ሕገ መንግሥታችንና ሰንደቅ ዓላማችን ለጠንካራ 
ሀገረ መንግሥት ግንባታ ዋስትና ይሆናል!፤ ሰንደቅ 

ዓላማችን የኅብረብሔራዊ አንድነታችን አርማ ነው!፤ 
የሰንደቅ ዓላማችን መርሆዎች የመቻቻልና አብሮነታችን 
ዋስትና ናቸው!፤ ያጋጠሙንን ወቅታዊ ፈተናዎች 
በኅብረብሔራዊ አንድነታችን ክንድ መክተን እንሻገራለን! 
እና ሌሎች መልዕክቶችን በማንገብ እንደሚከበር ዶክተር 
ምስራቅ ተናግረዋል።

15ኛውን ብሔራዊ የሰንደቅ ዓላማ ቀን የኢፌዲሪ 
ፕሬዚዳንት ክብርት ሳሕለወርቅ ዘውዴ በተገኙበት 
በሕዝብ ተወካዮች ምክር ቤት ግቢ የኢትዮጵያን ኅብረ 
ብሔራዊ አንድነት በሚያጎለበት መንገድ በደማቅ ሁኔታ 
እንደሚከበርም ጠቁመዋል። 

ለመደገፍ ከመንግሥት ጋር የማሻሻያ ሽርክና 
መደረጉንና የሁለቱ ሀገራት ግንኙነት ከዚህ በላይ 
እንዲያድግ ጀርመን ፍላጎት እንዳላት ተናግረዋል። 

“ግንኙነታችን በፅኑ መሠረት ላይ ነው ያለው።” 
ያሉት አምባሳደር ሃወር፤ ጀርመን በኢትዮጵያ ሰሜናዊ 
ክፍል ያለውን ጦርነት ሰላማዊ መቋጫ እንዲያገኝ 
በአፍሪካ ኅብረት መሪነት የሚደረገውን ድርድር 
ትደግፋለች ሲሉም ገልፀዋል።

ከአፍሪካ ኅብረት ጋር ያለውን ግንኙነት በተመለከተ 
አምባሳደር አወር አፅንዖት ሰጥተው እንደተናገሩት፤ 
ጀርመን የአፍሪካ ኅብረት ከምንጊዜውም በላይ 
ትፈልጋለች። ኅብረቱ በሰሜን ኢትዮጵያ ያለውን 
ጦርነት እና ስቃይ ለማስቆም እንዲሁም ረጅም ጊዜ 
የቆየውን የሰላም ሂደት ለመጀመር ድርድር የመምራት 
ሥልጣን ያለው አካል ነው ብለዋል። 

በተጨማሪም ኅብረቱ በሌሎች የአህጉሪቱ ክፍሎች 
ሰላምና መረጋጋት እና ዲሞክራሲያዊና ኢኮኖሚያዊ 
ዕድገት እንዲመጣ ያላሰለሰ ጥረት በማድረግ ላይ 
ይገኛል ያሉት አምባሳደሩ፤ “መንግሥቴ የአፍሪካ 
ኅብረት ጠንካራ ደጋፊ ነው።” ሲሉ አብራርተዋል። 

ከአፍሪካ እና ከአፍሪካ ኅብረት ጋር ያለን ትብብር 
በበርሊን የፖሊሲ ቅድሚያ የሚሰጠው ጉዳይ ነውም 
ብለዋል።

በመሆኑም ኅብረቱ ለጉዳይ ትኩረት ሰጥቶ 
በሰሜኑ የሀገሪቱ ክፍል ሰላም እንዲወርድ 
እንዲያደራድር ቢደረግ ጀርመን የምትደግፈው ሃሳብ 
እንደሆነ ጠቁመዋል።

እንደ አምባሳደሩ ገለጻ፤ በሰላም ድርድሩ ላይ 
ሴቶች ከፍተኛ ሚና ሊጫወቱ ይገባል። ኢትዮጵያ 
መለያየትን አሸንፋ እንድትበለጽግ ሴቶች በሰላም 
ግንባታ፣ በሥራ ፈጠራ እና በሌሎችም መስኮች ጉልህ 
ሚና መጫወት ይኖርባቸዋል። 

በተጨማሪም በሀገሪቱ የሚደረገው ብሔራዊ 
ምክክር ተዓማኒና ግልፅ ሆኖ በስኬታማነት 
እንዲጠናቀቅ ጀርመን ድጋፍ እንደምታደርግ 
አምባሳደሩ ተናግረዋል። 

በተመሳሳይ በሩሲያና በዩክሬን መካከል ያለው 
ጦርነት የአውሮፓ ችግር አልያም ደግሞ የሁለት ሀገራት 
ጦርነት ተደርጎ መታየት የለበትም ያሉት አምባሳደር 
አወር፤ መዘዙ ለዓለም አቀፉ ማኅበረሰብ የሚተርፍ 

መሆኑን ጠቁመዋል። 
በጦርነቱ ምክንያት በተለያዩ ሀገራት የሚገኙ 

ሕዝቦች በኑሮ ውድነት እና በምግብ እጦት እየተሰቃዩ 
ነው ያሉት አምባሳደር ሃወር፤ የጀርመን አጋር ሀገራትን 
ከዚህ ጥቃት ለመከላከል እና ተጋላጭ የሆኑትን 
ለመደገፍ የሚያደርጉትን ዲፕሎማሲያዊ ጥረት 
አጠናክረው እንደሚቀጥሉ ተናግረዋል።

አምባሳደር አወር፤ በየትኛውም ሀገር የሚካሄድ 
ጦርነት ቀለል ተደርጎ የሚታይ አለመሆኑንም 
ጠቁመዋል። "ጦርነት ወደ አውሮፓም ተመልሷል" 
ያሉት አምባሳደሩ፤ "አንዳንዶች የሩሲያን ጦርነት 
እንደ አውሮፓውያን ችግር ሊመለከቱት ይሞክራሉ። 
ሆኖም የሁለቱ ሀገራት ጦርነት ዓለም አቀፍ ቀውስ 
ነው። ዛሬ በተለያዩ አካባቢዎች ዜጎች በጦርነቱ 
ምክንያት የምግብ እጦትና ለኑሮ ውድነት ተዳርገዋል 
ብለዋል።

በሰሜኑ የሀገሪቱ ክፍል የሰው ልጆችን ለስቃይ 
የዳረጉ እና የሰብዓዊ መብት ረገጣ ያካሄዱ አካላት 
ለሕግ እንዲቀርቡም ከመንግሥት ጋር ተባብረን 
እንሠራለን ሲሉ አክለዋል።

በጋዜጣው ሪፖርተር

አዲስ አበባ፡-  በኢትዮጵያ ሰላምና ጸጥታን ለማረጋገጥ 
በሚደረገው ጥረት ሕግ አውጪዎች በተጠናከረ መልኩ 
ኃላፊነታቸውን መወጣት ይገባቸዋል” ሲሉ የሕዝብ 
ተወካዮች ምክር ቤት አፈ ጉባኤ ታገሰ ጫፎ ገለጹ።

አፈ ጉባኤ ታገሰ ጫፎ ሀገር አቀፍ፣የክልሎችና የሁለቱ 
ከተማ አስተዳደሮች ሕግ አውጪዎች የምክክር መድረክ 
ትናንት በጅማ ከተማ መካሄድ ሲጀምር እንደገለጹት፤ 
ሀገራዊ ምክክር በማድረግ በሀገሪቱ ሰላምን ዕውን 
ማድረግ የዓመቱ ትኩረት አቅጣጫ ነው፤ምክር ቤቶችም 
በዚህ ረገድ ትልቅ ሚና ማበርከት ይጠበቅባቸዋል ።

በተያዘው በጀት ዓመት የኢትዮጵያን ሰላምና 
ደህንነት ለማረጋገጥ ሰፊ ሥራዎች እንደሚጠብቁና ሕግ 
አውጭዎች ትልቅ ኃላፊነት እንዳለባቸው አመልክተዋል።

የጨፌ ኦሮሚያ አፈ ጉባዔ ወይዘሮ ሰዓዳ 
አብዱራህማን በበኩላቸው መድረኩ ሀገርን ወደፊት 
ለማራመድ በሚደረገው ጥረት ሕግ አውጪዎች ተሞክሮ 
እንዲለዋወጡ የሚያግዝ እንደሆነም ተናግረዋል።

በጋራ መድረኩ የኢትዮጵያ ሀገራዊ ምክክር ኮሚሽን 
ሥራ ሂደት በኮሚሽነሮቹ ቀርቦ ውይይት እንደሚደረግበት 
ተገልጿል።

የክልል ምክር ቤቶች ተሞክሮዋቸውን የሚያቀርቡ 
ሲሆን በፌዴሬሽን ምክር ቤት በኩል ደግሞ በመንግሥታት 
ግንኙነት ላይም ምክክር እንደሚካሄድ ተነግሯል።

ጉባኤው ምክር ቤቶች በሀገራዊ ጉዳዮች ላይ 
የሚመክሩበትና ልምድ የሚለዋወጡበት መሆኑን ኢዜአ 
ዘግቧል።

ሰላምና ደህንነት 
ለማረጋገጥ  ሕግ 
አውጪዎች ትልቅ

 ኃላፊነት 
ይጠብቃቸዋል

ጀርመን፣ በሰሜኑ የሀገሪቱ...

ብሔራዊ የሰንደቅ...
ከ1ኛው ገጽ የዞረ

ችግሮችን...
ከ1ኛው ገጽ የዞረ

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ 
የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት 
አገልግለዋል። ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ 
እያሉ ባጋጠማቸው ድንገተኛ ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት 
ይታወቃሉ።

በትህነግ የሽብር ቡድን ታጣቂዎች ተገደው የተደፈሩ 
እናቶች፣ በደባርቅና አካባቢው ለተገኘ የኢትዮጵያ ፕሬስ 
ድርጅት ጋዜጠኛ “ዓላማችን አማራን ማዋረድና ማጥፋት 
ነው እያሉ ልጆቻችን ፊት ደፈሩን፤” ሲሉ ቅስማቸው 
ተሰብሮ ነገሩን። አዲስ ዘመን ጋዜጣ ባስነበበው በዚህ 
ዘገባ፣ የሽብር ቡድኑ ትህነግ ታጣቂዎች በወረራ ይዘው 
በቆዩባቸው የአማራ እና አፋር አካባቢዎች ህጻናትንና 
መነኮሳትን አስገድዶ መድፈር ወንጀል መፈጸማቸውን 
መለስ ብሎ ያስታውሰናል ። በዚህም በርካታ ህጻናት እና 
እናቶች ከአካላዊ እና ስነልቦናዊ ጉዳት ባለፈ ራሳቸውን 
እስከማጥፋት ደርሰዋል በማለት ያረዳናል። ሕመማቸውን 
እንድንታመም ያደርጋል። እኔም በማላውቀው ምክንያት 
ይህ ዘገባው ውስጤን ዘልቆ ተሰምቶኛል። በዝብዞኛል። 
አንገብግቦኛል ።

ጋዜጠኛው በስፍራው ተገኝቶ በጋዜጣው ዘገባ 
ላይ ያጋራንን ለመስማት የሚሰቀጥጥ ግፍ ስንመለከት፣ 
በእርግጥ በዚህ አረመኔያዊ ድርጊት ማፈር ፣ አንገት 
መድፋት ከፍ ሲልም መሸማቀቅ ያለበት እነዚህን 
አረመኔዎች ጥላቻን ፣ ጭካኔንና ነፍጥ አስታጥቆ የላካቸው 
ሽብርተኛው ትህነግ ፣ ማህበራዊ መሠረቱ የሆነው ደጋፊው 
ትግራዋይ ፤ ተገደውም ሆነ ፈቅደው ለሽብርተኛው 
ፕሮፓጋንዳ አስገድዶ ማጥመቅ (ኢንዶክትሬሽን) 
መሳሪያ የሆኑ ፤ የትግራይ ትምህርት ተቋማት ፣ የትግራይ 
ሃይማኖት ተቋማት ፣ የትግራይ ልሒቃን ፣ የሽብርተኛው 
ደጋፊ ዲያስፓራ ነው ወይስ የዚህ ግፈኛ አሸባሪ ሰለባ 
የሆነው ደጉና ባለ ፈሪኣ ፈጣሪው የአማራ ሕዝብ !? 
የሚል ጥያቄን ያስነሳል፡፡ ከፍ ብዬ ካነሳኋቸው ጥያቄዎቼ 
አንዳንዶች የፖለቲካዊ ትክክለኝነት/political correct-
ness/ ሊያስነሱ እንደሚችሉ ብረዳም ለዚህ ሲባል እውነት 
ልትኮሰምንና ልትመቻመች ስለማይገባ እንደወረዱ 
ማቅረብን መርጫለሁ ።

በጋዜጣው ወደተገለጸውና አጥንት ዘልቆ ወደሚሰማ 
ዘገባ ስንመለስ ፤ ዘገባውን እንዲህ የሚል ነበር፡፡ “... 
በደባርቅ የገጠር አካባቢዎች ሽብር ቡድኑ የትህነግ 
ታጣቂዎች የአስገድዶ መደፈር ከተፈጸመባቸው ሴቶች 
መካከል ለዘገባው ሲባል ስማቸውን የተቀየሩት ወይዘሮ 
ታሪኳ ይነገር አንደኛዋ ናቸው ። ወይዘሮ ታሪኳ የ50 ዓመት 
አዛውንት ሲሆኑ፤ የሰባት ልጆች እናት ናቸው። የወይዘሮ 
የታሪኳ የመጨረሻው ልጃቸው ዕድሜ ሶስት ዓመት 
ሲሆን፤ የመጀመሪያዎቹ ሁለት ተከታታይ ልጆቻቸው 
እድሜ ደግሞ ጎጆ ለመቀለስ የደረሰ መሆኑን ይናገራሉ።

እንደ ወይዘሮ ታሪኳ ገለጻ፤ ሁሌም ከእንቅልፋቸው 
ሲነቁ የመጀመሪያ ተግባራቸው ቤተክርስቲያን 
በመሄድ ጸሎት ማድረስ ነውና ነሃሴ 12 ቀን 2013 ዓ.ም 
እንደተለመደው ጸሎት ለማድረስ በጠዋት ተነስተው 
ወደ ቤተክርስቲያን ያመራሉ። ቤተክርስቲያን ጸሎት 
ላይ እያሉ የሚኖሩበት ቀበሌ በሽብር ቡድኑ መያዙን 
ይሰማሉ። ጸሎታቸውን አድርሰው እንደጨረሱ ወዲያውኑ 
ወደቤታቸው ይመለሳሉ። ከሽብር ቡድኑ ጥቃት ራሳቸውን 
እና ቤተሰባቸውን ለመከላከል በማሰብ ከሰባት ልጆቻቸው 
ጋር ቤታቸውን ዘግተው ይቀመጣሉ።

የፈሩት ይደርሳል የጠሉት ይወርሳል የሚሉት ወይዘሮ 
ታሪኳ፤ እንደጦር የፈሯቸው የሽብር ቡድኑ ትህነግ 
ታጣቂዎች ወደ ቤታቸው በመምጣት የቤታቸውን በር 
አንኳኩ። ነገር ግን እነወይዘሮ ታሪኳ በሩን አልከፍት ስላሉ 
ይህን ተከትሎ የሽብር ቡድኑ ታጣቂዎች በሩን በሃይል 
ገንጥለው ወደ ውስጥ ዘለቁ ።

በወይዘሮ ታሪኳ ቤት የሚገኝን እህልና ውሃ 
የሚችሉትን ያህል ከበሉ በኋላ ሲጠግቡ አማራ የሚበላው 
ማግኘት የለበትም በማለት የተረፋቸውን በቤቱ የሚገኝን 

አህል በሙሉ አወደሙ። ይህም አልበቃ ብሏቸው ቢላዋ 
ወደ ወይዘሮ ታሪኳ በማቅረብ አስፈራርተው ለመድፈር 
ሞከሩ። ወይዘሮ ታሪኳ ለቢላዋው እጅ የሚሰጡ 
አልሆኑም። በመጨረሻም የሽብር ቡድኑ አባላቱ ጉልበት 
በመጠቀም ለመናገር በሚዘገንን አኳኋን ወይዘሮ 
ታሪኳን እየተፈራረቁ ከልጆቻቸው ፊት ደፈሯቸው። 
ይህንንም ሲያደርጉ ‘ሁሉንም አማራ እንዲህ ነው 
የምናደርገው፤’እያሉና እየዛቱ ነበር ።

የወይዘሮ ታሪኳ የመጀመሪያ ሁለት ተከታታይ ወንድ 
ልጆችም የእናታቸውን መደፈር ሲያዩ የት እንደሄዱ 
ሳይታወቅ ከቤታቸው ብን ብለው እንደጠፉና እስካሁንም 
የት እንደሚገኙ እንደማያውቁ ወይዘሮ ታሪኳ ይናገራሉ። 
የቀሩት ልጆችም እናታቸው ላይ የተፈጸመውን ወንጀል 
ለመናገር ወደ አያታቸው እና አጎቶቻቸው ወደሚገኙበት 
ሰፈር አመሩ። የልጆች አያት እና አጎቶችም ከአምስት ሰዓት 
በኋላ ወይዘሮ ታሪኳ ቤት ደረሱ። ነገር ግን ወይዘሮ ታሪኳ 
ከቤታቸው ወለል ራሳቸውን ስተው ወድቀው ነበር።

ዘግይተው የደረሱት የወይዘሮ ታሪኳ የቅርብ 
ቤተሰቦች እጅጉን ተደናግጠው እና ያዩትን ማመን 
አቅቷቸው ተጠቂዋ ህክምና እንድታገኝ ለማድረግ የባህላዊ 
አልጋ (ቃሬዛ) ሰርተው ወደ ሃኪም ቤት ለመውሰድ 
ተነሱ። ይሁን እንጂ የሽብር ቡድኑ የትህነግ ታጣቂዎች 
በሰሩት ስራ ከማፈር እና ከመሸማቀቅ ይልቅ የአማራ እናት 
እዚሁ ነው መሞት ያለባት በማለት ወደ ሃኪም ቤት ሄደው 
ህክምና እንዳያገኙ ከለከሉ።

የወይዘሮ ታሪኳ ቤተሰቦች ሽብር ቡድኑን እግር 
ጠብቀው ወደ ዋሻ ወስደው ደበቋቸው። ከአራት ቀን ቆይታ 
በኋላም የሽብር ቡድኑ የሌሉበትን ቦታ በመምረጥ ለሃኪም 
ቤት አበቋቸው ። በተፈጸመባቸው ጥቃት አሁን ላይ ዓይነ 
ምድራቸውን እና ሽንታቸውን መቆጣጠር እንደማይችሉ 
የተናገሩት ወይዘሮ ታሪኳ፤ ካጋጠማቸው አካላዊ ጉዳት 
በላይ የደረሰባቸው የስነ ልቦና ጉዳት እጅጉን ከፍተኛ 
እና መሪር መሆኑን ይናገራሉ። በመሆኑም ተወልደው 
ከአደጉበት እና ባል አግብተው ሰባት ልጆች ካፈሩበት 
ቀዬ እና ልጆቻቸው ተደብቀው ለመኖር መምረጣቸውን 
ይናገራሉ ።

አሁን ላይ የልጆቻቸው ናፍቆት አላስችል እንዳላቸው 
የሚናገሩት ወይዘሮ ታሪኳ፤ ከሁሉም በላይ ግን 
የመጨረሻው የሶስት አመት ልጃቸውን ሁኔታ ሲያስቡት 
ከሆዳቸው ውስጥ የሆነ አካል ገብቶ አንጀታቸውን 
የሚስበው ያህል ህመም እንደሚሰማቸው ይናገራሉ። 
ቢሆንም ግን በደረሰባቸው የስነ ልቦና ጉዳት አሁንም 
ወደቀያቸው እና ቤተሰቦቻቸው መመለስ እንደማይፈልጉ 
ይገልጻሉ ።...”

ታዲያ አንገት መድፋት ከፍ ሲልም መሸማቀቅ ያለበት 
እነዚህን አረመኔዎች ጥላቻን ፣ ጭካኔንና ነፍጥ አስታጥቆ 
የላካቸው ሽብርተኛው ትህነግ ፣ ማህበራዊ መሠረቱና 
የቡድኑ ደጋፊ የሆነው ትግራዋይ ፣ የትግራይ ትምህርት 
ተቋማት ፣ የትግራይ ሃይማኖት ተቋማት ፣ የትግራይ 
ልሒቃን ፣ የሽብርተኛው ደጋፊ ዲያስፓራ ነው ወይስ 
የዚህ ግፍ ሰለባ የሆነው የአማራ ሕዝብ ...!? መልሱን 
አሁንም እናቆየውና ከአንድ አመት በፊት ሽብርተኛው 
ትህነግ ለ2ኛ ጊዜ ጦርነት ከፍቶ የአማራንና የአፋርን 
ክልሎች ወሮ ከቆየ በኋላ በጥምር ኃይሉ ተገርፎ ሲወጣ ፤ 
ነጻ የወጡ አካባቢዎችን ከተለያዩ ሚዲያዎች የተውጣጡ 
አመራሮች ከጎበኙ በኋላ የታዘቡትን ለሕዝብ ይፋ 
ባደረጉበት ወቅት ሙሓዘ ጥበባት ዲያቆን ዳንኤል ክብረት 
በወቅቱ ሽብርተኛውን ትህነግ እንዲህ ገልጾት ነበር ።

የአሸባሪው ትህነግ የጭካኔና የአረመኔነት ጥግ ላለፉት 
30 አመታት ሆነ ዛሬ እልፍ አእላፍ ጊዜ የተጻፈ ዘጋቢ ፊልም 

የተሰራለት ህልቆ መሳፍርት በሌላቸው የጥቃቱ ሰለባዎቹ 
የተነገረ ቢሆንም ባልተለመደ ሁኔታ ተዛብቶ ተጠቅሶ 
አሜሪካንን ሳይቀር መግለጫ እንድታወጣ እንዳስገደደው 
የሙሓዘ ጥበባት ዲያቆን ዳንኤል ክብረት የሕወሓትንና 
የደጋፊዎቻቸውን አጥንት ፣ መገጣጠሚያንና መቅኔን 
ሰርስሮ እንዲገባ አድርጎ የገለጸው የለም ቢባል ማጋነን 
አይሆንም። በአሸባሪው ትህነግ የጡት አባቶች ዘንድ 
ባልተለመደ ሁኔታ አቧራ ያስነሳውም የዲያቆን ዳንኤል 
ንግግር ዘልቆ ነርቫቸውን ስለነካው እንጂ በናዚና በጀርመን 
በፋሽስትና በጣሊያን ሕዝብ መካከል ልዩነት እንዳለ ሁሉ 
በአሸባሪው ትህነግና በትግራዋይ መካከል ልዩነት መኖሩ 
ጠፍቷቸው አይደለም ። ለማንኛውም ሙሓዘ ጥበባት 
እንዲህ ነበር የታዘበውን የገለጸው፤

“ሕወሓት መልካም የሆኑ ነገሮችን ሁሉ ለማጥፋት 
የተነሳ ኃይል ነው። ኢትዮጵያን ለማጥፋት የተነሳውም 
ከመልካም ነገሮች አንዷ ስለሆነች ነው። ቢሆንለት በአለም 
ላይ ያለን መልካም ነገር ሁሉ ከማጥፋት አይመለስም። 
ለሰው ልጅ ህልውና አስፈላጊ የሆኑ ነገሮችን ሁሉ 
ነው የሚያጠፋው። እስካሁን አሸባሪ ሰውን ብቻ ነው 
የሚረሽነው። ሕወሓት ግን ሰውን እንስሳትንና እፅዋትን 
እረሽኗል። ይህ በሌሎች ሀገራት የአሸባሪዎች ታሪክ 
ያልተፈጸመና ያልታየ ነው። ጭና መቄት እፅዋትን 
ከብቶችን ዶሮዎች ሳይቀሩ ረሽኗል። ቢሆንለት ኢትዮጵያን 
ምስራቅ አፍሪካን አለምን ከማጥፋት አይመለስም። 
አለም ያልተረዳው አንዱ ነገር ይህን ነው። ይህ ሀይል 
ተራ ተቃዋሚ ቡድን አይደለም።መልካም የሆኑ ነገሮችን 
ሁሉ ለማጥፋት የተነሳ እንጂ። ነሐሴ 13 ፣ 2014 ዓ.ም 
የደብረታቦር ዕለት የተኮሰው መድፍ አላማ እኮ ለበዓሉ 
የተሰበሰቡ ሰዎችን መፍጀት ነው። በዚህ በዓል ከምዕመኑ 
ከካህናቱ ከዲያቆናት መካከል እኮ የትግራይ ተወላጆች 
አሉ። ለእሱ ሁሉም ቢያልቁ ጉዳዩ አይደለም። ጭና ላይ 
ሲደመሰስ ከኋላ የነበረው አዋጊ እያዋጋቸው የነበሩትን 
ሳይነግር ነው ጥሎ የሸሸው። ሰው ቢያልቅ ቢኖር ባይኖር 
ምንም አይመስለውም። መንገድ ላይ ያየነው ያ ሁሉ 
የወጣት ሬሳ አያሳዝነውም። ምነው የትግራይ እናቶች፣ 
የትግራይ አባቶች ማየት በቻሉ። ልጆቻቸውን ምን 
እያደረጋቸው እንዳለ። አይራራላቸውም እኮ። ለእነዚያ 
ወጣቶች የማይራራ ህሊናን እንዴት አድርገን ነው 
የምንረዳው። በጤናማ አእምሮ እሱን ለመረዳት መሞከር 
በጣም አስቸጋሪ ነው።

በጉዟችን ስድስት ተቋማትን ሲያጠፋ ተመልክተናል። 
አንደኛ የመንግስት ተቋማትን አውድሟል።እንግዲህ 
አገር ልመራ ነው ያለ ሀይል እኮ መንግስታዊ ተቋማትን 
አያጠፋም። አላማው ስልጣን ቢሆን ኑሮ እነዚህ ተቋማት 
ያስፈልጉት ነበር።አላማው እሱ አይደለም። ሁለተኛ 
የሀይማኖት ተቋማትን ያጠፋል። ወሎ አፋር መስጊዶችን 
መዳርሳዎችን አፍርሷል። አብያተ ክርስቲያናትን ያፈርሳል። 
ካህናትን ከቅዳሴ ሲወጡ ገድሏል። የስልጣን ትግል ውጊያ 
አይደለም እያደረገ ያለው። አለማው ጥፋት ነው።ሶስተኛ 
ግላዊ ተቋማትን አፍርሷል። ዳባት ላይ የገበሬውን ደሳሳ 
ጎጆዎች ሳይቀር በከባድ መሳሪያ አፍርሷል። ቤታቸው 
ገብቶ ጋን ምጣድ ድስት ይሰብራል። ከዚህ ምንድን 
ነው የሚያገኘው። በየደረሰበት የግል የተባለውን ነገር 
ሁሉ አውድሟል ዘርፏል። ይህ ቡድን እርዮተ አለሙ 
ምንድን ነው። አራተኛው ይህ ቡድን ማህበራዊ ተቋማትን 
አውድሟል። ትምህርት ቤቶችን ሆስፒታሎችን ጤና 
ኬላዎችን የእንስሳት ክሊኒኮችን አውድሟል። እድሮችን 
አፍርሷል። ዘርፏል። አምስተኛ ቤተሰባዊ ተቋማትን 
ያፈርሳል። ስድስተኛ ስነ ልቦናዊ ተቋማትን ያፈርሳል።

ቤቱን በልተው ጠጥተውበት አስበስለውበት 

መጨረሻ ላይ ያበሏቸውን ገደሉበት። የሞቱ ጓደኞቻቸውን 
አምጥተው ቀበሩበት። በኢትዮጵያዊ ሞራል ይሄን እንዴት 
እንረዳው። እዚያ አካባቢ የሚወለዱ ወጣቶች እንዴት 
አድርገው ይረዱታል። የገዛ አዋጊዎቻቸውን አንገት 
ቆርጠዋል እኮ። ጭካኔዋን እንዴት ነው የቻሉበት። ይሄ 
ቡድን ይሄን የክፋት አቅም ከየት አገኘው። ምንጩ ከየት 
ነው። ከዚህ በኋላ ስነ ምግባር የሚባለውን ነገር እንዴት 
ነው ማስተማር የሚችለው። እንዴት ነው ህጻናትን 
በመድፈር ሽማግሌዎችን በመግደል አላማ ሚሳካው ። 
ሆስፒታል ከተኙ ሰዎች ጉሉኮስ ነቅሎ ወስዷል። የአካል 
ጉዳተኞችን ሰው ሰራሽ እግር ነቅሎ ወስዷል። በምን 
የቅስም/የሞራል/ልዕልና ነው መተንተን የሚቻለው። ይሄ 
ለሰው ልጅ የኑሮ መስተጋብር በጣም አስቸጋሪ ነው። 
ይሄ ቡድን መጥፋት ያለበት ለሁሉም የሰው ልጆች ሲባል 
ነው። ለትግራይ ሕዝብ ሲባል ሕወሓት መጥፋት አለበት። 
ለኢትዮጵያ ሕዝቦች ሲባል መጥፋት አለበት። ለአለም 
ሕዝብ ሲባል መጥፋት አለበት።

መቼም ችግር ከአንዲት ቡድንና ከአንድ ሰው ነው 
የሚነሳው።ከዚያ በኋላ ነው አለምን የሚያዳርሰው።ይህ 
ቡድን ዝም ብለን ከፈቀድንለት አለምን ከማጥፋት 
አይመለስም። ሰናይ መልካም የተባለውን በሙሉ ነው 
ያጠፋው። ይህን ሲያደርግ መጀመሪያ ክፋትን ጽፎ ሰነድ 
አዘጋጅቶ አስቀምጦ ነው።ድንገት ክስተት አይደለም። 
አንዳንድ ሰዎች ድንገት ክስተት ይመስላቸዋል። በስምንት 
ወሩ ዘመቻ ወይም ከስልጣን በመውረዱ ተበሳጭቶ 
ወይም ተገቢውን ስልጣን አላገኘሁም ብሎ አይደለም። 
የስነ ልቦና ባለሙያዎችን ብንጠይቅ ድንገት እንዲህ ያለ 
ጥፋት አይፈጸምም።ክፋትን ጽፏል። አሰልጥኗል። በዚህ 
በጻፈው ክፋት ሰዎችን አሰልጥኖበታል።ክፋትን ባህሪው 
አድርጎታል። ጠባዩ እሱነቱ አድርጎታል።ጭና መቄትና 
ደቡብ ጎንደር ያደረገው ይሄን ነው። እንዲህ አድርጉ ብሎ 
አሰልጥኖ መመሪያ ሰጥቶ ነው ያሰማራው።”

ታዲያ በበላበት ማዕድ ላይ ፣ ጎኑን ባሳረፈበት 
አልጋ ላይ የተጸዳዳ ፣ መነኮሳትንና ህጻናትን የደፈረ ፣ 
ንጹሐንን በጅምላ የገደለ ፣ እናትን ከልጇ ፊት በቡድን 
የደፈረ ሰዶማዊ፣ የቤት እንስሳትን በጥይት የቆላ ፣ ሞሰብ 
ገልብጦ የበላ ፣ ቡሀቃ የተሸከመ ፣ አብያተ ክርስቲያናትንና 
መስጊዶችን ምሽግ ያደረገ ያረከሰ ፣ በቅዱስ ቁራንና 
በመጽሐፍ ቅዱስ የተጸዳዳ ፣ ፊደል የቆጠረበትን ትምህርት 
ቤት ፣ የተከተበበትን ክሊኒክ ፣ እናቱ የወለደችበትን 
ሆስፒታል ፣ ወንድሞቹ የተማሩበትን ዩኒቨርሲቲ ያፈረሰ 
የዘረፈ ፣ የአርሶ አደር መርፌ ሳይቀር ፣ ወዘተረፈ የሰረቀ 
ወራዳ ይፈር እንጂ ፤ ትናንትም ዛሬም በከፍታው ላይ 
የሚገኝ አማራ ፣ አፋር ፣ ኢትዮጵያዊ ለምን ያፍራል?። 
ለምንስ ይዋረዳል ?። ይሄን ሁሉ ያደረጉትን ሲማርክ 
እንዴት ተንከባክቦ እንደሚይዝ እያየን ነው ። ሰሜን 
ዕዝ እንደዚያ ተከድቶና ተጨፍጭፎ እነ አቦይ ስብሐትን 
ሲማርክ ያደረገውን እኮ አይተናል ። ትናንትም ፣ ዛሬም፣ 
ነገም ፣ ምንጊዜም በስራው እንዳፈረ ፣ እንዳጠረ፣ 
እንደተዋረደ ፣ አንገት እንደደፋና እንደተሸማቀቀ 
የሚኖረው ሽብርተኛው ሕወሓትና ደጋፊው እንጂ ዛሬም 
በሞራል ልዕልናው በክብር በዙፋኑ የተቀመጠው አማራ፣ 
አፋርና ኢትዮጵያ አያፍርም ። ጥቁሩ ፋሽስትና ናዚ 
ሕወሓት በእኩይ ስራው በሀፍረት መሸሸጊያ ይጣ እንጂ 
ይህ ታላቅ ሕዝብ አንገቱ ቀና እንዳደረገ በክብር ይኖራል ።

ሀገራችን ኢትዮጵያ በጀግኖችና በሀቀኛ ልጆቿ 
ታፍራና ተከብራ ለዘላለም ትኑር !!!

አሜን ።

የተዋረደውና የሚዋረደው ጥቁሩ ፋሽስት ትህነግ እንጂ ሕዝብ አይደለም

የሕይወት ገጽታ 
ማህበራዊ

ሰላማዊት   ውቤ

ህሙማኑ ህፃናት ብቻ ሳይሆኑ ወላጆችም 
የልጆቻቸውን ጭንቀት በሚጋሩበት የህፃናት የልብ 
ሕክምና ቀደምቱና አንቱ የተባሉ ናቸው።ዛሬ ላይ 
በሀገራችን  የልብ ማዕከል በመከፈቱ ብቻ ሳይሆን 
እሳቸውና መሰሎቻቸው ባፈሯቸው በርካታ የህፃናት 
የልብ ሐኪሞች ርብርብ  ከአምስት ዓመትና ከዛ በታች 
ያሉ የህፃናት ሞት በእጅጉ  ቀንሷል። ህፃናትም ለሕክምና 
ወደ ውጭ ሀገር መላካቸው እየቀነሰ ነው።ወላጅም 
ህፃናት ልጆቹን ውጪ ልኮ የሚያሳክምበት ጥሪትና የሀገር 
ውስጥ ሕክምና በማጣት መጨነቁና መሳቀቁ እየቀነሰ 
ነው። በሀገር ውስጥ የህጻናትን ሞት ለመቀነስ አስተዋጸኦ 
የነበራቸውን ልዩ ልዩ የጤና መርሐ ግብሮች በመዘርጋት 
ኢትዮጵያ በተለይም የአዲስ አበባ ዩኒቨርሲቲ በጤናው 
ምርምር ረገድ ላሣዩት እመርታ የጎላ ድርሻ አላቸው።በኤች 
አይቪና በኮቪድ ጊዜ እጃቸውን አጣጥፈው ሳይቀመጡ 
ውጤታማ ታሪኮችን ሰርተዋል። የጤና ባለሙያዎች 
በተለያዩ መርሀ ግብሮች ከማሰልጠን ባለፈ በአዲስ 
አበባ ዩኒቨርሲቲ የህፃናት ህክምና ክፍል ተቀጥረው 
ከአሥር ዓመት በላይ  በመምህርነት አገልግለዋል።እስከ 
አሁንም እያስተማሩም ይገኛሉ።ለበርካታ የጤና 
ባለሙያዎች ስልጠና በመስጠት የጤና መርሐ ግብሮቹ 
ያመጡትን ለውጥም በመገምገምና በማሻሻል ለረዥም 
ዓመታት ተሳትፈዋል። ሐኪም፣ አስተማሪ፣ ሜዲካል 
ሳይንቲስት ናቸው።የኮሚቴና የማኔጅመንት ሥራዎችንም 
ይሰራሉ።ለማስተማር የሚደረግ ዝግጅት ጨምሮ 
አብዛኞቹን አካዳሚክ ሥራዎችን እቤት ከሄዱ በኋላ 
ሌሊት ነው የሚሰሩት። ምክንያቱም ቀን ሕሙማንን 
ማስተናገድ፤የልብ ሕክምናውን መስራት፡ በተለያየ ደረጃ 
ላሉ የህክምና ተማሪዎችን ሌክቸር መስጠት አለ ። የተለያየ 
ምርመራና ቀዶ ጥገና የተደረገላቸውን መከታተል ጊዜ 
የሚፈልግ በመሆኑ በራሱ ቀላል አይደለምና ነው።በዚህ 
መካከልም በርካታ የጥናትና ምርምር ሥራዎችን በሀገር 
ውስጥና በውጪ ማሳተም ችለዋል።በወጣትነታቸው 
ዘመን የኪነት ቡድንን ተቀላቅለው ባማረ ቅላፄ  ሲዘፍኑ 
የሚያውቋቸው የሕክምና ሙያ መቀላቀላቸውን 
ባያምኑም ተግተው በማጥናት እጅግ ከፍተኛ ውጤት 
አምጥተው በህፃንነታቸው ሲመኙት የነበረውን ሙያ 
የራሳቸው ማድረግ ችለዋል።በሙያቸውም በገጠር 
የሚኖረውን የኢትዮጵያ ህዝብ ለስምንት ዓመታት 
ተዘዋውረውም እንደተመኙት አገልግለዋል።የዛሬ 
እንግዳችን በአዲስ አበባ ዩኒቨርሲቲ መምህርና ተባባሪ 
ፕሮፌሰር ታምራት ሞገስ ሀገራዊና ዓለም አቀፋዊ 
አስተዋጽኦ ጨምሮ የበርካታ ህፃናትን ሕይወት ከሞት 
መታደግ የቻሉበትን ተሞክሯቸውን እንድትጋሩልን 
እንጋብዛለን።

 ትውልድና  እድገት
ኢሉባቦር ሊሙገነት የሚባል ከተማ ነው 

የተወለዱት። ምክንያታቸው ወላጅ አባታቸው ከመሀል 
አዲስ አበባ ተነስስተው ሊሙ ገነት ከተማ ውስጥ 
ኢትዮጵያና አሜሪካ በጋራ ይሰሩበት ወደ ነበረ  የቡና 
ልማት ኩባንያ ተቀጥረው ሲሰሩ ከእናታቸው ጋር 
የተዋወቁበት አጋጣሚ ነው። ሆኖም ወላጆቻቸው 
በትምህርት ደረጃ በመበላለጣቸው እሣቸው ከተወለዱ 
በኋላ ወላጆቻቸው አብረው መቀጠል አልቻሉም። 
አባታቸው ወደ አዲስ አበባ  ይዘዋቸው በመመለስ 
ለአያቶቻቸው ሰጧቸው። አያቶቻቸው ከአዲስ አበባ  
ከተማ 30 ኪሎ ሜትር ርቀት ላይ በምትገኝ  መናገሻ 
ኮሎቦ በምትባል ስፍራ ላይ  ነበርና የሚኖሩት እነሱ ጋር 
ወስደው አሳደጓቸው። 

አያቶቻቸው እንደነገሯቸው ታድያ በህፃንነታቸው 
እጅግ ታማሚ ነበሩ። ምክንያቱም በተወለዱበት ዘመን ስለ 
ልጅ አስተዳደግ ለእናቶች የሚሰጥ ትምህርት አልነበረም። 
ክትባት፤የተመጣጠነ የህፃናት አመጋገብ፤ ኦ አር ኤስ 
የለም።በመሆኑም እሳቸውን ጨምሮ የዚያን ዘመን ህፃናት 
በመጣው በሽታ ሁሉ እየታመሙ ነው ያደጉት።‹በተለይ 
ኩፍኝ  የታመምኩበትን ወቅት አልዘነጋውም› የሚሉት 
ተባባሪ ፕሮፌሰሩ አያቶቻቸው የሰው ጥላ እንዳያገኛቸው 
ከማድረግ ጀምሮ እንዴት አድርገው ሲያስታምሟቸው 

‹‹የልጄ  አባት ይሉኛል››

እንደነበር ያስታውሳሉ።‹‹ታናሽ እህቴ በሰባት ዓመቷ 
በኩፍኝ በሽታ ታማ መሞቷም አሁንም ከሆዴ ያልወጣ 
ቁጭት አሳድሮብኛል››ይላሉ።ወደ ሕክምና ሙያ 
እንዲገቡ ያደረጓቸውም እነዚሁ ሁኔታዎች ነበሩ። 
‹‹ምክንያቶቹ በትንሹ ልቤ  ውስጥ በህፃናት ሕክምና ዙሪያ 
የቀረ ጉዳይ አለ ብዬ  እያሰብኩ እንድኖርና እንድሰራም 
አድርገውኛል›ሲሉም ይገልፃሉ።

የትምህርት ቤት ቆይታ
የአንደኛ ደረጃ ትምህርታቸውን መናገሻ ኮሎቦ 

አንደኛ ደረጃ ትምህርት ቤት ነው የተማሩት።የመጀመርያ 
ደረጃ ትምህርታቸውን እንደጨረሱ በቀጥታ አባታቸው 
ጋር አዲስ አበባ ነው የመጡት።የሁለተኛ ደረጃ 
ትምህርታቸውን በኮልፌ ኮምፒሬሲቭ ሁለተኛ ደረጃ 
ት/ቤት አጠናቀዋል።ሁለተኛ ምርጫቸው አርቲክቸር 
ቢሆንም ከፍተኛ ውጤት ስላመጡ በመረጡት የሕክምና 
ሙያ ህክምና እንዲያጠኑ ተደረገ። ‹በኔ ህመምና በእህቴ 
ሞት ከልጅነቴ  ጀምሬ ሐኪም  ብሆን ችግሩን መቅረፍ 
እችላለሁ››እያሉ ይመኙት የነበረው ትክክለኛው ቦታቸው 
ሕክምና ነበርና ጥቁር አንበሳ ሆስፒታል በሚገኘው 
ሜዲካል ኮሌጅ አንድ ሙሉ ሐኪም ሲመረቅ  ጄነራል 
ፓርቲሽነር በሚያሰኘው የመጀመሪያ የዶክተሬት ዲግሪ 
ተመረቁ።  

የሥራ አሀዱ
የያኔ ወጣቶች ከአዲስ አበባ ውጪ ሥራ አንሰራም 

የሚባል ነገር አያውቁም። ትኩረታቸው  በሙያቸው 

ያስተማራቸውን   ወገናቸውን  ማገልገል  እንጂ  ምቾት 
ፍለጋ ብቻ አልነበረም። አካባቢው የማይመቻቸውና 
መሰረተ  ልማት  የሌለው ቢሆንም የሚፈልጉት በሕክምና  
እጦት የሚቸገረውን የገጠሩን ሕብረተሰብ ማገልገል 
በመሆኑ ሳያቅማሙና ሰበብ ሳያበዙ የተመደቡበት 
ቦታ ይሄዳሉ።አዲስ አበባ ሥራ የመቀጠር  ዕድል 
ቢኖራቸውም እንኳን  ክልል  መርጠው የሚሄዱ 
ብዙ ሐኪሞች  እንደነበሩም ያስታውሳሉ። ታድያ  
እሳቸውም በ1982 ዓ.ም ቤንሻንጉል  ክልል  ውስጥ  
በሚገኘው የመተከል ጠቅላላ ሆስፒታል ተመደቡና 
የሥራ ዓለምን አሀዱ ብለው ተቀላቀሉ። በሕክምናው  
ዘርፍ  አንድ ሙሉ ሐኪም ሲመረቅ  ጄነራል  ፓርቲሽነር  
እንደመባሉም በዚህ ደረጃ ከተመረቁ በኋላ  በጀነራል  
ፕራክቲሽንነት ለሦስት ዓመታት ሕዝቡን  ሲያገለግሉም 
ቆዩ። ተመልሰው  ለስፔሻላይዜሽን ወደ አዲስ አበባ 
መጡ። በሕክምና ሙያ አንድ ሐኪም የተወሰነ  ዓመት 
ከሰራ በኋላ በአንድ የሕክምና መስክ ስፔሻላይዝድ  
ማድረግ  የግድ  ይጠበቅበታል።እንግዳችን  እንደሚሉት 
ለምሳሌ፦ በስፔሻላይዜሽን ደረጃ  የህፃናት፤የውስጥ ደዌ፤ 
የቀዶ ጥገና፤የዓይን ሕክምና ስፔሻላይዝድ ሊያደርግ  
ይችላል።እሳቸውም ወደ አዲስ አበባ በመምጣት 
በሕፃናት ሕክምና  ትምህርታቸውን በመከታተል 
ስፔሻላይዝድ አደረጉ። ስፔሻላይዝድ ካደረጉ  በኋላ  
ዳግም አሁንም የገጠሩን ወገናቸውን ለማገልገል አርባ 
ምንጭ  ሆስፒታል ተመደቡ።በሆስፒታሉ ቆይታቸው 
በሕፃናት ሐኪምነት፤ በሕፃናት ሕክምና ክፍል ኃላፊነት 
እንዲሁም በሆስፒታል ሜዲካል ዳይሬክተርነት በተለያዩ 
ደረጃዎች ለአራት ዓመታት ሲያገለግሉ ቆይተዋል።ከዚህ 
በኋላ ወደ አዲስ አበባ በመዛወር ዘውዲቱ መታሰቢያ 
ሆስፒታል ለሰባት ዓመታት በሕፃናት ሕክምና ክፍል 
በተለያዩ ኃላፊነቶች  አገልግለዋል።በተለይ ዘውዲቱ 
ሆስፒታል ተመድበው ሲሰሩ በነበረበት ወቅት  
የኢትዮጵያ ልብ ህሙማን ማህበር መርጃ ድርጅት ግቢ 
ውስጥ ነበር የሚገኘው።ወደ እዚህ ድርጅት በርካታ 
ከልብ ጋር የተያያዘ ችግር  ያለባቸው  ህፃናት ከአገሪቱ 
የተለያዩ ክልሎች ይመጡ ነበር።ድርጅቱ በፊናው 
እነዚህን ህፃናቶች ተቀብሎ ከውጪ አገር ሕክምና ተቋም 
ጋር እየተፃፃፈ ለሕክምና ይልክ ነበር። እናም ድርጅቱ 
በዘውዲቱ  ሆስፒታል  እያሉ ለአንዳንድ  ምርመራዎች 
ህፃናቱን ወደ እሳቸው ይልካቸው ነበር። በተለይ ዘውዲቱ 
ሆስፒታል ተመድበው  በሚሰሩበት ጊዜ የኢትዮጵያ 
ልብ ህሙማን  ማህበር  መርጃ  ድርጅት  ጽሕፈት  
ቤት  ዘውዲቱ  ሆስፒታል  ውስጥ  መሆኑ  የልባቸውን  
ሀሳብ  ለመተግበር ጥሩ አጋጣሚ ሆኖላቸዋል።                                                                                              
በነዚህ  ልጆች  ዙሪያ  እየሰሩም  እዛው  ዘውዲቱ 
መታሰቢያ ሆስፒታል ውስጥ እራሱን የቻለ  የልብ  ሕክምና  
ክትትል ማካሄጃ  ክሊኒክ  አቋቋሙ። በሦስተኛው  
ዓመትም  በርካታ  የልብ  ታማሚ  ህፃናት ዳታ ሰብስበው  
የምርምር ጥናት አደረጉ። ጥናቱንም አሳተሙት። በዚህ 
ሁሉ ውስጥ ሙያቸውን  ወደ  ትልቁ የሕክምና ሙያ  ሰብ  
ስፔሻላይዝድ የማሻገር ራዕያቸውን ሰንቀው ነበር። አንድ 
ዕለት ማታ ከባለቤታቸው ጋር የታመመ ሰው ሊጠይቁ  
በሄዱበት  አጋጣሚ  ታድያ ድንገት አንድ የቴሌቪዥን 
ማስታወቂያ በጆሯቸው ጥልቅ አለ። ሙያቸውን ወደ ሰብ  
ስፔሻላይዜሽን ከፍ በማድረግ በአጠኑት ጥናት መሰረት 
የልብ ህሙማን ህፃናት ለመታደግ የሚያስችል ሥራ 
የሚያስጀምራቸው የስልጠና ዕድል ነበር።

‹‹ማስታወቂያውን  ድንገት  ስሰማ  ውስጤ 
"የአንተ ዕድል ነው አለኝ" ።ለዚህ ነው በዕምነት 
የተወዳደርኩት››ሲሉ ያስታውሱታል ተባባሪ ፕሮፌሰር 
ታምራት።ገና ለጥየቃ ከሄዱበት  ቤት ውስጥ 
ተሰናብተው ሳይወጡ ነው ለፕሮፌሰሩ  አለቃቸው 
ዕድሉን ማግኘታቸውን  የደወሉለት። ሪኮመንዴሽን  
ደብዳቤ ይፅፍላቸው እንደሆን  ጠይቀውትም  በሥራው  
ጉብዝናቸውን የሚያውቀው  አለቃቸው ሳያቅማማ ነበር 
እንደሚፅፍላቸው የነገራቸው። እናም  በማግስቱ  ቢሮ 
ሄደው  የፃፈላቸውን ደብዳቤ ተቀብለው  እንግሊዝ  
ሀገር የሚገኘውና ቼይን ኦፍ ሆፕ የተሰኘው ድርጅት ወደ 
አወጣው ማስታወቂያ  ሄዱ። በዕምነት  ተወዳድረው  
አላፈሩም። ከአንድም  ሁለቴ  የወሰዱትን  ኢንተርቪው  

ከነማጣሪያው  በአጥጋቢ ውጤት አልፈው በቼይን ኦፍ 
ሆፕ ድርጅት አማካኝነት ለህጻናት ሰብ ስፔሻላይዜሽን  
ትምህርት ስልጠና እንግሊዝ  ሀገር ሄዱ። የእንግሊዝ  
ሁለተኛ ከተማ  በሆነችው በርሚንግሀም  በተሰኘችው 
የልዕልት ዲያና የህጻናት ስፔሻላይዝድ  ሆስፒታል 
ውስጥም የመጀመሪያውን የውጭ ሀገር ስፔሻላይዝድ 
ስልጠና ለመውሰድ በቁ። ተባባሪ ፕሮፌሰር ታምራት  
ከህፃናት ልብ ህክምና ሰብ  ስፔሻላይዜሽን ሙያ ጋር  
በተያያዘ  በእንግሊዙ  በርሚንግሀም  ከተማ ብቻ 
ሳይሆን በበርካታ የውጭ ሀገራት ትምህርት ቀስመዋል። 
ለአብነት  አዲስ አበባ ዩኒቨርሲቲ  ልኳቸው በህንድ  
ሀገር ክርስቲያን ሜዲካል ኮሌጅ የተሰኘ ትምህርት  ቤት 
ተምረዋል።በተጨማሪም አሁንም አዲስ አበባ ዩኒቨርሲቲ 
ልኳቸው ግብጽ ሀገር በሚገኘው ካይሮ ናሽናል ኀርት 
ኢንስቲትዩት የተሰኘ ትልቅ የልብ ህክምና ማዕከል 
የቀሰሙትም ተጠቃሽ ነው። በኦስትሪያ ሣልዝብርግ 
እንዲሁ በሙያው የመሰልጠን ዕድል አግኝተዋል ። 
እንግዳችን እንዳወጉን አንድ የሕፃናት ሐኪም  ስፔሻላይዝድ 
ያደረግንበትን አጠቃላይ የህፃናት ሕክምና ይሰራል። 
እሳቸው የልብ ችግር ያለባቸውን ጨምሮ ሌሎችን ጨቅላ 
ህፃናትንም ያክማሉ። በመሆኑም እሳቸው  ሙያቸው 
የልብ ህክምናይሁን እንጂ ሳንባ ምቺ፣ወባ፣ አጣዳፊ 
ተቅማጥና ተውከት፣ማጅራት ገትር ሌሎችንም ሲያክሙ 
ቆይተዋል።ሆኖም በልብ ሕክምናው መስክ ማንኛውንም 
ምክር መስጠት የሚችሉት እሳቸው ናቸው። ለምሳሌ፦ 
በልብ በሽታ  ላይ ከነርብ ሐኪሙ ይልቅ የእሳቸው ምክር 
የበለጠ ይደመጥና ዋጋ አለው። ከዚህ ተሞክሮ  ተነስተው  
እንግዳችን እንደሚናገሩት  በተለይ ህፃናት ላይ አብዛኛው 
የልብ ችግር አብሮ  ነው የሚወለደው። ስለዚህም ገና 
እንደተወለዱ በልብ ህመም ችግር የሚጠረጠሩ በጣም 
ቡዙ ህፃናትን ያያሉ።ይሄም ከሥራቸው አንዱ ክፍል 
ነበር።በህፃናት ልብ  ህመም  ዙሪያ ብዙ  ምርምሮችን  
ሰርተው  አሳትመዋል።በዚሁ ዙሪያ  ከፃፏቸው  ሌሎች  
በርካታ  ጽሑፎች  ጋር  በአጠቃላይ  የሕፃናት  ሕክምና  
ዘርፍ  ወደ  23 ፐብሊኬሽን በውጭ  አገር  እና  በአገር  
ውስጥ  ታዋቂ ጆርናሎች ላይ አሳትመዋል። እነዚህ  
ጆርናሎች   በሙያው  በጣም  የበቁ  ሰዎች   ተቀባይነት  
የሰጧቸው  (አፕሩቭ ያደረጓቸው) በህፃናት የልብ  
ችግሮች የሚያተኩሩና ለሀገራችን ብቻ ሳይሆን ለዓለም  
ሳይንስ  አስተዋጽኦ  ያደረጉ ናቸው። 

እንግዳችን ጥናታዊ ህትመቶችን መሰረት አድርገው 
እንደሚናገሩት  የሕፃናት  ልብ  ችግር ሁለት ዓይነት 
ሲሆን  አንዱ ከተወለዱ በኋላ የሚከሰት ነው።   ሌላኛው 
ገና ሳይወለዱ በእናት ማህፀን  ውስጥ  ይፈጠራል። 
በእናት ማህፀን ውስጥ  ከሚከሰተው  የልብ  ህመም  
85 በመቶው  ምክንያቱ  አይታወቅም። 15 በመቶው  
የህፃናቱ እናቶች  በእርግዝና  ወቅት የተለያዩ  መድሃኒቶች  
የሚወስዱ  ከሆነ  ይከሰታል። በተለይ  ከሚጥል  በሽታ 
ጋር በተያያዘ የሚወሰዱ ወይም የአእምሮ  በሽታ  
መድሃኒቶች  በአጠቃላይ  ቶክሲክ   የሆኑ  መድሃኒቶች  
በምትወስድበት  ጊዜ  በእናቱ  ማህፀን  ውስጥ  ህፃኑ 
ሊጎዳ ይችላል ። ለምሣሌ ሩቤላ  እንደሚባል  ዓይነት  
ኢንፌክሽን  ካጋጠመው  ወይም  ኤች አይቪ ኢንፌክሽን 
የልብ  ችግር  ሊያመጣ  ይችላል። በተጨማሪም  በዘር  
የሚተላለፍ  የዘረመል (የክሮሞዞም)  ችግርም  ህፃኑ  
ከልብ  ችግር  ጋር  አብሮ  እንዲወለድ  ያደርጋል። 
ሖርሞኖችን መውሰድ  እንዲሁ ህፃናትን ለልብ  
ሕመም  ያጋልጣሉ። ከወሊድ በኋላ ለምሳሌ  የደም 
ካንሰር  መድሃኒት  የሚወሰዱ  ህፃናት የልብ  ችግር  
ሊያጋጥማቸው ይችላል።

ከተወለዱ  በኋላ  የሚከሰተው  የልብ  ችግር  
በአብዛኛው  ከኢንፌክሽን  ጋር  በተያያዘ  ነው። ለምሳሌ  
በተደጋጋሚ  በባክቴሪያ ቶንሲል  የሚታመሙ  ህፃናት  
በወቅቱና በአግባቡ  ካልታከሙት  ወደ  ልብ   ችግር  
እንደሚለወጥም  ያወሳሉ። ካልታከሙ ወደ ሦስት  
በመቶው በልብ በሽታ  ሊያዙ  ይችላሉ። በቫይረስ   
ምክንያት  የሚመጡ  ብዙ  የልብ ህመሞች አሉ። ሆኖም  
አብዛኛው  በኑሮ  መሻሻል  ሊቀንስ  የሚችል  ነው። 
የህፃናት የልብ በሽታ የህፃን በሽታ ብቻ  አይደለም። 
በተጽዕኖው የቤተሰብም  በሽታ  ነው። በቅርብ  

- ተባባሪ ፕሮፌሰር ታምራት ሞገስ  

የሕይወት ገጽታ
ማህበራዊ 

አዲስ ዘመን   እሁድ ጥቅምት 6 ቀን 2015 ዓ.ም

የሚያማክሩት  ሐኪም እንዳጠናው ጥናት  አንድ  ታማሚ  
ህፃን በወላጆች ኢኮኖሚ፤  በቤተሰብ ማህበራዊ ኑርም 
ላይ  ጫና ይፈጥራል። ቤተሰብ ሲጨነቅ፣ ፍቅራቸው  
ሲቀዛቀዝና ሲጠፋ ትዳር ሲፈርስ የሚታይበትም ጊዜ ብዙ 
ነው። በሽታውን በመከላከልና ህክምናውን  በማስፋፋት 
ማህበራዊ ተጽዕኖውን መቅረፍ ያስፈልጋል፡፡

በአጠቃላይ የጨቅላ ህፃናት የጤና ችግር በአብዛኛው 
የልብ ህመም ቀዶ ጥገና ይፈልጋል። ኢትዮጵያ ውስጥ  
ሕክምናው ይሰጥ የነበረው  ከውጭ በሚመጡ 
ባለሙያዎች  በሚሰጡት  እርዳታ  ነው ።  ህፃናት ለቀዶ 
ጥገናው  በብዛት የሚላኩትም ህንድ ነበር።ይህም የሆነው 
ቀለል ያለው የቀዶ ሕክምና ዋጋ ህንድ ስለሆነ ነው።  
ከኮቪድ በፊት ከ200  ሺህ እስከ 250 ሺህ ብር ይወስድ 
እንደነበር ይገልፃሉ። የሕክምናው ዋጋ ከኮቪድ  በኋላና 
በጦርነቱ  ምክንያት  በከፍተኛ  ሁኔታ መጨመሩንም 
ይጠቅሳሉ። በዚያን ጊዜ ወላጆች 8ሺህ ዶላር ይጠየቁ 
እንደነበርም ያስታውሳሉ። የልብ  ቀዶ  ሕክምና  ውድ  
በመሆኑ ምክንያት  ብዙዎች ወላጆች ልጆቻቸውን  
ለማሳከም ውጪ አገር  ዘመድ  ያላቸው  መሆን  አለባቸው። 
አለበለዚያ ቤትና  መኪና  ሸጠው  ነው  የሚያሳክሙት። 
አሁን ላይ እሳቸውና ሌሎች ባልደረቦቻቸው  ከተመረቁና 
እሳቸው ያስተማሯቸው  የሕፃናት የልብ ሀኪሞች 
በመመረቅ ላይ በመሆናቸው ችግሩ መቀረፍ  ጀምሯል። 
ዛሬ ላይ እሳቸው ያፈሯቸው ሐኪሞች በቅዱስ ጳውሎስ፡ 
በየካቲት 12ና በጥቁር አንበሳ ሆስፒታሎች እንዲሁም  
በተለያየ ሕክምና ተቋማት ይሰራሉ።ሆኖም አሥር ዋና 
ዋና የጨቅላ ህፃናት የጤና ችግሮች  ከመኖራቸው አንፃር 
ብዙ ተደራሽነት ይቀራል።በተለይ ከ10ሩ አንዱ የሆነው 
ኢንፌክሽንን  በእኛ አገር ደረጃ በጣም ትልቅ የጨቅላ 
ህፃናት የጤና ችግር ቢሆንም ልንከላከለው እንችላለን። 
ነገር ግን የአንድ አገር ኢኮኖሚን፣ እውቀትና ስልጠና 
እንዲሁም የተለያዩ አስፈላጊ ግብዓቶች ይጠይቃል። 
ከፍተኛ የሰው ኃይልም ይፈልጋል።ለምሳሌ በሰለጠነው  
ዓለም ሲሰራበት እንደሚታየው አንድ ነርስ ለአንድ 
ጨቅላ ሕፃን ነው የምትመደበው።ነርሷ ይሄን አንድ 
ጨቅላ ህፃን ብቻ ስትንከባከብ ነው የምትውለው። ይሄን 
የምትንከባከበውን ጨቅላ ህፃንም በምንም ታምር ሌላ 
ሰው መጥቶ አይነካውም።በመሆኑም ህፃኑ ከኢንፌክሽን 
በጣም የተጠበቀ ነው። እያንዳንዱ ጨቅላ ህፃን  
የተከለለበት ቦታም አለ።እዛ ቦታ ላይ ማንም ዝም ብሎ 
አይገባም። ሲገቡም ደግሞ ሙሉ በሙሉ ኢንፌክሽን 
የሚከላከል ልብስ  ለብሰው ነው። እናም በእንደዚህ ዓይነት 
ሁኔታ እንክብካቤና ጥንቃቄ በሚደረግላቸው ህፃናት ላይ 
ኢንፌክሽን ለመድረስ በጣም አይችልም።ሆኖም ይሄ ሁሉ 
ኢኮኖሚ፣የተለያዩ ግብዓቶች፣የሰው ኃይል በመጠየቁ 
እዚህ በኛ አገር ደረጃ ጤና ጥበቃ ሚኒስቴር ለጥቁር 
አንበሳ ስፔሻላይዝድ ሆስፒታል ያወጣው ስታንዳርድ 
አንድ ነርስ ለአምስት ጨቅላ ህፃናት ነው።ነገር ግን 
በአንድ ወቅት እንደ ጥቁር አንበሳ ሆስፒታል ይሄን የሰው 
ኃይል ማሟላት ስላልተቻለና ከኢኮኖሚ አንፃር እንደ 
ሀገር የአቅም ውሱንነት ስለነበረ እስከ ቅርብ ጊዜ ድረስ 
አንድ ነርስ ከስምንት እስከ ዘጠኝ የሚደርሱ ህፃናትን ይዛ 
ስትንከባከብ ይታያል ። ይሄ ማለት ደግሞ ነርሷ ጨቅላ 
ህፃን ኤን ነክታ ወደ ጨቅላ ህፃን ቢ ስትሄድ የጨቅላ 
ህፃን ኤን ኢንፌክሽን ወደ ቢ እና ሌላው ልታስተላልፍ 
ትችላለች። 

ከዚህ  ዓይነቱ የሥራ መደራረብ አንፃር ‹‹እኔ ብቻ 
ሳልሆን ሌሎቹም የስራ ባልደረቦቼ በርካታ ኃላፊነቶችን 
ተሸክመን ነው እየሰራን ያለነው››ሲሉም ጫናውን 
ይገልፁታል። ቀን ቀን በዚህ ሁኔታ ሌክቸር ላዘጋጅ 
ቢሉ አይታሰብም።ለተማሪዎቻቸው ሌክቸሮችንና 
ፈተናዎች የሚያዘጋጁት፣የተለያዩ ጽሑፎች የሚጽፉትና 
ጥናትና ምርምሮችን የሚያካሂዱት ከልጆቻቸውና 
ከባለቤታቸው ጊዜ ቆርሰው ሌሊት በቤት ውስጥ ነው። 
በርካታ ጥናቶችንም በዚህ ሁኔታ ነው ያሳተሙት። 
ከባለቤታቸውና ከልጆቻቸው ጋር እራት አብረው 
ይበላሉ። ቅዳሜና እሁድ ትንሽ ጊዜ ከልጆቻቸው 
ጋር አብረው ያሳልፋሉ።በተለይ እሁድ አብረው 
ቤተክርስቲያን ይሄዳሉ።ከዚህ ውጪ አብዛኛውን ጊዜ 
የሚያሳልፉት  በሥራቸው ላይ ነው። 

‹‹ቀን ላይ በሥራ ሰዓት እነዚህ ሥራዎችን ልሥራ ብል 
አልችልም››ሲሉም ከአራት ሰዓት በላይ እንደማይተኙ 
ያስረዳሉ።ሌሎች ሐኪሞችም ውጤታማ የሆኑት ከዚህ 
በላይ ተኝተው ነው የሚል ዕምነት እንደሌላቸውም  
ይናገራሉ።በዚህ ሥራ ጫና ውስጥ ሆነውም ቢሆን 
ኃላፊነታቸውን በአግባቡ ስለሚወጡና ጥሩ የተካበተ 
ልምድ ስላላቸው በሚሄዱበት ቦታ ሁሉ  በአስተዳደር 
ውስጥ ያስገቧቸዋል።ኃላፊነታቸውን  በአግባቡ 

እየተወጡ ይገኛሉ።አብዛኞቹ  ያከሟቸው  ህፃናት 
ወላጆች በሰርግ፣በለቅሶ፣በመንገድ በተለያዩ አጋጣሚዎች 
ሲያገኝዋቸው  የልጄ  አባት ይሏቸዋል። ታካሚ ህፃናቶች 
በፊናቸው ትልቅ ሰው ሆነውና ሥራ ይዘው እሳቸው 
እንዳከሟቸውና ለቁም ነገር እንደደረሱ ሲነግሯቸው ደስ 
ይላቸዋል። እንግዳችን  ከነዚሁ ከህፃናትና ወላጆቻቸው 
ጋርም የነበራቸውን የሕክምና ገጠመኝ አጫውተውናል።  

በዚህ አገልግሎታቸው ውስጥ በርካታ የሚያስገርሙ 
ገጠመኞች አሏቸው። ወጣት ሐኪም ሆነው በፓዊ  
ሆስፒታል(ቤንሻንጉል ክልል) ሲያገለግሉ አንድ የሶስት 
ሳምንት ህፃን ከፓዊ 250 ኪሎ ሜትር ከሚርቅ ቦታ 
ወደሳቸው ይላካል። ችግሩ ዲሃይድሬሽን (የሰውንት 
ድርቀት) ነበር። ከተወለደ  ጀምሮ ያስመልሰዋል። እዛም  
ያሉት ሐኪሞች በኦ አር ኤስ ፤በኤይ ቪ ጉልኮዝ አከሙት። 
ግን ሊያድኑት አልቻሉም።ሬዚስታንት  ዲሃይድሬሽን 
ብለው ላኩት። ልብሱን  አስወልቀው  ሲመረምሩት  ሆዱ 
ላይ ከግራ  የሆዱ ክፍል  ወደ  ቀኙ  የሚሄድ እብጠት  
ይመለከታሉም። ይሄ  ሕፃን በሽታው  አንጀቱ ድፍን  
የመሆን  ጉዳይ  መሆኑን  ግልጽ አደረገላቸው። አንጀቱ 
የሚበላና  የሚጠጣውን  አያሳልፍም። እናቱን  አጥቢው 
ብለዋት ስታጠባውና ሲያስመልሰው እብጠቱ  ይጠፋል። 
ሕክምናው ቀዶ ጥገና ብቻ  ነበር። 

በወቅቱ በሆስፒታሉ ቀዶ ጥገና የሚያደርገው 
ጣሊያናዊ ሀኪም ነበር።ሆኖም በዛ ሰዓት ሀኪሙ ለዕረፍት 
ወደ ሀገሩ ሔዶ ነበር። በወቅቱ ሰመመን የሚሰጠውም 
ሰው  አልነበረም። ስለዚህ ወላጆቹ ህፃኑን  ጎንደር 
ወይም አዲስ  አበባ ይዘውት እንዲሄዱ ተነገራቸው። 
ገንዘብ ስለሌለን 10 ኪሎ ሜትርም መሄድ አንችልም 
አሉ።የተማሩ አይደሉም።ጎስቋሎች ነበሩ።እና በጣም 
ተስፋ  ስለቆረጡ ስቅስቅ ብለው በማልቀስ ሆስፒታሉን 
ለቅሶ ቤት አስመሰሉት። በስተመጨረሻ ወስደነው 
እቤት ይሙት ብለው ሲነሱ ግራ ገባቸው። ከዛ በፊት 
እንደዚያ ዓይነት ሰርጀሪ  ሰርተው ባያውቁም መጽሐፍ 
አንብበውና ዶክተር ደሴ ከሚባልና ባልደረባቸው 
የሰመመን ህክምና ዝንባሌ የነበረው አንድ ጓደኛቸው 
ሰመመን እንዲሰጥላቸው አድርገው ለሦስት ሳምንቱ 
ህፃን ቀዶ ጥገና ሰሩለት። ህጻኑ አንጀቱ ተከፍቶ ምግብ 
ማስተላለፍ ጀመረ ። እናቱ በሦስት  ሳምንቱ ልጇን 
ስታይው  አላመነችም።ወፍሮ ልዩ ሆኖ ወላጆቹ ይዘውት 
ወደ ሀገራቸው ሄዱ። የሚያስገርመው የዚህ ልጅ ወላጅ 
አባት ከአራት ወር በኋላ ፓዊ  ሆስፒታል  ውስጥ  ዶክተር  
ታምራት  የሚባል  ሐኪም  አለ። ልጅህን እሱ  ነው  
የሚያድንልህ  ብሎ  ዲዳና  ደንቆሮ  ልጅ  ላከላቸው። 
ከሩቅ  ቦታ ገንዘብ አውጥቶ  ነው ይዞ የመጣው። ይሄን 
ሰው  መርዳት ባለመቻላቸው ደግሞ ህፃኑን  ሲያድኑ 
የተደሰቱትን ያህል እጅግ ያዘኑበት  ሁኔታ ገጥሟቸው 
ነበር። 

‹‹ሰርግ ቤት ዶክተር ታምራት  እርሶ ኖት? አለኝ አንድ 
ወጣት።እናም እናቴ ሁልጊዜ ትሞት ነበር ከሞት ያዳኑህ 
ዶክተር ታምራት ናቸው እያለች ትነግረኝ ነበር።አሁን 
እሳቸው ናቸው ብላ እሷ ስታሳየኝ ነው ልተዋወቆት 
የመጣሁት  አለኝ። እናቱ መጥታ ጥቁር  አንበሳ  እኮ  
ልጄን  ያዳኑልኝ  እርሶ  ኖት። እሳቸው  ባይደርሱልህ  ኖሮ  
ትሞት  ነበር  እያልኩ ሁሌ  እነግረዋለሁ  አለችኝ››ሲሉ 
ትዝታቸውን ያወሳሉ።

አርባ ምንጭ ከሌሊቱ ዘጠኝ ሰዓት 
ተደወለላቸው።ደግነቱ  እዛው  ግቢ  ውስጥ  ነበር  
የሚኖሩትና ሮጠው ሲሄዱ ልጁ ፓራላይዝድ ሆኗል፡ 
ኮማ ውስጥ ነበር።በርካታ ሐኪሞች አይተውት ነበር 
ወደ እሳቸው የተላከው። ሊሞት እያጣጣረም ነበር። 
አምላኬ ሆይ ይሄንን ህጻን እርዳው ብለው ሲመረምሩት 
በቲቢ ቫክቴሪያ ምክንያት የሚመጣ ማጅራት ገትር 
በሽታ እንደሆነ ተገለጠላቸው ። ወዲያው  የቲቪ 
መድሃኒት አስጀመሩት። ፓራላይዝ ያደረገው ለቀቀው፡ 
ከኮማም ነቃ።ይሄ ልጅ መዳኑን ያየ አንድ አስታማሚ 
ታድያ ከሐኪሞች ጋር ተሰብስበው ራወንድ ሲያደርጉ 
እየሮጠ መጥቶ እባክህ ና እና ለእኔም ልጅ ጸልይ ያለው 
አይረሳቸውም።

‹‹በህፃናት ሕክምና  እግዚአብሄር  ባርኮኛል››የሚሉት 
ተባባሪ ፕሮፌሰር ታምራት ሞገስ፤ የሕክምና ሙያ 
ገጠመኝ ብዙ ነው። በኤች አይቪ ዘመን ወረርሽኝ 
በአገራችን በተከሰተ ጊዜ  ሁሉ ከባልደረቦቻቸው 
ጋር በመሆን ብዙ ታሪክ  የማይረሳው ሥራ 
ሰርተዋል።የሕክምና አገልግሎቱን ክፍል  የሚመሩት  
እሳቸው  ነበሩ። ያኔ እሳቸው የሚሰሩት ዘውዲቱ 
መታሰቢያ ሆስፒታል  ሲሆኑ የኤች አይቪ  ታማሚዎች  
በከፍተኛ ሁኔታ  የሚታከሙበት ዋና ቦታ ነበር። በርካታ 
ህፃናት ኤች አይቪ ታመው ሰውነታቸው  እንደ ቅርፊት  

እየተቀረፈ  ተቅማጥ፤ መግልና ብዙ ፈሳሾች እየወጧቸው 
በሚያሳዝን  ሁኔታ በየኮሪደሩ ይሰቃዩ ነበር። ይሄኔ ጥቁር 
አንበሳ ሆስፒታል ይሰራ የነበረ ዶክተር አቡበከር በድሪ 
የሚባል አንድ አስተማሪያቸው የኤች አይ ቪ መድሀኒት 
ኪኒን  እየሰበረ ለኤች አይቪ ታማሚዎች ህጻናት ሲሰጥ 
ማየታቸው ትዝ አላቸው።ለመጀመሪያ ጊዜ ይሄን 
ልምድ መሰረት አድርገው  ዘውዲቱ  ሆስፒታል ላሉ 
ህፃናት የአዋቂ ኪኒን እየሰበሩ መስጠት ጀመሩ። በጣም 
ይሻላቸው ነበር። ብዙዎች እንዴት ያልተመጠነ የአዋቂ  
መድሃኒት ለሕፃናት ታዛለህ በሚል የሚቃወሟቸውም 
ነበሩ። እንደዛ ዓይነት ልምምድ  ሲያደርጉ ከዛሬ ነገ 
ተከሰስኩ የሚል ፍርሃትም ነበራቸው። ግን በጣም ብዙ 
ህፃናት የህፃናት መድሃኒት እስኪመጣ ከሞት እንዲተርፉ 
አስችለውበታል።በዚህ ሁኔታ ወደ ህፃናት መድሃኒት 
ያዛወሯቸው ልጆች በርካታ እንደነበሩም ያነሳሉ።ይሄን 
መሰረት አድርገውም 214 በኤች አይቪ የታመሙ 
ህፃናት ላይ የሰሩት ሪሰርች በውጭ አገር ጆርናል 
ታትሟል።እንግዳችን ተባባሪ ፕሮፌሰር ታምራት ሞገስ 
በኮቪድም ዘመን እጃቸውን አጣጥፈው ቁጭ አላሉም። 
በዚህ ዘመን  የሥራ ባልደረቦቻቸውን  በማስተባበር 
ፕሮጀክት ቀርፀው አዲስ  አበባ ዩኒቨርሲቲ በፈቀደላቸው 
በጀት ተላላፊ የኮቪድ በሽታ  ተላላፊ ባልሆኑ በሽታዎች  
ሕክምና  አሰጣጥ  ላይ ያስከተለው ተጽዕኖ ምንድነው? 
የሚልም ትልቅ ጥናት አካሂደዋል።

በተለይ በስኳር፣ ካንሰርና የደም ብዛት በሽታ ሕክምና 
አሰጣጥ ላይ ያስከተለው ችግር ምንድነው የሚለውን 
ጥናት ያካሄዱት 600 የሚሆኑ  ተላላፊ ያልሆነ  በሽታ 
ያላቸውን  ቤተሰቦች በስልክ በማነጋገር ነበር። ጥናቶቹ  
ሁለት ሲሆኑ፤ አንዱን  በውጪ አገር ሌላውን ደግሞ 
በሀገር ውስጥ ጆርናል አሳትመውታል።እንግዳችን ተባባሪ 
ፕሮፌሰር ታምራት ሞገስ  አሁን ላይ ሰባቲካል እረፍት 
ላይ ሲሆኑ እኛም ያገኘናቸው በእረፍት ሰዓታቸው 
ለትርፍ ባልተቋቋመው ለደግ የእናቶችና  የሕፃናት  ኮሌጅ 
ውስጥ  ሙያዊ  አስተዋጽኦ  ሲያበረክቱ ነው። አሁን 
ላይ ግማሽ ቀኑን  እዚህ ኮሌጅ ግማሹን  ቀን  ደግሞ  
ሌሎች የምርምር ሥራዎች  እየሰሩ ይገኛሉ። በቅርቡም 
ወደ ዋናው የማስተማር ሥራቸው ይመለሳሉ። መልካም 
የሥራ ዘመን! 

ባህልና ቱሪዝም 
ኢኮኖሚ

ገጽ 8

ኃይሉ ሣህለድንግል

ከአዲስ አበባና ከሀዋሳ የተሰባሰቡ የመገናኛ 
ብዙሃን ባለሙያዎችንና የቱሪዝም  ኢንዱስትሪ 
ተዋናዮችን ያካተተው የጎብኚዎች ቡድን  

የደቡብ ክልል የተለያዩ ዞኖችን የቱሪዝም መስህቦች 
ጉብኝቱን ጅማሬ በደቡብ ብሄሮች ብሄረሰቦችና ህዝቦች 
ክልል ጌዲኦ ዞን ለማድረግ በዞኑ ከተማ ዲላ ምሽት 
ገብቶ አዳሩንም በዚያ አርጎ ማለዳ ተነስቷል፡፡የጉብኝቱን 
አሀዱ በዲላ ዩኒቨርሲቲ የእጽዋት ጥበቃ እና የኢኮ 
ቱሪዝም ማእከል በማድረግ በቡና ምርቷ በእጅጉ ወደ 
ምትታወቀው ይርጋ ጨፌ ወረዳ ማቅናት ጀመረ፡፡

በዲላም እስከ ይርጋ ጨፌ ባለው መንገድም 
የዞኑ የተፈጥሮ ገጽታ ይታያል ።ዲላ በጫካ ውስጥ 
የተመሰረተች ከተማ ትመስላለች፡፡በዛፎች ተሸፍናለች፤ 
ዛፎቹ ብቻቸውን የቆሙ አይደሉም፤ ከስራቸው እንሰቱ፣ 
ሙዙ፣ ቡናው፣ ሸንኮራው፣ ወዘተ. በስፋት ይታያል። 
ከከተማዋ መግቢያ አንስቶ በመላ ከተማዋ ዛፎችን 
መመልከት ፣ ከተተንተራሰችው ተራራማ አካባቢም 
እንዲሁ ዛፎችን እና በስራቸው የተለያዩ ኢኮኖሚያዊ፣ 
ማህበራዊ ፋይዳ ያላቸውን እጽዋትን መመልከት 
የከተማዋ በአጠቃላይ የአካባቢው መገለጫ ተደርጎ 
ሊወሰድ ይችላል፡፡

ወደ ሞያሌ የሚወስደውን አውራ ጎዳና ይዘን  ወደ 
ይርጋጨፌ ስንጓዝ በግራም በቀኝም ከፊትም የደን 
ሽፋኑ ይበልጥ ጎልቶ ይታያል፤ የተፈጥሮና የሰው ልጅ 
ትስስር የተጠበቀበት በሚል የሚታወቀው የጌዲኦ ዞን 
ወረዳዎች አንዷ ከሆነችው ይርጋ ጨፌ ከተማ ደርስን። 
ከዲላ ይርጋጨፌ 37 ኪሎ ሜትር  አካባቢ መሆኑን 
መረጃዎች ያመለክታሉ ።በከተማዋ በስተግራ አድርገን 
ቁልቁለቶችን፣ ዳገቶችን ፣ ሸለቆዎችን እየተጠማዘዝን 
ስንወጣም  ዛፎችና በስራቸው ያሉትን ልዩ ልዩ 
ተክሎችንና ወንዞችን እንመለከታለን፤ ሁሉም የአካባቢው 
የተፈጥሮ በረከቶችና መስህቦች ናቸው፡፡ገና ከጥብቁ ደን 
ሳልደርስ ከጉዞውና ስለጌዲኦ ዞን ከተሰጡ መግለጫዎች 
የተረዳሁትን መሬት ላይ ማግኘት ችያለሁ፡፡

ዞኑ የጥምር እርሻ /የአግሮ ፎረስተሪ/ አካባቢ 
መባሉንም ከጉዞው መረዳት ይቻላል፡፡በእዚህ አካባቢ 
ግዙፍ ዛፎች በትናንሾቹ ላይ ጠፈጠፍ በማሳረፍ 
አይጎዷቸውም፤ በጥላቸውም ጸሀይ አይከለክሏቸውም፤ 
በስሮቻቸውም ምግብና ውሃ አይሻሟቸውም 
፤ይልቁንም ከሀሩር ይጠብቋቸዋል፤ በቅጠሎቻቸው 
ማዳበሪያ ይለግሷቸዋል፤ ሁሉም እጽዋት አምሮባቸው 
መታየታቸውም ከዚህ የመነጨ ነው ማለት ይቻላል፡፡

ከይርጋ ጨፌ 34 ኪሎ ሜትር ከተጓዝን በኋላ 
በርካታ ሰዎች ከተሰባሰቡበት ስፍራ ደረስን፡፡መዳረሻችን 
መሆን አለበት፤ የተሰበሰበው ህዝብ እኛን የሚጠብቅ 
መሆን አለበት ስል አሰብኩ፡፡የጌዲኦ ባህላዊ አልባሳት 
የለበሱ ወጣቶች በጌዲኦኛ እያዜሙና እየተወዛወዙ 
ናቸው፡፡በአካባቢው ባለው ጎጆ ፊት ለፊት ደግሞ ሌላ 
አንድ ስነስርአት ለማካሄድ ዝግጅት ተደርጓል፤ በዚህም 
ስፍራ የጌዲኦ አባቶች ዝግጅታቸውን አቅርበው ወደ ጎጆ 
ቤቱ በመግባት ሌላ ስነስርአት ማካሄዳቸውን ቀጠሉ፡፡

በስፍራው ስንደርስ ስለተካሄዱት ስነስርአቶች 
የጠየቅናቸው የጌዲኦ ዞን ባህልና ቱሪዝም መምሪያ ኃላፊ 
አቶ ዮሴፍ ማሩ እንዳሉት፤ የደረስንበት አካባቢ ወግድ 
አምባ ይባላል፤ ወግድ አምባ በዩኔስኮ በሚዳሰስ ቅርስነት 
በቅርቡ እንደሚመዘገብ የሚጠበቀው የጌዲኦ ጥብቅ ደን 
የሚገኝበት ቀበሌ ነው፡፡ከዲላ እስከ ወግድ አምባ ያለው 
ስፍራም በጥምር ግብርና ስፍራነቱ /በመልካ ምድሩ/ እና 
ጥብቅ ደን ያለበት በመሆኑ በዩኔስኮ በአለም ቅርስነት 
ሊመዘገብ የታጨ ነው ።የጌዲኦ ህዝብ አንድ ባህላዊ 
ዜማ/ አንተም/ አለው ያሉት አቶ ዮሴፍ፣ በሁሉቃ እንግዳ 
ሲመጣ አቀባበል እንደሚያደርግ ይገልጻሉ፡፡በዚህም 
ሁሉቃ በማካሄድ እንግዶቹን መቀበሉን ነው የተናገሩት፡፡

ወጣቶቹም ‹‹እኛ /ጌዲኦ ህዝብ/ እዚህ ቦታ መጣን፤ 
ለእዚህ ደረስን፤ ይህን አካባቢ አለማን፤ እውቃታችንን 
ደግሞ ለሚቀጥለው ትውልድ እናስተላልፋለን›› የሚል 
መልእክት በዜማ እያስተላለፉ ምስጋና ማቅረባቸውንና 
‹‹እናንተም ሾልካችሁ ውጡ፤ ክፉ አይንካችሁ›› 
ማለታቸውን  አቶ ዮሴፍ አብራሩልን ።

የቆምንበት ያለው ጎጆ፣ ከፊት ለፊቱ መሹለኪያ 
በርና ከአጠገቧ ጦርና ጋሻዎች የተቀመጡበት፣ የእንሰት 
ቀጥል ከበሩ አንስቶ ጎጆው ድረስ የተነጠፈበት ስፍራ  

በባህላዊ ሥርዓት የተጠበቀው - የጌዲኦ ጥምር እርሻና ጥብቅ ደን

ይታያል፡፡ ይህ ስፍራ ባህላዊ ስርአት የሚካሄድበት ሶንጎ 
በመባል የሚጠራ መሆኑን አቶ ዮሴፍ ይናገራሉ፡፡

እሳቸው እንዳሉት፤ በሶንጎ ባህላዊ ዳኝነት 
ይካሄድበታል፤ በጌዲኦ ማህበረሰብ ከአምስት መቶ በላይ 
ሶንጎዎች ይገኛሉ፤ በእያንዳንዱ ሶንጎ የማስታረቅ ስራና 
ሌሎች በርካታ ስነስርአቶች ይካሄዳሉ፡፡ለምሳሌ ዝናብ 
ሊጠፋ ወይም ያለወቅቱም ሊጥል እንደሚችል ጠቅሰው፣ 
ይህ ችግር እንዲወገድ ህዝቡ ይህን በመሳሰሉት ሶንጎዎች 
ወጥቶ ፈጣሪውን የመለማመን ስርአት ይፈፀማል፡፡

እንደ አቶ ዮሴፍ ገለጻ፤ ሶንጎ ከዘመናዊው የዳኝነት 
ስርአት ይለያል፤ ሁሉቃም ሶንጎ ነው፡፡ትልቅ ዛፍ 
ስር ነው ሁሉም የሚከወኑት፤ በጌዲኦ ዛፍ ትልቅ 
ስፍራ ይሰጠዋል፡፡ያ ቦታ ቅዱስ ነው፤ ዛፍ ስር ነው 
የሚጸለየው፤ ችግር ያለበት ሰው እዚያ ይሄዳል፡፡ችግሩን 
ሽማግሌዎች ይፈታሉ ።ሰው ወደ ፍርድ ቤት ከመሄድ 
ይልቅ ወደዚያ ነው የሚሮጠው፤ ፍርድ ቤት ቢሮክራሲ 
አለ፤ ይህ ግን ቢሮክራቲክ አይደለም፤ ሰው አየኝ አላየኝ 
ብሎ ነገር የለም፤ መረጃ የሌላቸው ወንጀሎች እዚህ ነው 
የሚታዩት፡፡

ጌዲኦዎች ሶስት ቦታ ላይ ለዛፎች ጥበቃ ያደርጋሉ፡፡
አንዱ ጥብቅ ደን ላይ ነው፤ ጥብቅ ደን ጨርሶ አይነካም 
፤ ሁለተኛው ደግሞ ጥምር እርሻ /አግሮ ፎረስትሪ/ ላይ 
ነው፡፡እዚህ ጌዲኦ መልካምድር ላይ  ዛፍ አይቆረጥም፤ 
ይጠበቃል እንጂ፤ ሌላኛው መንገድ ዳር ያሉ እንዲሁም 
ለደን በተለዩ ቦታዎች ያሉ ደኖችም እንዲሁ ዛፍ 
አይቆረጥባቸውም ፡፡

በዞኑ ወደ ስምንት የሚደርሱ ስፍራዎች /ሳይቶች/ 
በዩኔስኮ ተከልለው ለመመዝገብ መታጨታቸውን 
ጠቅሰው፤ ዩኔስኮ በቅርቡ በሚያካሂደው  ኮንፈረንስ 
ጥብቅ ደኑ በሚዳሰስ ቅርስነት ይመዘግበዋል ተብሎ 
እንደሚጠበቅም አቶ ዮሴፍ ይጠቁማሉ፡፡

ጥብቅ ደኑን የምንጎበኝበት ወቅት ደርሷል፤ 
ጎብኚዎችና በስፍራው የተገኘው ህዝብ ለጉብኝቱ 
ሲንቀሳቀስ መኪና ወደ አካባቢው እንደማይገባና ጉዞው 
በእግር እንደሆነ ማሳሰቢያ ተሰጠ ።ጎብኚዎች እንዲቆሙ 
የተደረገው የጌዲኦ ሽማግሌዎች ወደ ጥብቅ ደኑ እንዲገቡ 
እስከሚፈቅዱ ድረስ ነበር፤ ከካሜራ ማኖችና ጋዜጠኞች 
ውጪ ሌሎቻችሁ ቁሙ ሲባል  እኔም አልፌ ፎቶ ማንሳት 
ጀመርኩ፡፡ሽማግሌዎቹ ፈቃዳቸው ሆነናም ጉዞው 
በእግር ተጀመረ፡፡

መንገዱ ቁልቁለታማ፣ ቀጭንና 
ሊያንሸራትት የሚችል አይነት ነው፤ 
ብዙም ጭቃ ባይሆንም፣ ፈጥኖ መጓዝ 
አያስችልም፤   በመንገዱ በስተግራ በኩል 
ግዙፍ ዛፎችና ጥቅጥቅ ያለ ደን ይታያል፡፡
ብዙ ተጉዘን አሁንም እንድንቆም ተደረገ፡
፡ለካስ ጥብቅ ደኑ ጋ ደርሰናል፡፡

አቶ ገረመው ደንቦባ የአካባቢው 
ነዋሪ ናቸው፡፡በጌዲኦ ዞን ይርጋጨፌ 
ወረዳ ወግዳ አምባ የተፈጥሮ ደን ይሄ 
ነው ሲሉ በእጃቸው እያመለከቱ ስለደኑ 
ማብራራት ጀመሩ፡፡አምባ ስለሚለው 
ቃልም ያብራሩልን ጀመር፡፡አምባ 
የጌዲኦ ቃል ነው፤ ትርጉሙም ስውር፣ 
ምስጢር፣ ዋሻ፣ ከለላ፣ ምሽግ ማለት 
ነው ሲሉ አብራሩ፡፡አምባ ተብሎ ለምን 
እንደተሰየምም ሲያብራሩ፤ ጌዲኦ ለም 
የቡና መሬት አለው፡፡በዚያው ልክም ብዙ 
ጠላቶች ነበሩበት፡፡እነዚህ ጠላቶቹ ይህን 
ለም መሬት ሊወስዱ ብዙ ደክመዋል 
አሉን፡፡

ሌሎች መረጃዎች እንደሚጠቁሙት 
ደግሞ ጌዲኦን ከእነዚህ ጠላቶቹ 
የታደገው ይህ ደን ነው፤ እናም ህዝቡ 
ለደን ትልቅ ስፍራ የሚሰጠው አንድም 
ከዚህ በመነሳት ነው፡፡

አቶ ገረመው ‹‹ እዚህ ጥብቅ ደን 
ውስጥ የዱር አራዊት አሉ፤ ጥንቃቄ 
አድርጉ፡፡እዚህ ደን ውስጥ ቀይ ቡራቡሬ 
ነብር አለ ፤ ነብሩ ቢተናኮል እኔ 
የለሁበትም፤ ከእንግዶቹ ውጪ ማለቴ 
ነው፡፡ጅብ ተናዶ ቢወጣ እኔ የለሁበትም፣ 
እንግዶቼ በምርቃት ስለመጣችሁ 
እናንተን እንዳይነካብኝ የጸጥታ ሀይሎች 

ጠበቁልኝ፤… ሲሉ አሳሰቡ፡፡
እሳቸው እንደሚሉት፤ የጌዲኦ ህብረተሰብ የሰው 

ነፍስ አያጠፋም፤ ከገደለም ይኮነናል፤ ይገለላል፤ እንስሳትን 
አይገድልም፤ አድኖም ከገደለ እንዲሁ ይኮነናል፤ ሰባት 
ቤት ድረስ ያልቅበታል  ።የጌዲኦ መንፈስ እዚህ ድረስ 
ይዘልቃል ።ዛፍ አይቆርጥም፤ ለእዚህ ምስክሩም ጥብቅ 
ደኑ ነው፡፡ይህ አካባቢ ድንግል መሬት ነው፤ ዶማና ማረሻ 
አላየውም፤ የጌዲኦ ቀደምት አባቶች በቃል ብቻ ያጸኑት 
ቦታ ነው፡፡

ያለ አካባቢው አባቶች ፈቃድ እዚህ አይገባም 
ይላሉ፡፡ከሌላ ቦታ የዱር እንስሳት ተሰደው ወደ እዚህ ደን 
እየመጡ መሆናቸውንም ነው  አቶ ገረመው የጠቆሙት፤ 
በድርቅ ምክንያት ከተመናመነው ጂጎ ደን አራዊት ወደ 
ዚህ ደን እየመጡ መሆናቸውንም አመልክተዋል፡፡

ቁልቁለቱ፣ የመንገዱ ጥበትና ምናልባትም ዝናብ 
ቢጥል ለመውጣት ሊፈጠር የሚችለውን ችግር 
በማሰብ አብዛኛው ሰው መመለስ ቢጀምርም፣ 
ካሜራ ማኖች፣ጋዜጠኞች ግን ደኑን በደንብ ማየት 
ወደሚያስችለው ስፍራ መሄዳቸውን ቀጭኑን መንገድ 
ይዘው ቁልቁል መውረዳቸውን ቀጥለዋል፡፡በመጨረሻም 
የደኑን አጠቃላይ ገጽታ በድሮን ማንሳት መጀመሩ 
ስለተነገረ መመለስ ግድ ሆነ፡፡

ስለደኑና ባህላዊ ስርአቱ ያነጋገርናቸው የዞኑ ባህልና 
ቱሪዝም መምሪያ ኃላፊ አቶ ዮሴፍ ይህን ደን የጠበቀው 
የብሄረሰቡ ስርአት መሆኑን ይገልጻሉ ።አንድም 
ጎብኚ የብሄረሰቡን ሽማግሌዎች ሳያስፈቅድ ወደ ደኑ 
እንደማይገባም ጠቅሰው፣ ዩኔስኮ ጥብቅ ደኑን ብቻ 
ሳይሆን ይህንን ባህላዊ ስርአት ጭምር ለመመዝገብ 
እያየው መሆኑን ይናገራሉ፡፡

እንደ እሳቸው ገለጻ፤ በሀገሪቱ የግብርና አሰራር 
ከፍተኛ ቦታዎች የመሬት አቀማመጥ 30 በመቶው 
ብቻ ነው ለግብርና ስራ የሚፈቀደው። በጌዲኦ ግን ይህ 
አይሰራም፤ ሁሉም ቦታ ይመረትበታል፤ በዞኑ ተራራማ 
ቦታ ላይ እንሰት፣ ቡና፣ ወዘተ. ለምቶ ይገኛል፤ ክፍት ቦታ 
የለም፤   አካባቢው ሲታይ አግሮ ፎረስትሪ አይመስልም፤ 
ደን ነው የሚመስለው፤ ሰው ውስጡ ያለ አይመስልም፤ 
ብዙ ሰው ግን አለበት፡፡ከፍተኛ የሕዝብ ጥግግት 
ያለበት አካባቢ ነው፤፡ በአንድ ስኩየር ኪሎ ሜትር ላይ 
ወደ አንድ ሺ ሶስት መቶ ሰዎች ይኖራሉ፤ ይህን ህዝብ 
የተሸከመው ይህ ስርአት ነው፡፡ደኑ ውስጥ ያለው ምግብ 
ነው፤ እንሰት፣ ጎመን፣ ፍራፍሬ ፣ ወዘተ አለ ። ይህ ደግሞ 

በትምህርት የተገኘ አይደለም፤ በሀገር በቀልና ከትውልድ 
ወደ ትውልድ በተላለፈ እውቀት ነው፡፡

ይህን  አካባቢ ካልቸራል ላንድ ስኬፕ ብሎ በሚዳሰስ 
ቅርስነት ለመመዝገብ ዩኔስኮ ከልሎት ያለው ጥብቅ ደኑን 
ብቻ አይደለም፤ ይህን ሀገር በቀል እውቀትና ትክል 
ድንጋዮችን ጭምር ነው ።እዚህ አካባቢ አግሮ ፎረስትሪና 
ትክል ድንጋዮች አሉ፡፡በአፍሪካ ደረጃ በተካሄደ ጥናት 
በአህጉሪቱ ወደ አስር ሺ ትክል ድንጋዮች ይገኛሉ፤ ከዚህ 
ውስጥ ከስድስት ሺ በላይ ትክል ድንጋይ የሚገኘው 
በጌዲኦ ዞን ነው፡፡እነዚህ ትክል ድንጋዮች በዞኑ የተለያዩ 
አካባቢዎች ቢገኙም በዩኔስኮ አምስቱ ስፍራዎች ናቸው 
ለምርጫ የቀረቡት፡፡ይህን ካየን በኋላ በየቦታው ያሉትን 
ትክል ድንጋዮች ለማስመዝገብ ደግሞ እንሰራለን ሲሉ 
አቶ ዮሴፍ ይገልጻሉ፡፡

አቶ ዮሴፍ እንደሚሉት፤ ይህን የጌዲኦ ዞን 
መስህብ ለማልማት እየተሰራ ነው፡፡ቀጥሎ የሚመጣው 
ማስተዋወቅ ነው፡፡የዚህ ጉብኝት አንዱ አላማም ይሄው 
ነው፡፡ መንገዱ ወደ መስህቡ እንደልብ አያስገባም ነበር፤ 
ይህን መገንባት ተችሏል፤ ሳይቶቹ ተከልለዋል፤ ጥበቃ 
አለ፡፡

ይህ አካባቢ በዘመናዊ እውቀት አይደለም 
እየተጠበቀ ያለው ፤በሀገር በቀል እውቀት ነው፤  ይሄ 
ማህበረሰብ እያከናወነ ያለው ተግባር በሚገባ ከተዋወቀ 
ከቱሪዝም ዘርፉ ብቻ ሳይሆን ከካርቦን ገበያም ተጠቃሚ 
መሆን ይቻላል፡፡ይህ ስራ ከጠቅላይ ሚኒስትር ዶክተር 
ዐቢይ አሕመድ የአረንጓዴ አሻራ መርሃ ግብር እንዲሁም 
ከዘመናዊ እውቀት ጋር ቢቀናጅ የበለጠ ተጠቃሚ መሆን  
እንደሚቻልም ይናገራሉ፡፡ተመጋጋቢነት እንዳለም ነው 
የሚናገሩት፡፡በጌዲኦ ዞን የማይዳሰሰው የህብረተሰቡ 
የደን መጠበቂያ ስርአት፣ የሚዳሰሰውን አግሮ ፎረስትሪ 
እየደገፈ መሆኑን ጠቅሰው፣ በዚያው ልክም አግሮ 
ፎረስትሪው የማይዳሰሰውን የህብረተሰቡን ስርአት 
እየጠበቀው ይገኛል ሲሉ ያብራራሉ፡፡

ጉብኝቱን ያዘጋጀው የደቡብ ክልል ባህልና ቱሪዝም 
ቢሮ ምክትል ኃላፊ  ፍሬህይወት ዱባለ በጉብኝቱ ላይ 
ተገኝተዋል፡፡ እሳቸው እንደተናገሩት፤ የጉብኝቱ አላማ 
አዳዲስ የቱሪስት መስህቦችን በማስተዋወቅ ወደ ቱሪዝም 
ገበያው ማስገባት ነው፡፡ክልሉ በርካታ የቱሪዝም ሀብቶች 
አሉት፤ መስህቦቹ ግን በሚገባ እንዲተዋወቁ ባለመደረጉ 
ወደ ቱሪዝም ገበያው በሚፈለገው ልክ አልገቡም፡፡

በአንጻራዊነት ከቅርብ ጊዜ ወዲህ የደቡብ ክልል 
በቱሪዝሙ ዘርፍ የተሻለ እንቅስቃሴ እንዳለው ጠቅሰው፤  
አሁንም ቢሆን ቱሪስቱ የሚፈለገውን ያህል እየገባ 
አይደለም ይላሉ፡፡ለዚህ አንደኛው ምክንያት ኮቪድ 
መሆኑን ገልጸው፣ ሁለተኛው እንደ ሀገር ከጸጥታ ጋር 
በተያያዘ ያለው ችግር በሀገር ገጽታ ላይ ያሳደረው አሉታዊ 
ተጽእኖ መሆኑን ያመለክታሉ፡፡መስህቦችን በማስተዋወቅ 
ቱሪስቱን የበለጠ ለመሳብ እየተሰራ መሆንም ተናግረው፤ 
ጉብኝቱም  የዚህ አካል መሆኑን አስታውቀዋል፡፡
እየተካሄዱ ያሉ ስራዎችን ተከትሎ በቅርቡም ወደ ጋሞ 
ዞን የሚሄዱ  34 የሚጠጉ የውጭ ዜጎች  ወደ ሀገሪቱ 
መምጣታቸውን ጠቅሰዋል፡፡

የደቡብ ክልል ቱሪዝም ፓርኮችንም ያካተተ መሆኑን 
ጠቅሰው፤ ክልሉ በሚያስተዳድራቸው ብሄራዊ ፓርኮችና 
የአርባ ምንጭ አዞ ራንች ላይ የመዳረሻ ልማቶችን 
እንደሚያካሂድ ይገልጻሉ፣ ሌሎቹን ዞኖች በራሳቸው 
እያለሙ መሆናቸውን ይገልጻሉ፡፡ጌዲኦ በአግሮ 
ፎረስትሪ፣ በክልሉ ከቡና ጋር በተያያዘ  የሚታወቅ 
መሆኑን ተናግረው፤ በአለም ቅርስነት ሊመዘገብ 
የደረሰ ያለቀለት ጥብቅ ደን ሀብት በዞኑ እንደሚገኝም 
ይጠቅሳሉ፡፡

ይህን ሀብት በባህላዊ እሴቱ ጠብቆ ያቆየው የጌዲኦ 
ማህበረሰብ መሆኑንም አመልክተው፤ ጥብቅ ደኑን 
የጎበኘነው የጌዲኦ አባቶች ፈቅደውልን መርቀውን ነው፤  
ባህላዊ፣ ታሪካዊና ተፈጥሯዊ ሀብቶቻችን ጠብቀን መጓዝ 
ያለብን ስለመሆኑ ከጌዲኦ ህዝብ ብዙ ተምረናል ነው 
ያሉት፡፡

በዞኑ የሚገኙ ትክል ድንጋዮች፣ በዩኔስኮ ሊመዘገብ 
የተቃረበው ጥብቅ ደን፣ ህዝቡ ደኑን የጠበቀበት 
ባህላዊ ስርአት፣ በጉብኝቱ ወቅት የተመለከትናቸውና 
ያጣጣምናቸው ባህላዊ ምግቦቹ፣ የጎጆ ቤት አሰራሩና 
ሌሎች ባህላዊ ስርአቶቹ  በእርግጥም ዞኑን የቱሪስት 
መስህብ ያደርጉታል፡፡እነዚህን መስህቦች በማስተዋወቅ 
መስህቦቹ ለገበያ እንዲውሉ እየተደረገ ያለው ጥረት 
ሊበረታታ የሚገባውና ተጠናክሮ መቀጠል ያለበት ነው፡፡

ሳምንቱን በታሪክ
ስፖርት እና መዝናኛ

አዲስ ዘመን   እሁድ ጥቅምት 6 ቀን 2015 ዓ.ም

ተገኝ ብሩ 

የታሪክ መዛግብት ቅኝታችን ማጠንጠኛ ጉዳይ ይሆን 
ዘንድ ከአንድ መቶ ዓመት በፊት በዚህ ሳምንት በዚች 
ታላቅ አገር ኢትዮጵያ ከሆኑ አበይት ሁነቶች መካከል 
አንዱን መረጥን ። የታሪክ ትውስታችን ወደ ጥቅምት 2 
ቀን 1888 ላይ አድርሶ ያኔ የሆነውን ያሳየናል ። ከዛሬ 
126 ዓመት በፊት በዚያ ታሪካዊ ቀን የሆነውን እንዲህ 
አቀረብነው ።  

ያኔ ኢትዮጵያዊያን የአገራቸውን መደፈር ሰምተው 
ቁጭት ውስጥ የገቡበት ወቅት ነበር ። ጣሊያን 
የአገራቸውን ዳር ድንበር ተሻግሮ ሉዓላዊነታቸውን 
ሊነጥቅ መሆኑን ተረድተው፤ በአንድነት ቆሞ ለመፋለም 
‹‹ሆ!›› ብለው የተነሱበት ጊዜ ነበር ። የጥቁር ህዝብ ነፃነት 
ፋና ወጊ ኢትዮጵያዊያን ለፍትህ፣ ለአገራቸው ክብርና 
ለባንዲራቸው እራሳቸውን አሳልፈው በመስጠት በጊዜው 
አስፈሪ የነበረውና ዘመናዊ ጦር የታጠቀው የጣሊያን 
ወራሪ ድል ለማድረግ የተነሱበት ጅምር ። አድዋ! 
የጦርነቱ ዘመቻ ጅማሮ አዲስ አበባ ላይ የሆነው በዚህ 
ሳምንት ነበር። 

ጥቅምት ሁለት ቀን 1888 ዓ.ም በኢትዮጵያ ታሪክ 
ውስጥ በጉልህ የሚጠቀስ ታላቁ የአድዋ ጦርነት ዘመቻ 
ጅማሮ ቀን ነው ። ዛሬ ፒያሳ ጊዮርጊስ ተብሎ የሚጠራው 
ቦታ ነው አርበኞች የአገራቸውን ዳር ድንበር ለማስከበር 
ተሰባስበው የተነሱበት ታሪካዊ ስፍራ ። ጥቅምት ሁለት 
ደግሞ የአድዋ ጦርነት ዘመቻ ጉዞ የተጀመረበት ዕለት 
ነበር። 

የዘመቻ ጥሪው አዋጅ የተነገረው መስከረም 17 ቀን 
1888 ዓ.ም ነበር ። የወቅቱ የኢትዮጵያ ንጉሰ ነገሥት 
ዳግማዊ አፄ ምኒልክ የጣሊያን ጦር ኢትዮጵያን በመውረር 
በቅኝ ግዛቱ ስር ለማዋል ማሰቡን በማረጋገጣቸው፤ በቁጣ 
የኢትዮጵያ ሕዝብ ለጦርነት እንዲዘጋጅ ያሳሰቡበትን 
የክተት አዋጅ አስነገሩ ። አዋጁም የሚከተለው ነበር።

“እግዚአብሔር በቸርነቱ እስካሁን ጠላትን አጥፍቶ 
አገር አስፍቶ አኖረኝ ። እኔም እስካሁን በእግዚአብሔር 
ቸርነት ገዛሁ ። እንግዲህ ብሞትም ሞት ለሁሉ ነውና 
ስለ እኔ ሞት አላዝንም፤ ደግሞ እግዚአብሔር አሳፍሮኝ 
አያውቅም፤ እንግዲህም ያሳፍረኛል ብዬ አልጠራጠርም። 

አሁንም አገር የሚያጠፋ፣ ሃይማኖት የሚለውጥ 
ጠላት እግዚአብሔር የወሰነልንን የባሕር በር አልፎ 
መጥቷልና እኔም ያገሬ ከብት ማለቁንና የሰውን መድከም 
አይቼ እስካሁን ዝም ብለው ደግሞ እያለፈ እንደ ፍልፈል 
መሬት ይቆፍር ጀመር ። 

አሁን ግን በእግዚአብሔር ረዳትነት አገሬን አሳልፌ 
አልሰጠውም ። ያገሬ ሰው ካሁን ቀደም የበደልሁህ 
አይመስለኝም፤ አንተም እስካሁን አላስቀየምከኝም ። 
ጉልበት ያለህ በጉልበትህ እርዳኝ ። ጉልበት የሌለህ 
ለልጅህ፣ ለምሽትህ፣ ለሃይማኖትህ ስትል በሐዘን እርዳኝ። 
ወስልተህ የቀረህ ግን ኋላ ትጣላኛለህ ። አልተውህም 
ማርያምን፤ ለዚህ አማላጅ የለኝም ። 

ዘመቻዬ በጥቅምት ነውና የሸዋ ሰው እስከ ጥቅምት 
እኩሌታ ድረስ ወረኢሉ ከትተህ ላግኝህ ። ”

በእርግጥ አዋጁ የወጣው መስከረም 17 ቀን 1888 
ዓ.ም ቢሆንም፤ ሁሉም በጥቅምት እኩሌታ ወረኢሉ 
እንዲከትም ነበር የተነገረው ። በየክፍለ አገሩ ያሉት 
የኢትዮጵያ ልጆች የእናት አገራቸውን መወረር ከሰሙ 
ዕለት ጀምሮ ለመዝመት ቆረጡ ። አገራቸውን ከራሳቸው 
የሚያስበልጡት ኢትዮጵያዊያን የአገራቸው መደፈር 
አስቆጭቷቸው ለጦርነቱ መሰናዶ በማድረግ ቆዩ ። 

አፄ ምኒልክም የሩቁን አካባቢ ሰው አገሩ መወረሯን 
ከሰማበት ጊዜ ጀምሮ እንዲነሳ አዘዙት ። ሩቅ አካባቢ 
ያሉት በተባለው ጊዜ ለመድረስ ቀድመው ጉዞ ጀመሩ። 
የጎጃም፣ የደንቢያ፣ የቋራ፣ የበጌምድር፣ ከጨጨሆ 
በላይ ያለውን አካባቢ ሁሉ አሸንጌ ድረስ ክተት ተብሎ 
ተነገረው። 

በሰሜን የአገራች ክፍል ያሉት እንደ ወልቃይት 
ጠገዴ እና አካባቢው ያለው ሰው መቀሌ ድረስ ክተት 
ተብሎ መልዕክት ተሰደደለት ። እዚያም ያለው አንዱ 
ከሌላው ጋር እየተቀናጀ የአገሩን ነፃነት ሊያረጋግጥ፣ 
የኢትዮጵያን ጠላቶች ሊያንበረክክ ተሰናዳ ። በተባለው 
ቦታ ለመገኘትም ትጥቅና ስንቁን አዘጋጅቶ ጉዞ ጀመረ ። 

የአድዋ ዘመቻ ጅማሮ ሲታወስ

የምዕራብ፣ ምስራቅና ደቡብ ሰው ከሸዋው ጋር 
አብሮ ሊተም ወደ አገሪቱ መናገሻ አዲስ አበባ ተሰበሰበ። 
የየክፍለ አገራቱ ገዥዎች ጦራቸውን ይዘው ተገኙ ። 
ከምስራቅ ራስ መኮንን የሐረርጌን ጦር ይዘው በመስከረም 
እኩሌታ አዲስ አበባ ገቡ ። ከጊቤ በታች ያለውን አካባቢ 
ጦር የወለጋው ሹም ፊታውራሪ ተክሌ ጦራቸውን ይዘው 
አዲስ አበባ ተገኙ ። 

አፄ ምኒልክ አዋጃቸውን በመስከረም ወር ካስነገሩ 
በኋላ ለአገር ጥበቃ አጎታቸውን ራስ ዳርጌ ሣህለሥላሴን 
ሾመው እርሳቸው የጊዮርጊስን ታቦት አስከትለው በሸዋ 
የጦር መኮንኖች ታጅበው በጠንካራ ወኔ ከአዲስ አበባ 
ጉዞ ጀመሩ ። ይህ የሆነው ጥቅምት 2 ቀን 1888 ዓ.ም 
ነው ። አፄ ምኒልክ ከመላው የአገሪቱ ክፍሎች ከተሰባሰቡ 
ጀግኖች አርበኞች ጋር በመሆን ከአዲስ አበባ ተነስተው 
በጊዳ በኩል አድርገው ጥቅምት 18 ቀን ወረኢሉ ገቡ ። 

ከዚያም ጀግኖቹ ኢትዮጵያዊያን የጦር መሪዎች 
እነ ራስ ሚካኤልን፣ ራስ ወሌን፣ ራስ መኮንንን፣ ራስ 
መንገሻ፣ ራስ አሉላን፣ ዋግሹም ጓንጉልን፣ ደጃች ወልዴን፣ 
ፊታውራሪ ገበየሁን፣ ፊታውራሪ ተክሌን፣ ሊቀ መኳስ 
አድነውን፣ ቀኛዝማች ታፈሰን ‹‹ቀድማችሁ ወደ አላጌ 
ዝመቱ የሚቀላችሁ ከሆነ ጠላትን ውጉት ። የሚከብዳችሁ 
ከሆነ ላኩብኝ፤›› ብለው አስቀድመው መላካቸውን ጸሐፊ 
ትዕዛዝ ገብረ ሥላሴ በመፅሀፋቸው ሲጠቅሱ፤ በሌላ 
በኩል አንዳንድ ጸሐፊዎች ስለ ሁኔታው ሲገልፁ አፄ 
ምኒልክ  “እኔ እስክመጣ ድረስ ከባችሁ ተቀመጡ እንጂ 
አትዋጉ” በማለት ትዕዛዝ ማስተላለፋቸውን ያመለክታሉ። 

አውሮፓዊው ፓውሎቲ ስለ ኢትዮጵያ ጦር ጉዞ  
በጻፈው ጽሁፉ እንዲህ ሲል ዘመቻውን ገልፆታል ። 
“የኢትዮጵያ ሠራዊት ሲጓዙ በደንብ ተመልክቻለሁ። 
ዳገቱን ሲወጡ፣ ቁልቁለቱን ሲወርዱ፣ ሸለቆውን 
ሞልተው ሲሄዱ በታላቅ ወኔ እየጩኹ፣ እየፎከሩና 
እየሸለሉ ነው። ለውጊያ የሚሄዱ አይመስሉም ። ወንዶች፣ 
ሴቶች፣ ሽማግሌዎች፣ ቄሶችና መነኮሳት…  ሁሉ ሳይቀሩ 

በአንድነት ሲጓዙ እኔ እንዳሰብኩት ለጦርነት የሚሄዱ 
አይመስሉም ። ሕዝብ በሙሉ ተነቅሎ ለወረራ የሚሄድ 
ይመስላል”  ብሏል ። 

ጣሊያናዊው ካፒቴን ሞልቴዶ ደግሞ “….አሕያው፣ 
በቅሎው፣ ፈረሱ፣ ሰው ሁሉ በአንድነት ይጓዛል ። 
መንገድ ሲጠብ መንገድ ይሰራሉ ። በአንድ ጊዜ በግራ 
ወይም በቀኝ ይሰማሩና የጠበበውን መንገድ ይሰራሉ። 
ሠራዊቱም ባለፈበት መንገድ እርጥብ የሳር ዘር እንኳን 
አይገኝም።ምክንያቱም  በመቶ ሺ የሚቆጠር እግር 
ረጋግጦ ስለሚያቦካው ነው።…”በማለት በወቅቱ 
የነበረውንና ያየውን ሁሉ መስክሯል ። 

ጀግኖች ኢትዮጵያዊያን በዘመቻው ላይ ሳሉ አንድ 
አዲስ ደስ የሚያሰኝና በኢትዮጵያዊነት የሚያስመካ 
ዜና ተሰማ ። ወሩ ህዳር 24 ቀን 1988 ዓ.ም ነበር ። 
አስደሳቹ ዜናም ደጅ አዝማች ጓንጉል ጸጋዬ በአፄ ምኒልክ 
ላይ ሸፍተው ከምኒልክ ጋር በጦርነት የተፈታተኑ ሰው 
በተመለከተ የተሰማ ነበር ። 

ደጅአዝማች ጓንጉል ጸጋየ በዚህ ወቅት በአፄ ምኒልክ 
ሸፍተው በረሃ እንደገቡ ነበር። ምኒልክ ህዳር 24 ቀን 
መርሳ ላይ ሰፍረው ሳሉ የደጃዝማች ጓንጉል መልዕክተኛ 
ከአፄ ምኒልክ ዘንድ መጣ ። መልዕክተኛውም “ ጃንሆይ 
ከእርስዎ ተጣልቼ በረሃ  ገብቻለሁ ። አሁን ግን በአገሬ 
ላይ የውጪ ጠላት ስለመጣባት፤ የርስዎና የኔ ጉዳይ ቀርቶ 
ይማሩኝና ወጥቼ ከእርስዎ ከጌታዬ ጋር ሆኜ የአገሬን 
ጠላት ልውጋ ብለዋል።” ብሎ ተናገረ ። 

የእኚህ ደጃዝማች ሀሳብ በሁሉም ኢትዮጵያዊያን 
ልብ ውስጥ አንድ ጉዳይ መኖሩን የሚያሳብቅ ነበር ። 
ምንም እንኳን በውስጥ ጉዳይ ላይ አለመግባባት ቢኖርም 
ኢትዮጵያን ሊዳፈር በመጣ ጠላት ላይ አንድ ሆኖ 
በመነሳት ድል ማድረግ ልማድ መሆኑ ። ከየትኛውም 
የግል ፍላጎትና መሻት በላይ የሆነችውን ኢትዮጵያ ላይ 
ማንም ኢትዮጵያዊ ነኝ የሚል እንደማይደራደር ማሳያም 
ነው ። 

በዚህ ቀን ደጅአዝማች ጓንጉል ጸጋዬ በላኩት 
አጼ ምኒልክ ተደስተው “ይምጣ ምሬዋለሁ”  ብለው 
መልዕክተኛ ላኩ። ደጃዝማች ጓንጉልም መጥተው ከአፄ 
ምኒልክ ጋር ተገናኙ ። ሠራዊቱም መኳንንቱም በእንዲህ 
ያለ ወሳኝ ጊዜ ከጌታዬ ጋር ልሙት በማለታቸው አይተው 
እጅጉን ደስ ተሰኙ ። 

የዘማቾች ብዛት 
በጊዜው ካለው የመረጃ ሁኔታ መነሻነት ወደ አድዋ 

የዘመተው የኢትዮጵያ ጦር ቁጥር ብዛቱ በትክክል 
አይታወቅም ። የታሪክ ጸሐፊዎችም የጻፉት የተለያየ 
ቁጥር ነው ። ቶኪ የተባለው ጸሐፊ የኢትዮጵያ ወታደሮች 
ቁጥር ከ70,000 እስከ 80,000 ይደርሳል ይልና ከእነዚህ 
ውስጥ ጠመንጃ ያላቸው 25,000 ሰዎች ብቻ ነበሩ 
በማለት ታሪካዊ ሁኔታውን ይዘረዝራል ። 

በሌላ በኩል አንቶኔሊ ደግሞ የኢትዮጵያ ጦር 
ከ110,000 እስከ 120,000 ይደርሳል ሲል፣ ባራቴሪ 
እንደጻፈው ደግሞ ከ75,000 እስከ 80,000 ይደርሳል 
ብሏል ። ኢልግ 150,000 ነው ሲል ዌልድ የተሰኘ ፀሀፊ 
ደግሞ በምኒልክ ጥሪ የተሰበሰበው 200,000 ሰው ነው፤ 
ነገር ግን ሁሉም ሰራዊት ወደ ጦርነቱ ቦታ ሳይደርስ ጦርነቱ 
በኢትዮጵያዊያን አሸናፊነት እንደተጠናቀቀ ይዘረዝራል ። 

በርከት ያሉ ፀሀፊዎች የተስማሙበት የዘማቾች ቁጥር 
ግን እንደሚከተለው ነው ። አጼ ምኒልክ 30,000 እግረኛ 
1,200 ፈረሰኛ፣ እቴጌ ጣይቱ 3,000 እግረኛ 6,000 
ፈረሰኛ፣ ራስ መኮንን 15,000 እግረኛ፣ ራስ መንገሻ 
ዮሐንስ 12,000፣ ራስ ሚካኤል 6,000 እግረኛ ራስ አሉላ 
3,000 እግረኛ፣ ራስ መንገሻ አቴከም 6,000 እግረኛ፣ ራስ 
ወሌ 10,000 እግረኛ ወደ አውሳ የዘመቱ ነበሩ ። 

ሁሉም ኢትዮጵያዊ ከየአቅጣጫው ‹‹ሆ!›› ብለው 
ተነስተው በዘመቱበት በዚህ ጦርነት፤ ኢትዮጵያ ድል 
ተቀዳጀች ። የድሉ ቀን የካቲት 23 1888 ዓ.ም ሆነ ። 
በዚህም ጀግኖች ኢትዮጵያዊያን አገራቸውን ከውጪ 
ወራሪ ሃይል ነፃ በማድረግ ለሌሎች ጥቁር ህዝቦች የነፃነት 
ችቦ አበሩ ። ጥቅምት 2 ቀን 1888 ዓ.ም የተጀመረው 
ዘመቻ የካቲት 23 ቀን 1888 ዓ.ም በድል ተጠናቀቀ፤ 
ኢትዮጵያም ለኢትዮጵያ በተዋደቁ ጀግኖች ልጆቿ 
ተጠብቃ ኖረች ። ጀግኖች አባቶቻችን አገራቸውን አሸናፊ 
አድርገው በታሪክ ማህደር ውስጥ ሰፈሩ ። 

አቤል ገ/ኪዳን    

በቅርቡ ከዚህ አለም በሞት የተለየው ማዲንጎ 
አፈወርቅ ለመጨረሻ ጊዜ ባወጣው አልበሙ ውስጥ 
ከተጫወታቸው ሙዚቃዎች መካከል አንዱ የሆነው 
‹‹እባክሽ ታረቂኝ›› የሚለው ሙዚቃ በአድማጩ 
ዘንድ እጅግ ተወዳጅ ሆኖለት ነበር ።ማዲንጎ ይህን 
ሙዚቃ በድንቅ ሁኔታ ይጫወተው እንጂ ሙዚቃው 
ግን ንብረትነቱ የአንጋፋው ድምጻዊ ካሳ ተሰማ ነበር። 
የጠቀስነውን ሙዚቃ ጨምሮ ‹‹ፋኖ ፋኖ›› በተባለውና 
በሌሎች ተወዳጅ ሙዚቃዎቹ የሚታወቀው ስመ ጥሩ 
የክራር ተጨዋች ድምጻዊ ካሣ ተሰማ ያረፈው ከዛሬ 49 
ዓመታት በፊት ጥቅምት 1 ቀን 1966 ዓም ነበር ።እኛም 
ወቅቱን አስታውሰን የዚህን ታላቅ ድምጻዊ ታሪክ 
በአጭሩ ልናስታውሰው ወደድን ። 

ካሳ የካቲት 6 ቀን 1919 ዓም በሸዋ ክፍለ ሀገር 
መናገሻ አውራጃ ተወለደ ።ስለ አስተዳደጉ ብዙም 
ባይታወቅም ለአቅመ አዳም ሲደርስ ግን አንደኛ እና 
ሁለተኛ ደረጃ ትምህርቱን ተምሮ ተግባረ እድ ትምህርት 
ቤትን ተቀላቅሏል ።ካሣ ተግባረ እድ ትምህርት ቤት 
በ1934 ዓም የቧንቧ እና የኤሌክትሪክ ስራ ተምሮ 
በማጠናቀቅ የክብር ዘበኛ ሰራዊትን ተቀላቀለ ።በክብር 
ዘበኛ ሰራዊት ውስጥ የቧንቧ ጥገና ባለሙያ የነበረው 
የክራሩ ጌታ ካሣ ተሰማ፤ የቃኘው ሻለቃ ጦር ወደ ኮሪያ 
በዘመተ ጊዜ የምህንድስና ክፍል አባል ሆኖ አብሮ ሁለት 
ጊዜ ዘምቷል ።ከዚህ ዘመቻ ጋር የሚጠቀስም ታሪክ 
አለው ።ዘማቹ ሁሉ ወደ ጂቡቲ የሚያደርሰውን ባቡር 
ሞልቶ ጉዞ ሲጀምር ካሳ ክራሩን አንስቶ ዜማውንም 
ግጥሙንም እዚያው በመፍጠር ‹‹እልም አለ ባቡሩ፣ 
እልም አለ ባቡሩ፤ ወጣት ይዞ በሙሉ...›› እያለ ተጓዡን 
አዝናንቷል። በሙዚቃው በኩል በኮሪያ ልሳነ ምድር 
ላሳየው ጀግንነት የቀዳማዊ ኃይለስላሴ የብሄራዊ 
አገልግሎት የወርቅ ሜዳሊያ ነሀሴ 19 ቀን 1948 ዓም 
ተሸልሟል ።በአንድ ወቅት በተማረበት የቧንቧ ስራ 
በቤተ መንግስት ውስጥ ተቀጥሮ በመስራት ላይ ሳለ 
የእጅ ሰአቱ ተሰበረ፤ ይህንን የተመለከቱት ልዑል አልጋ 
ወራሽ አስፋ ወሰን የራሳቸዉን የእጅ ሰዓት አውልቀዉ 
ሰጥተውታል ይባላል ። 

በ1949ዓም ካሳ ከክቡር ዘበኛ የምህንድስና ክፍል 
ወደ ሙዚቃ ቡድኑ ተቀላቅሏል ።በወቅቱ ከጦሩ የተለያዩ 
ክፍሎች ከካሳ በተጨማሪ ተዘራ ኋይለ ሚካኤል፣ አየለ 
ማሞ፣ ተፈራ ካሳ እና ሌሎችም ተሰባሰቡ ።ከሲቪሉ ደግሞ 
እነ ጥላሁን ገሰሰ እና ብዙነሽ በቀለ ገቡ ።ይህ ወቅትም 
የኢትዮጵያ ሙዚቃ ታሪካዊ የሆነ እመርታ ያሳየበት 
ወቅት ሆነ ።የክብር ዘበኛ የሙዚቃ ቡድን አባል የነበሩት 
አቶ ዘውገ ገብረ መድህን በአንድ ወቅት የሙዚቃ ሰዎች 
እና ስራዎቻቸው በተሰኘ ኢትዮጵያ ሬድዮ ፕሮግራም ላይ 
ባደረጉት ቃለ መጠይቅ “በወፍራም ድምጽ ካሳ ተሰማን 
ማንም አያክለውም” ብለዋል ።አክለውም ”ሙዚቃ ላይ 
ባሪቶን የሚባል የድምጽ አይነት አለ ።በጣም ወፍራም 
ድምጽ ነው ።የአንበሳ ድምጽ ነው ።የካሳ ድምጽ እሱ 
ነው። በዚህ ወፍራም ድምጽ ሲጫወት ተዓምር ነው” 
በማለት የድምጹን ነጎድጓዳዊ ውበት አድንቀዋል ።ከካሳ 
ጋር አብረው የሰሩት አንጋፋው አርቲስት ተስፋዬ 
ሳህሉ ደግሞ የካሳ ድምጽ አዘፋፈን “ውስጥን ይነካል 
ይቀሰቅሳል” ይላሉ ። 

ካሳ ከነበሩት አስገራሚ ባህሪዎቹ ውስጥ መድረክ 
ላይ ሙዚቃ ተጫዉቶ ሲያበቃ የተጫወተበትን 
ክራር የመስበሩ ነገር ነበር ።በዚህም ባህሪዉ የተነሳ 
ኢትዮጵያዊው ጂሚ ሄንድሪክስ የሚል ቅጽል አግኝቶ 
ነበር ።ጂሚ ሄንድሪክስ እዉቅ የሮክ የሙዚቃ ስልት 
ተጫዋች ሲሆን መድረክ ላይ ሙዚቃ ተጫዉቶ ሲያበቃ 
የተጫወተበትን ጊታር በመሰባበር ይታወቃል ። 

ሁሉንም ግጥሞቹን እና ዜማዎቹን ራሱ የጻፈው 
ድምጻዊ ካሳ በወፍራም ድምጹ ካንጎራጎራቸው 
ሙዚቃዎቹ መካከል ‹‹ብርቱካኔ››፣ ‹‹እባክሽ ታረቂኝ››፣ 
‹‹ሸግዬ›› … የሚሉት ይጠቀሳሉ ።በነጎድጓዳዊ ድምጹ 
ለስላሳ እና ጣፋጭ ነገር ግን ልብን ሰርሳሪ ሙዚቃዎችን 
የተጫወተው ካሳ በሙዚቃው ብዙዎችን አሸንፎ 
ነበር ። እንዲያውም የክብር ዘበኛ ሰራዊት ዋና አዛዥ 
እንዲሁም የ1953ዓም የመንግስት ግልበጣ ሙከራ መሪ 
የነበሩት ብርጋዴር ጀኔራል መንግስቱ ነዋይ ሁልጊዜም 

ድምፀ ነጎድጓዱ ካሳ ተሰማ

ማታ ማታ የካሳን የክራር እንጉርጉሮ ካልሰሙ እንቅልፍ 
እንደማይወስዳችው በቅርብ የሚያውቋችው ሰዎች 
ተናግረዋል ።ሰዎች ለእሱ ሙዚቃ እንደዛ ይሁኑ እንጂ 
ካሳ ሙዚቀኛ እሆናለሁ ብሎ አያምንም ነበር ።በ1963 
ዓም ባደረገው ቃለ መጠይቅ “በወቅቱ ሰዎች ያ እኮ 
ነው እልም አለ ባቡሩ ብሎ የዘፈነው አዝማሪ እያሉ 
ሲያነሳሱኝ እኔ ግን ራሴን እንደ ወታደር እንጂ እንደ 
ሙዚቀኛ ስለማላይ ምንም አይመስለኝም ነበር” ብሎ 
ነበር ። 

የሚያውቁት ካሳ የዋህ ነው ይላሉ ።ከዚህም 
ባለፈ በሴቶች ዘንድ ተወዳጅ ነበር ።ከብዙ ሴቶች ጋር 
በተያያዘም ስሙ ይነሳ ስለነበር ጉም ጉም የሚል ሙዚቃ 
ተጫውቷል ።መዝናናትን ፤ ውስኪን እና ላቭ ስትራይክ 
የተባለ ሲጋራን ይወድ ነበር የሚባለው ካሳ መዝናናትን 
ይውደድ እንጂ በስራው ላይ ግን ቆፍጣና ነበርም ይላሉ። 
በባህሪው ደግ እና ሩህሩህ የነበረው ካሳ፤ እጅግ በጣም 
የሚወዳቸው ወላጅ እናቱ ሲሞቱ በድንጋጤ ለአንድ ወር 
ያህል አማኑኤል ሆስፒታል ገብቶ ነበር ።ከ2 ጊዜ ትዳር 8 
ልጅ የወለደው ካሳ ከዚህ ዓለም በሞት ሲለይ እድሜው 
47 ዓመት ነበር ። 

ታዋቂው ደራሲ እና ጋዜጠኛ ብርሀኑ ዘሪሁን 
ከካሳ ሞት በኋላ ጥቅምት 9 ቀን 1966 ዓ.ም የከርታታ 
ነፍሴ ምሳሌ በሚል ርእስ ባሰፈረው ጽሁፍ ስለ ካሳ ፤ 
ስለ ክራሩ እና ስለ ሙዚቃው የሚከተለውን ብሏል 
።የካሳ እንጉርጉሮ ደስታ ለደስታ በደስታ ያለመሆኑ 
ባህርይ ከዚያ ላይ ይመስለኛል ። “ ካሳ በክራሩ ቅኝት 
በወጣትነት ያለምነውን የተስፋ የፍቅር የምኞት መሟላት 
አለም ፍለጋ ነፍሱን ይልካታል ።ትሄዳለች ተንከራታ 
ወደዚህ ሸካራ ዓለም ትመለሳለች ።ቅኝቱ ሲቆም ነፍሱና 
እርሱ የወደቀ ፍቅር የተሰበረ ተስፋ የተሰናከለ ዓለምና 
ምኞት በሰፈነበት ግዙፍ ዓለም ውስጥ ናቸው። ነፍሱ 
ትቅበጠበጣለች ።ተበሳጭቶ ክራሩን ይሰብረዋል። 
ተገንዝበን እንደሆነ የካሳን ክራር እንጉርጉሮ ስንሰማ 
ደስታና ፈንጠዝያ የማይሰማን በዚህ ምክንያት 
ይመስለኛል ።ዘብረቅረቅ ያለ ዘፈን ሰምተን ጨፍረን 
ደንሰን እንደምንረካው አይነት አይደለም ። የካሳ ክራር 
ስሜት የትካዜና የመጽናናት መካከል መመሰጥ ነው ። 
”ብሏል ። 

 ድምጻዊ ካሳ ተሰማ፤
ደራሲው ፍቅሩ ኪዳኔ
ታዋቂው የስፖርት ጋዜጠኛ እና የስፖርት ሰው ፍቅሩ 

ኪዳኔ በዚህ ሳምንት አርፈዋል ።ስርአተ ቀብራቸውም 
በዛሬው ዕለት በኖሩባት ፈረንሳይ እንደሚከናወን 
ተነግሯል ።ፍቅሩ በስፖርቱ ረገድ በጣም ታዋቂ ሰው 
የነበሩ ቢሆንም ከስፖርቱ ጎን ለጎን ደራሲም ናቸው 
።ሁለት መጻህፍትን ደርሰዋል ።አንደኛው ከስፖርት ጋር 
በተያያዘ የጻፉት “የስፖርት ጨዋነት ምንጮች” የተሰኘ 
መጽሀፍ ሲሆን ሌላኛው ደግሞ ዝናን ያተረፈላቸው 
“የፒያሳ ልጅ” የተሰኘው መጽሀፋቸው ነው ።በዚህ 
መጽሀፍ ፍቅሩ በዘመናቸው የነበረችውን ፒያሳ እና 
አዲስ አበባ አስቃኝተውናል ።ዛሬም በዚህ ጽሁፍ ከዚህ 

መጽሀፍ ላይ የተወሰኑ ገጾችን አብረን እናነብባለን ። 
የፒያሳ ልጅ ከፍቅሩ ኪዳኔ ዘብሄረ ጉለሌ - ፒያሳ - 

አዲስ አበባ - ሸዋ - ኢትዮጵያ - አፍሪካ - ዓለም ። 
ጉለሌ … በኛ ዘመን ማዘጋጃ ቤት የቀየሰልን ቀበሌ 

ስላልነበር ከአቡነ ጴጥሮስ አንስቶ በአዲስ አበባ ከተማ 
በቅድሚያ የተሰራውን አስፋልቱን ጎዳና ተከትሎ እስከ 
ገፈርሳ ያለውን ጉለሌ ነበር የምንለው ።አስፋልቱ 
የሚያቆመው አዲስ ዓለም  ሆለታ መናገሻ ይሆናል 
ተብሎ የታሰበው የአጼ ምኒልክ ቤተ መንግስት 
የተሰራበት ድረስ ነው ።አልፎ አልፎም የመስፍን ሀረር 
መንገድንና አርበኞች መንገድን በማገጣጠም የወይዘሮ 
አሰለፈች ሰፈር፣ ገዳም ሰፈር፣ ጣልያን ሰፈር፣  አባኮራን 
ሰፈር በማቀላቀል የጉለሌን ግዛት አስፍተነዋል ።የጉለሌ 
ዋና ምልክት ጣልያኖች የሰሩት የራስ ደስታ ዳምጠው 
ሆስፒታል ሀኪም ቦራ ነበር ። 

በኢትዮጵያ ውስጥ ለመጀመሪያ ጊዜ በአሳንሰር 
ወይም ሊፍት የተሳፈርን የጉለሌ ልጆች ነን ።ምክንያቱም 
ዘመናዊ አሳንሰር በሀገሪቱ ውስጥ የነበረው ራስ 
ደስታ ሆስፒታል እኛው ሰፈር ብቻ ስለነበር ነው 
።በዚሀም የተነሳ በ7 ወይም 12 ሰዓት ላይ ልክ በሽተኛ 
እንደሚጠይቅ ሰው ዘው ብለን ሆስፒታል ገብተን ሁለት 
ወይ ሶሰት ጊዜ አንዷን ፎቅ ወጣ ወረድ ብለን ዞር ማለት 
ነው ። የሆስፒታሉ ሽታ ደስ ስለማይል ነው እንጂ በቆየን 
ነበር ።ትልልቆቹ ደፍረው ስለማይሳፈሩት በሊፍቱ 
የምንጠቀመው እኛና በሽተኞቹ ብቻ ሳንሆን አንቀርም 
።ፈረንጅ የሰራው ትልቅ ፎቅ ቤት ውስጥም የገባነው 
እዚሁ ሆስፒታሉ ሰለነበር ያላየነው ጉድ የለም ። 

በሚሽከረክርና ከፍ ዝቅ የሚል አልጋ የብርድ 
ልብሱ ዓይነት የመጸዳጃ እቃዎች ሁሉም ነገር ለእኛ 
ብርቅ ነው ።የተወለድኩት ፍልውሀ ሆስፒታል ቢሆንም 
ለመጀመሪያ ጊዜ ሀኪም ያየሁት ፤ ያውም የፈረንጅ 
ሀኪም ፤ ውሻ ነክሶኝ ለመታከም ሄጄ ነው ።ጠባሳዬም 
እስካሁን አለች። ሁለተኛውም ለፈንጣጣ ክትባት ነው። 
አሁን ግን የማላየው የሀኪም አይነት የለም ።ራስ ደስታ 
ሆስፒታል አጠገብ ጣልያኖች ሊሰሩት ጀምረው የነበረው 

የካቶሊክ ቤተ ክርስቲያን ቦታ የጨርቅ ኳስ መጫወቻችን 
ነበር። ልክ ከጀርባው የአባቴ ወዳጆች የአቶ ተፈራ ፈይሳ 
እና ወይዘሮ አሸነፈች ሀብተሚካኤል ፤ የክርስትና አባቴ 
የአቶ ታደሰ ሀብተሚካኤል ፤ ወይዘሮ ሰናይት ዋቅሊቶ 
እና የአቶ ከበደ ሩፋኤል ቤተሰቦች ኖረዋል ።አሁን ቤተ 
ክርስቲያኑ ተሰርቶ ለሰይፉ ግርማ ሰጥቶታል ። 

ሁለተኛ መጫወቻ ሜዳችን ከሆስፒታሉ ፊት ለፊት 
ከሚገኘው የአፈ ንጉስ ቅጣው ይታጠቁ የሳንጆርጅ 
ተጫዋች የነበረው አብሮ አደጌ ያየህይራድ አባት 
ቦታ ላይ ነው ።ከሆስፒታሉ ግራና ቀኝ አርበኞች እና 
የስዊድን ሚሽን ትምህርት ቤቶች ሲገኙ ከጠላት በፊት 
የጣልያን ኮንሶላቶ ትምህርት ቤት እዚያው ጉለሌ 
ነበር ።ከካቶሎክ ቤተ ክርስቲያን ፊት ለፊት የግሪክ 
ክለብ ፤ ኦሎምፒያኮስ የቅርጫት ኳስ እና የእግር ኳስ 
መጫወቻዎች ነበሩ። የክለቡ ዘበኛ አንዳንዴም ኳስ 
እንድንጫወት የሚፈቅዱልን የድምጻዊ አርቲስት 
የመሀሙድ አህመድ አባት ናቸው። የግሪክ ባስኬት ቦል 
እና ፉትቦል ውድድር አልፎ አልፎም የትግል ውድድር 
ሲዘጋጅ አያመልጠንም። 

ትንሽ ፈቀቅ ብሎ የመምህራን ማሰልጠኛ እና የፖሊስ 
አባዲና አካዳሚ ትምህርት ቤቶች ነበሩ ።ትንሽ ራቅ 
ብሎም የባላባት ብሎም በኋላ መድሀኒዓለም ቀጥሎም 
ጄነራል ዊንጌት ትምህርት ቤቶች ስለነበሩ ወጣት ተማሪ 
የሞላበት ሰፈር ስለመሆኑ እንዳይረሳ ።ድሮ ጣልያኖች 
የሰሩት የዶክተር ላምቢ ግቢ ዝነኛ የሆነው ለፈረንሳይ 
ኢንስቲትዩት ፓስተር የበሽጻ ኒክሮቦች አጥኚ እና 
ምርምር ድርጅት ተሰጥቶ ከሊሴ ገብረማርያም ትምህርት 
ቤት የተመለመሉ የላብራቶር ቴክኒሻን ሰልጥነውበታል። 
እንደዚሁም የአዲስ አበባ ማዘጋጃ ቤት የጂኦሜትሪዎች 
ትምህርት ቤት አቋቁሞ የእኛ ጓደኞች አሰፋ ተሰማ እና 
ወርቅነህ ገብሬ ተመርቀውበታል ። 

ጋሽ ፍቅሩ በዚህ መጽሀፋቸው በወቅቱ የነበረችውን 
አዲስ አበባ እንዲህ እንዲህ እያሉ እያስቃኙን የሚቀጥሉ 
ሲሆን አጻጻፋቸው ምስል ከሳች እና አዝናኝ በመሆኑ 
እንድታነቡት እንጋብዛለን ። 

ድምጻዊ ካሳ ተሰማ፤

ዓለም አቀፍ
አዲስ ዘመን   እሁድ ጥቅምት 6 ቀን 2015 ዓ.ም

የሩሲያው ፕሬዝዳንት ቪላድሚር ፑቲን አሁን 
ለጊዜው ዩክሬንን በሚሳኤል መደብደብ አቁመናል 
አሉ።ፕሬዝዳንቱ ይህን ያሉት በዩክሬን ዋና ዋና 
መሠረተ ልማቶች በበቂ ሁኔታ ተደብድበዋል በሚል 
ነው።ፑቲን በዚህ ንግግራቸው ዩክሬንን የማጥፋት 
ግብ እንደሌላቸውም ተናግረዋል።

ቪላድሚር ፑቲን ከአካባቢው አገራት ጋር 
ለሚደረግ ቀጣናዊ ስብሰባ በካዛኪስታን ዋና ከተማ 
አስታና በተገኙበት ወቅት ነው ለጋዜጠኞች ይህን 
የተናገሩት። አዳዲስ ምልምል ወታደሮችን በተመለተከ 
ተጠይቀው ሲመልሱም “እኛ 300ሺህ ወታደር 
ለማዘጋጀት ሁለት ሳምንት በቂያችን ነው” ብለዋል።

ፑቲን የክሪሚያ ድልድይ ጥቃት ከደረሰበት በኋላ 
የበቀል ባሉት እርምጃ በርካታ ሚሳኤሎችን ወደ ዩክሬን 
ከተሞች እንዲተኮሱ አዘው ነበር። ይህን በተመለከተ 
ሲናገሩም፣ “29 ተቋማት ላይ ዒላማ አድርገን 22 
የሚሆኑትን አውድመናል” ብለዋል። የቀሩትን ሰባት 
ተቋማትም አንለቃቸውም እናገኛቸዋለን ብለዋል።

ይሁንና ዩክሬንን በሚሳኤል መደብደቡ ለጊዜው 
አስፈላጊ ሆኖ ስላላገኘነው አናደርገውም ብለዋል። 
“አሁን ከባድ የሚሳኤል ጥቃት ዩክሬን ላይ ማድረስ 
አስፈላጊ አይደለም፤ ሌሎች ብርቱ ሥራዎች አሉብን” 
ብለዋል ለጋዜጠኞች።ፑቲን ከዚህ ባሻገር ዘመቻ ላይ 
ስለሚገኙ ወታደሮቻቸው የተናገሩ ሲሆን፤ አሁን 
ለጊዜው 220ሺህ ሠራዊት መንቀሳቀሱን ከዚህ ውስጥ 
ግን 16ሺህ ብቻ ወደ ውጊያ መግባቱን አብራርተዋል።

አሁን ባለው ሁኔታ ተጨማሪ ሠራዊት ማንቀሳቀሱ 
አስፈላጊ አይደለም ብለዋል ፑቲን። ቢቢሲ ባገኘው 
መረጃ ፑቲን አዳዲስ ዜጎች ለክተት ጥሪው ምላሽ 

ፑቲን ዩክሬንን በከባድ ሚሳኤል መደብደብ 
ለጊዜው አስፈላጊ  አይደለም አሉ

የቡርኪና ፋሶ የፖለቲካ ፓርቲዎች፣ 
የማኅበረሰባዊና የሃይማኖት ቡድኖችና 
የፀጥታው ኃይል ተወካዮች የሀገሪቱን ድህረ 
መፈንቅለ መንግሥት አቅጣጫ በሚመለከት 
ንግግር ጀምረዋል፡፡300 የሚሆኑት እነዚህ 
ተወካዮች የተሰበሰቡት በዘጠኝ ወር ውስጥ 
ለሁለተኛ ጊዜ የተካሄደው መፈንቅለ መንግሥት 
ሁለተኛ ሳምንቱን ባስቆጠረባት በሀገሪቱ ዋና 
ከተማ ዋጋዱጉ መሆኑ ተነግሯል፡፡

የብሄራዊ ጉባኤው ተወካዮች አዲስ 
የሽግግር ፕሬዚዳንት እንደሚመርጡ 
ተገልጿል፡፡በመፈንቅለ መንግሥቱ ሥልጣኑን 
የጨበጡት ወታደራዊ መሪ ካፒቴን 
ኢብራሂም ትራኦሬ ደጋፊዎች ፕሬዚዳንትነቱን 
እሳቸው እንዲወስዱት ቢጠይቁም ቦታውን 
እንደማይፈልጉት መናገራቸውን የአጃንስ 
ፍራንስ ፕሬስ ዘገባ አመልክቷል፡፡

ትራኦሬ በስብሰባው ላይ አለመካፈላቸው 
የተነገረ ሲሆን፣ ለጉባኤ አባላት በላኩት 
መልዕክት “ልዩነታችንን ወደ ጎን ማድረግ 
ይገባናል... ሙሉ ተስፋ የተሞላበትንም አዲስ ምዕራፍ 
መጻፍ አለብን” ማለታቸው ተዘግቧል፡፡

ቡርኪና ፋሶን የሚመራው መንግሥት መንበሩ 
መርጋት አልቻለም፡፡አምና በወርሀ ጥር በሕዝብ 
የተመረጠው መስተዳድርን መፈንቅለ መንግሥት 
በማድረግ ያስወገደው የወታደራዊ መኰንኖች ስብስብ  
ለግልበጣው ምክንያት የሰጠው ‹‹መንግሥት የእስላማዊ 
አክራሪ ቡድኖችን ጥቃት ማስቆም አልቻለም›› በሚል 
ሲሆን፣ ሥልጣኑንም የጨበጡት ኮሎኔል ፖል ሄኒሪ 
ዳሚባ ነበሩ፡፡

ከዘጠኝ ወር በኋላ መስከረም 21 ቀን 2015 ዓ.ም. 
የተሠራጨው ዜና እንደሚያመለክተው፤ የቡርኪና ፋሶ 
የመከላከያ ኃይል መኰንኖች የወታደራዊ መሪውን 
ኮሎኔል ዳሚባን ከሥልጣን ማስወገዳቸው በብሔራዊ 

እንዲሰጡ አዋጅ ማስነገራቸውን ተከትሎ በአሥር 
ሺዎች የሚቆጠሩ ወጣት ሩሲያዊያን አገር ለቀው 
ወጥተዋል።

ይህ በእንዲህ ሳለ በዩክሬን ጥቃት ከባድ ጉዳት 
ደርሶበታል የተባለው የክሪሚያ ድልድይ በሚቀጥለው 
የፈረንጆች ዓመት ሐምሌ ወር ላይ ሙሉ በሙሉ 
ተጠግኖ ወደ ሥራ ይመለሳል ተብሏል።ቢሊየነሩ 
ኤሎን መስክ በበኩሉ የሮኬት ኩባንያው ስፔስ ኤክስ 
ለዩክሬን የሚያቀርበውን ነጻ የኢንተርኔት አገልግሎት 
በዘላቂነት ሊቀጥል እንደማይችል ፍንጭ ሰጥቷል።

በዩክሬን የኢንተርኔት አገልግሎት 
በማይደርስባቸው አካባቢዎች ይህን አገልግሎት 
እየሰጠ ያለው የኤሎን መስክ ኩባንያ ነው። በሌላ 
ዜና የቱርክ ፕሬዝዳንት ረሲብ ጣይብ ኤርዶጋን 
ሩሲያ ያቀረበችውን አዲስ የጋዝ መስመር ማዕከል 
ሐሳብ ደግፈዋል። ምክረ ሐሳቡ ቱርክ ወደ አውሮፓ 
ለሚተላለፈው የጋዝ መስመሮች  ማዕከል እንድትሆን 
ትልምን የያዘ ነው። የሩሲያና ዩክሬን ጦርነት ላለፉት 
ስምንት ወራት እንደቀጠለ የዘገበው ቢቢሲ ነው።

ከመፈንቅለ መንግሥቱ ቀውስ በኋላ በቡርኪና 
ፋሶ ህዝባዊ ውይይት እየተካሄደ ነው

ቴሌቪዥናቸው ይፋ አድርገዋል፡፡
የወታደራዊ ሀይሉ መሪ ሻምበል ኢብራሂም ትራኦሬ 

ከሥልጣን የወረዱት ኮሎኔል ዳሚባ የተወገዱበትን 
ምክንያት ከዘጠኝ ወር በፊት የተወገዱት መሪ ላይ 
የተሰነዘረውን ዳግም ጠቅሰውታል፡፡ወታደራዊው መሪ 
‹‹በአገሪቱ ውስጥ የሚንቀሳቀሱትን እስላማዊ አማፂያንን 
መቆጣጠር አልቻሉም›› በሚል መክሰሳቸውን ቢቢሲ 
ዘግቧል፡፡

በመፈንቅለ መንግሥት ሥልጣን ጨብጠው 
በመፈንቅለ መንግሥት የተወገዱት ዳሚባ ከቀናት በፊት 
የት እንዳሉ የታወቀ ነገር እንዳልነበር ሲገለጽ ቆይቷል፡
፡ሌተና ኮሎኔል ዳሚባ ወደ ቶጎ መሰደዳቸውን የቶጎን 
የኮሙዩኒኬሽን ሚኒስቴርን  ዘግቧል፡፡ለቀጣናው ሰላም 
ሲባል ከሥልጣን የተባረሩትን ወታደራዊ ገዢ መቀበሏን 
ቶጎ ማስታወቋ ይታወሳል፡፡

በደ/ ም/ኢ/ሕ/ክልላዊ መንግስት ካፋ ዞን ሺሺንዳ ከተማ አስተዳደር  ፋይ/ኢ/ል/ጽ/ቤት ለ2015 በጀት 

ዓመት በከተማ አስተዳደር ከተማ ውስጥ ከዚህ በታች በሺሺንዳ ከተማ አስተዳደር በከንቲባ ጽ/ቤት 

በኩል የፓርክ ግንባታለማስገንባት ይፈልጋል፡፡ 

*ሎት 1 የፓርክ ግንባታ 

  በዚህ መሰረት ተጫራቾች/ተወዳዳሪዎች ከዚህ በታች የተዘረዘረውን መስፈርት ማሟላት 

ይኖርባቸዋል :: 

1. የVAT ተመዝጋቢ TIN ቁጥር፣የዘመኑን ግብር ስለመክፈላቸው ደረጃ 8/GC እና ከዚያ በላይ 
የስራ ፈቃድ ማቅረብ የሚችልና የስራ ፍቃዱ በከተማ ልማትና ኮንስትራክሽን  ሚኒስቴር ህጋዊ 
ማረጋገጫ የተሰጠው መሆኑን የሚገልጽ ማስረጃ ማቅረብ የሚችል ሆኖ  ጨረታው በአዲስ ዘመን 
ጋዜጣ ታትሞ ከወጣበት ቀን ጀምሮ ለ15 ተከታታይ ቀናት  ክፍት ሆኖ ስለሚቆይ ተጫራቾች 
የጨረታውን ሠነድ የማይመለስ ብር 100 (አንድ  መቶ) እየከፈሉ ከሺሺንዳ ከተማ አስተዳደር 
ፋይ/ኢ/ል/ ጽ/ቤት ቢሮ ቁጥር 03  ዘወትር በሥራ ሠዓት የድርጅታቸውን ዶክመንት ይዘው 
በመቅረብ መግዛት  ይችላሉ፡፡ 

2. ተጫራቾች የጨረታውን መወዳደሪያ ኦርጅናል ቴክኒካልና ፋይናንሻል ከሁለት ሁለት  ኮፒዎችጋር 
ለየብቻ በታሸገ ኤንቨሎፕ በካፋ ዞን ሺሺንዳ ከተማ አስተዳደርፋይ/ኢ/ል/ጽ/ቤት ቢሮ ቁጥር 03 
ለዚህ ተግባር በተዘጋጀው የጨረታ ሣጥን ውስጥ ማስገባት ይጠበቅባቸዋል፡፡ 

3. እያንዳንዱ ተጫራች መወዳደር የሚችሉት ከስራ ፍቃዳቸውና ከተዛማጅ  ውጭ መወዳደር እና 
የሌላውን ተወዳዳሪ ተንተርሶ ዋጋ መሙላት አይቻልም:: 

4. ተጫራቾች ለሚያቀርቡት ዋጋ 50,000 (ሃምሳ ሺህ ብር)  በባንክ በተረጋገጠ የጨረታ  ማስከበሪያ 

(CPO) ማስያዝ አለባቸው ፤ ጨረታው  በ16ኛ ቀን ከጠዋቱ 4፡00 ሠዓት ላይ  ተጫራቾች ወይም 

ህጋዊ ተወካዮቻቸው በተገኙበት ይታሸጋል በዕለቱ ከሰዓት 8፡00  ሠዓት ላይ ተጫራቾች (ህጋዊ 

ተወካዮቻቸው)  በተገኙበት ይከፈታል፡ ተጫራቾች  ወይም ህጋዊ ተወካዮቻቸው ያለመገኘት 

የጨረታውን ሂደት አያስተጓጉልም :: 

5. የጨረታው መዝጊያና መክፈቻ የሥራ ቀናት ካልሆነ በሚቀጥለው የሥራ ቀን ይሆናል፡፡ 

ማሳሰቢያ፡-መ/ቤቱ የተሻለ አማራጭ ካገኘጨረታውን ሙሉ በሙሉ ወይም በከፊል ጨረታውን 

የመሰረዝ መብቱ የተጠበቀ ይሆናል :: 

ለበለጠ መረጃ በስልክ ቁጥር፡- 0476680500/0917950945 በመደወል መረዳት ይቻላል::

በደ/ም/ኢት/ሕ/ክ/መ/በካፋ ዞን የሺሺንዳ ከተማ 
አስ/ር ፋይናንስና ኢኮኖሚ ልማት ጽቤት

ግልፅ የጨረታ ማስታወቂያ ቁጥር 1/2015

 የኢትዮጵያ የባህር ትራንስፖርትና ሎጅስቲክስ አገልግሎት ድርጅት በጨረታ መለያ ቁጥር RE-ESLSE/LGIN/NCB/47/2014 
የንብረት / ኃብት   የማፈላለግ እና  የማስፈፀም  አገልግሎት ግዥ መስጠት ከሚችሉ ድርጅቶች አወዳድሮ ግዥ መፈፀም ይፈልጋል፡፡ 
በመሆኑም በጨረታው ለመሳተፍ የሚፈልጉ በዘርፉ የተሰማሩ ድርጅቶች  ከዚህ በታች  የተዘረዘሩትን ሁኔታዎች ማሟላት የሚችሉ 
ተጫራቾች ሰነድ በመግዛት መጫረት የሚችሉ መሆኑን ይገልፃል፡፡ 
1. በዘርፉ  የተሠማሩ ድርድቶች አግባብነት ያለው የታደሰ ንግድ ፍቃድ (Renewed and relevant  trade licenses certificate): 
2. አግባብነት ያለው የታደሰ የንግድ ምዝገባ የምስክር ወረቀት (Renewed and relevant trade licenses registration certificate): 
3. የተ.እ.ታ ምዝገባ የምስክር ወረቀት (VAT registration certificate issued by tax authority)፡፡ 
4. የዘመኑን ግብር የከፈሉ እና በጨረታ ላይ መሳተፍ የሚችሉ መሆኑን የሚያሳይ ስልጣን ካለው አካል  የተሰጠ ማስረጃ (Valid tax 

clearance)፡፡ 
5. የግብር ከፋይ መለያ ቁጥር (Tin number certificate ) ምስክር ወረቀት 
6. በመንግስት ግዥ እና ንብረት ማስወገድ አገልገሎት ድረ ገፅ (web site) ላይ የአቅራቢዎች ዝርዝር  የተመዘገቡ መሆኑን የሚያሳይ 

(supplier list) የምስክር ወረቀት፡፡ 
7. የጨረታ ፖስታው  ከአንድ ኮፒ ጋር አንድ ላይ መቅረብ አለበት፡፡ 
8.የጨረታ ማስከበሪያ ዋስትና መጠን ከ20,000 ብር በሲፒኦ ወይም በሁኔታ ላይ ያልተመስረተ የባንክ ጋራንቲ የኢትዮጵያ የባሕር 

ትራንስፖርትና ሎጅስቲክስ አገልግሎት ድርጅት “Ethiopia Shipping And Logistics Service Enterprise” በሚል ስም 
በማሰራት በማቅረብ መጫረት  ይችላሉ፡፡ 

9. በዚህ የሥራ መስክ ከ3 (ሦስት) በላይ የሥራ ልምድ ያላቸው፡፡ 
10. ከዚህ በፊት በዚህ የሥራ መስክ ስላላቸው አፈፃፀም ከ3 (ሦስት) ድርጅቶች መልካም አፈፃፀማቸውን  የሚያሳይ ደብዳቤ ማቅረብ 

የሚችል፡፡ 
11. የሰው ኃይልን በተመለከተ በህግ የመጀመሪያ ዲግሪ (LLB) እና በማናቸውም ፍ/ቤት ማገልገል  የሚያስችል የጠበቃ ፈቃድ ያለው ፤ 

ሃብት ለማፈላለግ የተሟላ የሰው ኃይልና አደረጃጀት ማቅረብ  የሚችል፣ የጨረታ ማስከበሪያ የጨረታው ዋጋ ፀንቶ ከሚቆይበት 
ጊዜ በተጨማሪ ለ28 ቀናት ህጋዊ/ፀንቶ እንዲቆይ ተደርጎ መሰራት አለበት ተጫራቾች ጥቃቅንና አነስተኛ   ከሆኑ እና  በባንክ 
የተረጋገጠ የጨረታ ማስከበሪያ ማስያዝ የማይችል ከሆነ ከአደራጃቸው ህጋዊ አካል ዋስ የሚሆንበትን የገንዘብ መጠን ተጠቅሶ 
የጨረታ ዋስትና ማቅረብ አለበት፡፡

12. የጨረታ ሠነዱን የማይመለስ ብር 150.00 (አንድ መቶ ሃምሳ ብር)በመክፈል ለገሐር በሚኘው የቀድሞው አዲሱ የሺፒንግ ሕንፃ 3ኛ 
ፎቅ ላይ በሚገኘው የፋይናንስ ክፍል ቢሮ መውሰድ ይቻላል፡፡ 

13. ጨረታው “ ኢትዮጵያ የባሕር ትራንስፖርትና ሎጅስቲክስ አገልግሎት ድርጅት” አዲሱ ህንጻ 10ኛ ፎቅ ጥቅምት 24 ቀን 2015 ዓ.ም 
ከቀኑ በ8፡00 ሰዓት ተዘግቶ በዕለቱ 8:30 ሰዓት  ተጫራቾች ወይም ሕጋዊ ወኪሎቻቸው ባሉበት ፖስታው ይከፈታል፡፡ 

14. ከጨረታ መክፈቻው  ቀንና ሰዓት በኋላ ዘግይቶ የሚመጣ የጨረታ ሠነድ ተቀባይነት የለውም፡፡ 
15 ድርጅቱ የተሻለ አማራጭ ካገኘ በከፊልም ሆነ በሙሉ ጨረታውን የመሠረዝ መብቱ የተጠቀ ነው፡፡ 

አድራሻ፣ ለገሃር ከመድህን ድርጅት ጀርባ፡ አዲስ አበባ 
ስልክ ቁጥር  011 -554- 9781/86 

WWW.ethiopianshippinglines.com.et

ግልፅ የጨረታ ማስታወቂያ
በጨረታ መለያ ቁጥር RE-ESLSE/LGIN/NCB/47/2014

የኢትዮጵያ የባህር ትራንስፖርትና ሎጅስቲክስ 
አገልግሎት ድርጅት



አዲስ ዘመን   እሁድ ጥቅምት 6 ቀን 2015 ዓ.ም ገጽ 31

ስፖርት

ዕለተ ሰንበት 

ለልጆች

ጽጌረዳ ጫንያለው

ልጆች እንዴት ናችሁ፤ ሳምንቱ እንዴት አለፈ? መቼም 
ጥሩ ነው የሚል መልስ እንደሰጣችሁኝ አልጠራጠርም ። 
ጎበዝ ተማሪዎችና አስተዋይ ልጆች ቀናቸው ሁልጊዜ ብሩህ 
ነው ። ምክንያቱም ነገሮችን ሲያከናውኑ ተጠንቅቀውና 
አስተውለው ነው ። ስለዚህም ችግሮች እንኳን 
ቢያጋጥሟቸው በቀላሉ መፍትሄ በመስጠት ያሳልፉታል ። 
እናንተም በዚህ መልኩ ህይወታችሁን ስለሆናችሁ ጊዜያችሁ 
ያማረ እንደነበር እገምታለሁ ። ለማንኛውም ልጆች ዛሬ 
ለእናንተ ሳይሆን ለወላጆቻችሁ የሚሆን ምክረሀሳብ ነው 
ይዘን ብቅ ያልነው ። ምንጫችን ዶክተር  ዮናስ ላቀው 
የጻፉት ጽሑፍ ነው ። 

ዶክተር ዮናስ ላቀው  ስለ ልጆች አስተዳደግ ይነግሩናል። 
እናም ወላጆችን ይህንን ጽሁፍ ቢያነቡት በጣም ጥሩ ነው።  
በእርግጥ ልጆችም ቢያነቡት  ብዙ ዕውቀት ያገኛሉ ። 

ወደ ጉዳዩ ስገባ ጸሐፊው እንደሚለው፤ ልጆች 
የሚያድጉበት መንገድ ከፍ ሲሉ ከሰው ጋር የሚኖራቸውን 
ግንኙነት፣ የፍቅር ጓደኛ ምርጫ፣ ስኬት፣ በራስ መተማመን 
ላይ ትልቅ ሚና አለው ። እንደ የስነ-ነልቦና ባለሙያዎች 
አባባል ወላጆች ልጆቻቸውን የሚያሳድጉባቸው መንገዶች 
በደንብ የተጤነ መሆን አለበት ። በዚህም መሰረት ዶክተሩ  
የልጅ አስተዳደግን በአራት አይነት ከፍለው ያስቀምጡታል። 

1. አምባገነን (ኮስታራ) ፦ ይህ አይነት የልጅ አስተዳደግ 
በአለማችን በይበልጥ ደግሞ በሀገራችን ለረጅም ጊዜ የነበረ 
የማሳደጊያ መንገድ ነው ። ከእናቶች ይልቅ ደግሞ አባቶች 
ላይ ይስተዋላል ። እነዚህ ወላጆች ልጆቻቸው ምን ማድረግ 
እንዳለባቸው 'ኮስተር' ብለው ይነግሩና ልጆች 'ወለም 
ዘለም' ሳይሉ እንዲከተሉ ይጠብቃሉ ። እንደዚህ የሚያድጉ 
ልጆች ደግሞ በአብዛኛው ስኬታማ ለመሆንና 'ትክክል' 
የሆኑ ነገሮችን ለማድረግ የሚጣጣሩ ናቸው ። ነገር ግን 
አዲስ ነገር ለመሞከር ወይም ያልተለመደ ስራ ለመስራት 
ይከብዳቸዋል ። እንዲያውም  አንዳንዶቹ ከቤተሰብ ሲርቁ 

የልጅ አስተዳደግ

የማያምኑባቸውን ነገሮች ለማድረግ ጭምር የሚገፋፉት 
ለዚህ ነው ። 

2. የሚያሞላቅቁ (ሁሉንም የሚፈቀዱ)፦ ይህ 
አይነት የልጅ አስተዳደግ በቅርብ የተጀመረ ሲሆን፤ 
በተለይ በከተማዎች አካባቢ በጣም እየተስፋፋ የመጣ 
ነው ። እነዚህ ወላጆች ልጆቻቸው ያለ ገደብ እንደፈለጉ 
እንዲሆኑ ይፈቀዳሉ ። ልጆቻቸው ያለ ከልካይና ያለ ገደብ 
እንደልባቸው እንዲሆኑ ከመፍቀድ ውጪ ምን ማድረግ 
እንዳለባቸው አይነግሯቸውም ። ልጆቻቸው እስከፈለጉ 
ድረስ ከቤተሰቡ አቅም በላይ ቢሆኑም እንኳን ለማሟላት 
ይጣጣራሉ ። ይህ ደግሞ ልጆችን በተለያየ መልኩ 
ባህሪያቸው እንዲቀየር ያደርገዋል ። 

አንደኛው ቤት ሁሉም ነገር ተሟልቷል በሚል  
ከቤት ውጭ እንደፈለጉ ወጥተው እንዲጫወቱ 
አይፈቀድላቸውምና ጭንቀት እንዲሰማቸው ያደርጋቸዋል። 
ሌላው ደግሞ የተወሰኑትን ቢሆንም ለምንም ነገር ኃላፊነት 

የማይሰማቸው እንዲሆኑ ያስገድዳቸዋል ። ምክንያቱም 
ብዙ ነገራቸው በቤተሰባቸው አማካኝነት የሚሞላላቸው 
ልጅ ሆነዋል ። 

3. ግድ የለሽ፦- እነዚህ ወላጆች ለልጆቻቸው ግድ 
የሌላቸው አይነት ናቸው ። ቁጣም ሆነ አድናቆትን 
ለልጆቻቸው አያሳዩም ። ልጆቻቸው እነሱን እስካላስቸገሩ 
ድረስ የትም ቢውሉ፤ የፈለጉትን ቢያደርጉ ግድ 
አይሰጣቸውም ። ዋና ፍላጎታቸው  ቤተሰብ እንዳያስቸግሩ 
ማድረግ ብቻ ነው ።  በዚህ አስተዳደግ ውስጥ የሚያድጉ 
ልጆች የተወሰኑት የቤተሰብ ኃላፊነት የሚሸከሙ ይሆኑና 
ልጅነታቸውን ይነጠቃሉ ። 

ሲያድጉ ደግሞ ብቸኝነት የሚሰማውና ሰውን ማመን 
የሚከብደው ልጅ ይሆናሉ ። በራስ መተማመናቸውም 
በዚያው ልክ ዝቅተኛ ይሆንባቸዋል ። እናም ያለፈውን 
ጊዜያቸውን ለማካካስ በጣም ከፍተኛ ኃይል እንዲጠቀሙ 
ይገደዳሉ ። 

4. በልክ (ነጻነት በወሰን የሚሰጡ)፦ ይህንን አስተዳደግ 
የሚከተሉ  ወላጆች ለልጆቻቸው ወሰን አስቀምጠው ነጻ 
እንዲሆኑ የሚፈቅዱ ናቸው ። የልጆቻቸውን ምርጫ 
ያከብራሉ፤ የልጆቻቸውን ሀሳብ፣ ስሜትና አስተያየት 
ያዳምጣሉ ። በጣም ጠቃሚ ነገሮች ላይ አስተያየታቸውን 
ይቸሯቸዋል ። ከባድ ነው ብለው ሲያስቡና ሕይወታቸውን 
የሚጎዳ እንደሆነ ሲያምኑበትም አሳምነዋቸው 
በልጆቻቸው ጉዳይ ይወስናሉ ።  በአቅማቸው የሚችሉትን 
ያደርጉላቸዋልም ። ስለሆነም በዚህ መንገድ የሚያድጉ 
ልጆቸ ከሌሎች ጋር ተባብረው መስራት የሚችሉና 
በራሳቸው የሚተማመኑ ስኬታማ ሰዎች ይሆናሉ ። 
ለራሳቸው የተለየ ዓለም ለመፍጠር የሚጥሩ ልጆችም 
ይሆናሉ ። በተለይም ደስተኛና ለሌሎች ደስታ የሚጨነቁ 
መሆናቸው ከሌሎቹ አስተዳደጎች የተለየ ያደርጋቸዋል ። 
ስለዚህም ከዚህ ሁሉ ተመራጭ የልጆች አስተዳደግ አይነት 
ተደርጎ ይወሰዳልም ። 

የአንድን ሰው የወደፊት ባህሪ የሚወሰነው ከአስተዳደግ 
ባሻገር በጣም ብዙ ነገሮች ቢሆኑም ከላይ የተገለፀው 
አስተዳደግ ሊኖረው የሚችለውን ተፅእኖ ግን በምንም 
መልኩ የሚዘነጋ መሆን የለበትም ። ምክንያቱም የነገውን 
ፍሬ የሚያሳየን የዛሬ አበባ ነው ። ከአበባው በፊት ዛሬ 
ላይ የዘራነው ዘርና ያደረግነው እንክብካቤ ነው ። እናም 
ለልጆቻችን የምናስብ ነን ካልን የእኛን ቦታ ዛሬ ላይ ማወቅ 
ይጠበቅብናል ። ዘሩ ምን አይነት ነው፤ እንክብካቤውስ 
በምን መልኩ ቀጥሎለታል የሚለውን ማጤንና ከተሳሳትን 
ከስህተታችን መታረም አሁኑኑ አለብንም ። 

ልጆቻችንን ወደፊት ደርሰውበት እንድናየው 
የምንፈልገውን ነገር ለማግኘት የዛሬው ድርጊታችን ወሳኝነት 
አለው ። ሰው የዘራውን ያጭዳል የሚባለውም ለዚህ ነው። 
እናም በማወቅም ሆነ ባለማወቅ አስተዳደጋችን የተበላሸ 
ከሆነ ዛሬን አርመን ነገን እናብራላቸው በማለት ጽሁፋችንን 
ቋጨን ። ሰላም!! 

 

 አንጋፋው የስፖርት ጋዜጠኛና ባለሙያው አቶ ፍቅሩ ኪዳኔ፤

ብርሃን ፈይሳ

ስፖርታዊ ውድድሮች ለስፖርት ቤተሰቡ ስሜት 
እንዲሰጡ የቀጥታ ጨዋታ አስተላላፊዎችና የስፖርት 
ጋዜጠኞች በሚሰሯቸው ፕሮግራሞች እንዲሁም 
ዘገባዎች በጣፈጠና ለዛ ባለው አቀራረብ የበለጠ 
ጣዕም የሚሰጡ ቅመሞች ናቸው። በሌላው ዓለም 
ስፖርታዊ ውድድሮችን በቀጥታ የሬድዮ ስርጭት 
ለህዝብ ማስተላለፍ የተጀመረው እአአ በ1920ዎቹ ነው። 
በኢትዮጵያ ስፖርት መገናኛ ብዙሃን ታሪክ በዚህ ረገድ 
ፈር ቀዳጅ የሆኑት ደግሞ አንጋፋው አቶ ፍቅሩ ኪዳኔ 
ናቸው፡፡ በኢትዮጵያ ስፖርት መልካም ስምን ከተከሉ 
ሰዎች መካከል ግንባር ቀደም ሆነው የሚጠቀሱት እኚህ 
ባለሙያ የመጀመሪያው የኢትዮጵያ የስፖርት ጋዜጠኛ 
ናቸው። ከሃገር አልፎ እስከ ዓለም አቀፍ ስፖርት ተቋማት 
አገልግሎት በመስጠት አንቱታን ያተረፉት አቶ ፍቅሩ 
ከቀናት በፊት ከዚህ ዓለም በሞት ተለይተዋል፡፡ የቀብር 
ስነስርዓታቸውም በዛሬው ዕለት የሚፈጸም ሲሆን፤ 
የዛሬው የስፖርት ማህደር ዓምዳችንም አንጋፋውን 
የስፖርት ሰውና ስራዎች የሚያስታውስ ይሆናል።

አቶ ፍቅሩ ኪዳኔ የተወለዱት በአዲስ አበባ ከተማ 
በ1927ዓ.ም ፍልውሃ ሆስፒታል እንደነበር የህይወት 
ታሪካቸው ያስረዳል። ልጅ ሆነውም አባታቸው የቅዱስ 
ጊዮርጊስ ስፖርት ክለብ ደጋፊ በመሆናቸው የክለቡን 
ተጫዋቾች ከትምህርት ቤት ወደ ውድድር ሜዳ 
ከዚያም ወደ ትምህርት ቤት ያመላልሱ ስለነበር ታዳጊው 
ፍቅሩ አብረዋቸው ጨዋታ የማየት ዕድል ነበራቸው፡
፡ በልጅነት ዕድሜያቸው በስፖርት ፍቅር የተጠለፉት 
አቶ ፍቅሩ እድሜያቸው ከፍ ሲል በእንግሊዝኛና 
በፈረንሳይኛ የሚታተሙና ከውጪ ሃገራት የሚመጡ 
ጋዜጦችን ማገላበጥ ጀመሩ፡፡ የሊሴ ገብረማርያም 
ተማሪ መሆናቸውም ሁለቱን ቋንቋዎች ለመረዳት 

ታላቁ የስፖርት ጋዜጠኛ ሲታወሱ

አይቸግራቸውም ነበር፡፡ በዚህ ሁኔታም በኢትዮጵያ 
የስፖርት ጋዜጠኛ አለመኖሩን ለማስተዋል ቻሉ፡፡ 

አጋጣሚ ሆኖም ትምህርት ሚኒስትር ስፖርትን 
ለማስፋፋት በሚል አላማ ስልጠና ሲሰጥ ተካፋይ 
በመሆን በስፖርት መምህርነት ወደተማሩበት 
ሊሴገብረማርያም በመመለስ እንዲሁም በድሬዳዋ 
አገልግለዋል፡፡ በወቅቱም የዛሬይቱ ኢትዮጵያ ጋዜጣ 
ላይ ስፖርት እንዲዘግቡ ጥያቄ አቅርበው ተቀባይነትን 
በማግኘታቸው ከመምህርነት ጎን ለጎን በስፖርት 
ጋዜጠኝነቱ ሙያ ይሰሩ ነበር፡፡ «ወደ ጋዜጣው አለም 
የመጣሁት ''በዛሬይቱ ኢትዮጵያ'' ጋዜጣ ላይ አቶ አሃዱ 
ሳቡሬ የሚባሉ ኃላፊን አነጋግሬ ነበር፡፡ ኢትዮጵያ ላይ 
የስፖርት ጋዜጠኛ የሚባል የለም፤ እኔ ልጀምር? ብዬ 
ስጠይቃቸው ጀምር አሉኝ። ከውጭ ሆኜ እያስተማርኩ 
መፃፍ ጀመርሁ። በኋላ ለምን እዚህ መጥተህ አትሰራም 
ተባልኩ፡፡ የመጀመሪያው የኢትዮጵያ የስፖርት ጋዜጠኛ 
ተብዬ ማስታወቂያ ሚኒስቴር የቀጠረው እኔን ነው፡
፡ ከዛም የኢትዮጵያ ራዲዮ ጣቢያ የስፖርት ፕሮግራም 
ጀምርሁ። በኋላ ለሌሎቹም ጋዜጦች ለአዲስ ዘመን 
እና ሄራልድ በሙሉ ስለ ሀገሬ ስፖርት እንዲጽፉ 

እያበረታታሁ እንዲሁም ራሴም እየጻፍኩ እየሰጠሁ 
ስፖርት በጋዜጣ እንዲነበብ አደረግሁ" በማለት አቶ 
ፍቅሩ በተለያዩ ቃለመጠይቆች በሰጡት ምላሽ በዚያ 
ወቅት የነበረውን ታሪክ አውግተዋል።

እአአ በ1957 አዲስ አበባ ላይ ኢትዮጵያ ከሱዳን 
ከሚያደርጉት የብሄራዊ ቡድን ጨዋታ ጋር ተያይዞ 
ሱዳኞች ጨዋታውን በራዲዮ ለማስተላለፍ ጥያቄ 
ማቅረባቸውን ተከትሎ ጨዋታው በአማርኛም የቀጥታ 
ስርጭት እንዲያገኝ ተወሰነ።

በወቅቱም አቶ ፍቅሩ አስቀድመው ሳይዘጋጁ 
ጨዋታው ጥቂት ደቂቃዎች ብቻ ሲቀሩት ጨዋታውን 
እንዲያስተላልፉ የእግር ኳስ ፌዴሬሽንን በሚመሩት 
አቶ ይድነቃቸው ተሰማ በተሰጣቸው ትዕዛዝ መሰረት፤ 
በኢትዮጵያ ስፖርት ታሪክ የመጀመሪያውን ውድድር 
በራዲዮ አስተላለፉ፡፡ 

አቶ ፍቅሩ ያንን ታሪካዊ አጋጣሚ በአንድ ወቅት 
ከኤስቢኤስ አማርኛ ጋር ባደረጉት ቃለ ምልልስ እንዲህ 
ሲሉ አስታውሰውታል። "በአንድ ወቅት ስታዲየም ሄጄ 
ጨዋታ እስኪጀመር ቁጭ ብዬ ስጠብቅ ''አቶ ፍቅሩ 
ኪዳኔ በአስቸኳይ ይፈለጋሉ'' የሚል መልዕክት መጣ፡፡ 
ምን መጣ ብዬ ቦታዬን ያዙልኝ ብዬ ወረድኩ፡፡ በኋላ 
አቶ ይድነቃቸው እኔን ሲያይ ጮኸ፡፡ «የት ጠፋህ?» 
አንተ እኮ ነህ ጨዋታውን በራዲዮ የምታስተላልፈው» 
አለኝ፡፡ «ማን ነገረኝ እኔ ማስተላለፌን?» አልሁት። 
«ታድያ ማን ያስተላልፍልህ?» ብሎ የቡድኖቹን አሰላለፍ 
ሰጥቶኝ ሂድ አለኝ፡፡ ወደ ትንሿ ጠረጼዛ ሄጄ በኢትዮጵያ 
ታሪክ ለመጀመሪያ ጊዜ ከአዲስ አበባ ስታዲየም አንድ 
ኢንተርናሽናል ጨዋታን አስተላለፍኩ፡፡»

አቶ ፍቅሩ የጋዜጠኝነት ስራቸውን እየከወኑ 
ሳለ ወደኮንጎ ከሚዘምተው የኢትዮጵያ ልኡክ ጋር 
እንደሚጓዙ ተነገራቸውና ጥቂት ስልጠና ወስደው 
ወደዚያው አመሩ፡፡ እዚያም ሆነው ስራቸውን ያላቋረጡ 

ቢሆንም፤ ከዘመቻው መልስ ግን ከማስታወቂያ 
ሚኒስቴር ተቀጣሪነትና ከጋዜጠኝነት ወጥተው 
በተባበሩት መንግስታት ድርጅት ተቀጠሩ። ለጥቂት 
ጊዜያትም በአፍሪካ ሃገራት ቆይታ ካደረጉ በኋላ ዳግም 
ወደሃገራቸው ተመልሰዋል።

ይሁንና በወቅቱ በኢትዮጵያ በነበረው የፖለቲካ 
ሁኔታ በድጋሚ ሃገራቸውን ለቀው ወደ ፈረንሳይ 
ለማቅናት ተገደዱ፡፡ ከ1969 ዓ.ም ጀምሮ ኑሯቸውን 
በፈረንሳይ መዲና ፓሪስ ያደረጉት አቶ ፍቅሩ በሀገሪቷ 
ለሚገኘው ዕለታዊ የስፖርት ጋዜጣ ለኪፕ እና ሳምንታዊ 
የእግር ኳስ መጽሔት ፉትቦል ፍራንስ፣ ዶቼቬሌ 
(የጀርመን ድምፅ) እና ሌሎች የአለም አቀፍ ታዋቂ 
መገናኛ ብዙሃን መስራት ችለዋል። በርካታ ቋንቋዎችን 
ማወቃቸውም ለዚህ በብዙ ጠቅሟቸዋል። ከዚህ ጎን ለጎን 
በዓለም አቀፉ ኦሊምፒክ ኮሚቴና የአፍሪካ ኦሊምፒክ 
ኮሚቴ ውስጥም በአመራርነት ፣ የአፍሪካ እግር ኳስ 
ኮንፌዴሬሽን (ካፍ) የቀድሞ ፕሬዝደንት የነበሩት የኢሳ 
ሃያቱ አማካሪ ሆነው እንዲሰሩም አስችሏቸዋል።

አቶ ፍቅሩ በተለይም የኢትዮጵያ የስፖርት 
ጋዜጠኞች ማህበር በ1961 ዓ.ም ሲመሰረት የመጀመሪያው 
ፕሬዝደንት የነበሩ ሲሆን በብስክሌት ፌዴሬሽን፣ቴኒስ 
ፌዴሬሽንና በኢትዮጵያ የኦሊምፒክ ኮሚቴ በዋና 
ፀሐፊነት፣ በኢትዮጵያ የእግር ኳስ ፌዴሬሽን የሕዝብ 
ግንኙነት በመሆን አገራቸውን አገልግለዋል። በአለም 
አቀፍ ተቋማት ባገለገሉባቸው ጊዜያትም በርካታ አለም 
አቀፍ ሽልማቶችን ለመሸለም በቅተዋል።

ለኢትዮጵያ የስፖርት ጋዜጠኝነት መሰረት የጣሉት 
እኚህ ታላቅ ባለሙያ ከቀናት በፊት በሚኖሩበት ፓሪስ 
በ88 ዓመታቸው ከዚህ ዓለም በሞት ተለይተዋል። አቶ 
ፍቅሩ የአንድ ልጅ አባት ሲሆኑ፤ ሁለት የልጅ ልጆችንም 
አይተዋል። ስርአተ ቀብራቸውም ዛሬ በፓሪስ የሚፈጸም 
ይሆናል።

